
RIOMH-RADH

AIR dian iarrtas mo luchd-duthcha ghabh mi os laimh bardachd Chaluim ’ic Gill-losa agus
cuideachd, aireamh de orain le feadhainn eile, a chruinneachadh agus am faighinn air an
clobhualadh, air no, an tiine gun bhith fada, gu’m biodh moran dhiubh air chall, no co dhiubh air
chuimhne an doigh mhearachdaich.

Chan ’eil mi ag raitinn nach ’eil cuid de na h-0rain so car aotrom am bardachd agus gu *'m faodar
coire thaighinn daibh; ach mu choinneamh na barail sin faodaidh mi a radh gu bheil méran de 'n
oigridh déidheil air orain de ’n t-Seorsa so, agus ’s e sin mo leisgeul air-son an cur an clo.

Cha deach mi fada air adhart leis an obair an uvair a thuig mi nach biodh a’ chuis cho furasda ’s a
shaoil leam an toiseach. Bha fios gu ’n robh na h-orain ann, ach co6 aig an robh iad, no c0 aig an
robh iad mar a rinn am bard iad? Co dhiubh lean mi orm, agus tha mi toirt méran taing do gach
aon a rinn comhnadh leam.

Ged bu mhor am meas air cainnt am mathar, cha robh aon de na baird so foghluimte ’s a’
Ghaidhlig. Ged a bha iad cleachdte ri bhith ’g a labhairt ’s ’g a leughadh bho laithean an 0ige,
agus air uairibh a’ fiachainn r’ a sgriobhadh, gidheadh, a chionn nach robh sgoiltean Gaidhlig
ann anns an am cha robh e furasda dhaibh, le 'n oidheirp fhéin, direadh cho ard agus gu ’n
rachadh aca air iad fhéin a mheas airidh air seasamh laimh ri baird agus deagh sgoilearan eile a
thuair barrachd cothrom ’n an oige. Air an aobhar sin, faodaidh iomadh mearachd a bhith anns
an leabhar; ach bidh sinn an duil ’s an dochas gu *m bi ar luchd-leughaidh leisgeulach oirnn ged
nach biodh an ionnsuidh a thug sinn cho dreachmhor ’s a dh’ thaodadh i bhith na 'm b’ e ard-
sgoilear a bha aig an stiuir.

Rugadh agus thogadh gach aon de ughdairean nan oran a tha anns an leabhran so am Parraist
Naoimh loseiph,

Margairi an lar-dheas, an Siorramachd Inbhir-Nis, Mor-roinn Albainn Nuadh.

Mur bhith cho iomraideach ’s a tha cuid de orain Chaluim Mhic Gill-losa anns gach aite ’s a
bheil a> Ghaidhlig beo, ’s docha nach robh an leabhar so riamh air a chur an clo; agus leis an sin,
tha e freagarrach gu ’n toirteadh beagan cunntais air eachdraidh a’ bhaird. Bu duine e air an do
bhuilich Dia iomadh talann; agus ged nach d’ thuair e de ionnsachadh ach na ghabhadh faighinn
anns na sgoilean cumanta, rinn e deagh fheum de na bha aige. Chuir e seachad aireamh
bhliadhnachan ag cumail sgoile, ach cha do chum sin e gun bhith aimseach an obair sam bith a
dh’ fhaodadh tighinn fo laimh, agus dheanadh e gniomh cho dreachmhor ri fear-ceairde am fiodh
’s an leabhar. Rinn e iomadh oran boidheach Beurla; chluicheadh e ’n fhidheall, a” phiob ’s an t-
organ gu pongail; agus bha e anns a h-uile doigh air dheagh iomradh. Chaith e a’ chuid mu
dheireadh d’ a bheatha an tuathanachas air baile athar far an do shoirbhich leis gu gasda. Thog e
teaghlach anabarrach mor, agus tha chuid as motha d’ a chloinn ’n an luchd-citill. Cha bhiodh e
ri bardachd mar bu trice ach air-son caitheamh-aimsir, no air-son fealla-dha; agus chan ’eil
teagamh nach biodh e air barrachd saothrach a ghabhail ri iomadh sreath na ’n robh e an amharus
gu ’n tigeadh an latha anns am biodh iarraidh fad is farsuing air a chuid oran a chur am mach an
leabhar. Dh’ eug e air an treasamh la fichead de Mhios Meadhonach an Fhoghair, 1929, aois 73.
Thainig a shinnsreadh a Morair. B’ e a shloinneadh Calum Eoghain ’ic Aonghais ’ic Caluim ’ic
Dhombhnaill ’ic Dhonnchaidh.

Cha robh Domhnall Mac Dhomhnaill latha riamh anns an sgoil, ach dh’ionnsaich e, gun mhoran
cuideachaidh, Gaidhlig is Beurla leughadh air a shocair. Tha chuid bardachd a’ dearbhadh gu’n
robh aige feartan-inntinne a bha air leth. Dh’ eug e air a’ cheud latha de ’n Iuchar, 1910, aois 80.
Thainig a dhaoine-san & Muideart. Theirteadh ris Domhnall Thormaid *ic Ruairidh ’ic Mhicheil.

Chuir Donnchadh Mac Gill-Fhaolain seachad a bheatha air baile fearainn far an do thog e
teaghlach mor, measail.

Dh’ eug e air an darna latha de ’'n 1916, aois 57. luchar, B’ esan Donnchadh Chaluim ’ic
Aonghais ’ic Caluim. Thainig a mhuinntir & Morair.

’S e deagh thuathanach a bha ann an Aonghas MacPharlain ré a bheatha. Tha e follaiseach gu
bheil a’ bhardachd a’ ruith ’n a theaghlach. Dh’ eug ¢ air an ochdamh latha de ’'n Mhart, 1931,
aois 90. Thainig a shin-seanair air thus & Gleann Urchaidh gu Gleann Fhionnghain, am Muideart,
far an do thog e a theaghlach. B’ e a shloinneadh Aonghas mac Aonghais ’ic Ghill-easbuig ’ic
Dhughaill ’ic Phadruig.

’S e tuathanach a bha ann an Ailean Mac Dhomhnaill, agus bha e air fior dheagh iomradh mar
fhear-cuideachd. Rinn e aireamh mhath de orain, ach chan ’eil ach beagan dhiubh air chuimhne.
Dh’ eug e air an 1a air fhichead dé Mhios Meadhonach a’ Gheamhraidh, 1903, aois 37. B’ esan
Ailean Aonghais ’ic Ailein ’ic Ruairidh. Thainig a dhaoine & Muideart. Is e brathair dha a tha
ann an Aonghas, agus tha esan a’ fuireach air baile athar.

Tha Aonghas Mac Dhomhnaill, Gill-easbuig Mac Dhughaill, Aonghas Mac Gill-Fhaolain,
Domhnall Mac Pharlain agus Bean Alasdair Mhic Gill-losa beo, slan, fhathast.

’S e maighstir-sgoile a bha anns an Dughallach an uair a bha e 0g, ach an déidh tine, roghainnich
e an tuathanachas. Is e a shloinneadh Gill-easbuig Aonghais ’ic Iain ’ic lain ’ic Eoghain ’ic lain
Oig. Thainig a sheanair le theaghlach a Morair.

’S ann ri tuathanachas a bha Aonghas Mac Gill-Fhaolain an laithean 0ige, ach tha e o chionn
bhliadhnachan ag cumail tighe-soluis air Eilean Mhargairi. Is e a shloinneadh Aonghas Iain ’ic
Iain ’ic Caluim. Thainig a sheanair 4 Morair.

Thainig seanair Nic Gill-losa cuideachd & Morair agus is nighean i do Ghill-Iosa mac Iain ’ic
Gill-losa.

Bha Domhnall Mac Pharlain a’ teagasg sgoile fad fichead bliadhna, agus an déidh sin thug e
roghainn air

bhith marsantachd. Theirear ris Domhnall Dhughaill ’ic Gill-easbuig ’ic Dhughaill ’ic Phadruig.
Thainig a shin-seanair le theaghlach & Muideart, ach is ann an Gleann Urchaidh a rugadh a shin-

seanair.

DOMHNALL MAC PHARLAIN.

Smeorach nan Cnoc ’s nan Gleann
AM BRAIGHE.

LE CALUM MAC GILL-IOSA.

Séist—

Na cnuic ’s na glinn bu bhoidhche leinn,
’S iad cnuic is glinn a’ Bhraighe,

Mu ’n tric bha sinn ri manran binn

’S a’ chomunn ghrinn a b’ fhearr leinn.

Chan ’eil aite ’n diugh fo ’n ghréin

’S am b’ thearr leam fhéin bhith tamhachd
Na Braigh’ na h-Aibhne measg nan sonn
O ’m faighte fuinn na Gaidhlig.

Do bhruachan gorm ’s am faighte spréidh,
Do ghlacan réidh gun aireamh,

Mar uachdar thonn, ’s an soirbheas trom,
A’ ruith gu bonn nan ard-bheann.

Gur pailt gach flur a’ fas gu dluth

Air maduinn chubhraidh Mhaigh ann;
’S bidh ceol nan ian gu fonnmhor, dian,
"Nuair thig a’ ghrian le failt” ann.

Bidh sruthain mhear de uisge glan

A’ bruchdadh mach mu rath’dean;

’S bidh crodh is caoraich pailt ri 'm faotainn
Feadh nan aodann arda.

Gur binn leam ceol na h-aibhne mhoir,
’S i falbh an gloir a h-ailleachd;

Fhad ’s bhios i gluasad sios le fuaim
Cha toir mi fuath do ’n Bhraighe.

Gur lionmhor fear ag iasgach bhradan
Air a cladaich bhana;

’S tric daoine tigh’nn o Bhreatunn thall
Chur seachad samhraidh lamh rith’.

Air gach froilig, bal is banais
Cluinnear caithream ghradhach;

Gur sunndach sinn a’ ruith na tim,

’S an fthidheall binn mar b’ aill leinn.

’S iomadh fleasgach laidir, grinn
Chaidh anns na glinn so arach,

Is maighdean ghlé ghlan, dhireach, 0g,
Le h-aodann boidheach, narach.

’S 1 ’n ainnir dhonn as binne fonn
A choinnich rium Di-mairt ann,
A thug fo chis gu daingeann mi—
Mo sholas cridh’ bhi laimh rith’!

Do chomhradh ciuin tha tigh’nn fo m” aire,
Ribhinn, bhanail, bhaidheil;

Gu ’n d’ fhuair thu buaidh bho Nadur fhéin
A chuir mor spéis ’s gach ait ort.

Ach soraidh bhuam do ’n chomunn rioghail
Bho’n is tim dhomh *m fagail;

Gur tearc ri ’m faotainn feadh an t-saoghail
An diugh daoin’ bheir barr orr’.

ORAN DO CHEAP BREATUINN.
LE CALUM MAC GILL-IOSA.

A Thir nam Beanntan, an gaol tha teann duinn,

A Thir nan Gleanntan ’s am faighte spréidh,

Gur lionmhor ailleachd a th’ ann an caradh

Mu d’ bhroilleach aluinn ri blaths na gréin’;

Gur iomadh sar fhear 'n ad mhuinntir ghradhmhoir
A thog ’s a dh’ araich thu ard gu feum,

Is té neo-ghruamach, deas, eolach, cuanna,

Glan, cridheil, suairce, nach buaineadh beum.

A Thir nan craobh anns am faighte caoraich
Ag criomadh aodainn nan stucan gorm,

Nan drobhan maola cho geal ’s an thaoileann,
No ’n cobhar aotrom th’ air aodann fairg’,
Dhe ’n tig an t-aodach as fhearr ri fhaotainn
’S an am nam faoilleach ’s e chuirinn orm;
Ged bhiodh ann fuar shid’, is mi air saile,

’S e chumadh blath mi an aird na stoirm.

A Thir nan cruachan, ’s nan ailean uaine,

’S e bhith ’g ad luaidh rium a thogadh m’ thonn,
Chan ioghnadh smuairean bhith air na ghluais bhuat,
Do mhuinntir uallach chaidh thar nan tonn;

Na sar dhaoin’-uaisle bu tapaidh ’n cruadal,

’S a chuireadh ruaig air luchd-fuath ’n an deann;

Bu bheag an t-ioghnadh, bha cliu an sinnsear

Ro mhor ri inns’ ann an strith nan lann.

"Nuair thig an samhradh gur miann leam cuairt thoirt
Air feadh do bhruachan air maduinn chiuin

An 4m do ’n bhuar a bhith tigh’nn gu buaile,

’S a’ choill air ghluasad le fuaim gach ciuil;

Na h-eoin a’ leumraich air bharr nan geugan

Toirt cuireadh éirigh do "n ghréin le fonn

Le uirghiol beusach nam pong-chiuil eutrom

A thogas éislean an fhir bhios trom.

Bidh bradan tarra-gheal, gob-bhiorach, balla-bhreac,
A’ tigh’nn o’n thairge gu sealg ’s a’ bhurn,

’S e direadh gharbhlach le suigeart foirmeil,

’S a’ leum nan garbh shruth, ’s e ’s gailbheach turn;
’S e bhith ’g a iasgach le slat is driamlach

Air linne riaraicheadh mi le sunnd,

Le maghar buaireant’ air dubhan cruadhach

Toirt orra gluasad an nuas o ’n ghrunnd.

Gu’m faighear gruagaichean donna, dualach

’S gach comunn uallach a bhios ’s an tir;

’S iad baindidh, boidheach, ro-ghrinn *n an comhradh,
Le ’n cuailean ordail ’s am boidhche cir;

’S an gruaidhean domhail air fiamh nan rosan,
Lamh ghrinn an t-seorsa tha ’n comhnuidh fial,
Is cridhe coibhneil nach giulain foill ann

An com na maighd’nan as loinneil ciall.

Gur iomadh ni a th’ air feadh na tir so

Tha togail pris dhi ’s *ga cur am miadh;

Bu mhér am fabhor an cuirt na Ban-righnn

A h-uile ailleachd tha fas air sliabh;

Tha or is airgead o thus am pasgadh

"N a chuirn ’s na chnapan gun ghluasad riamh,

’S an talamh luachmbhor, ’s nuair theid am buannachd
’S iad thogas suas sinn an uaill ’s an gniomh.

Ma bhios luchd-riaghlaidh na duthcha fialaidh

Cha bhi ar n-iargain dol fad thar chuimhn’,

Gu’m bi ’n t-each-iarruinn tigh’nn troimh na criochan
Le uprait fhiadhaich air feadh gach tuim

Bheir faisg oirnn margadh ’s a sgapas airgead

Air feadh nan garbh chrioch; ’s le foirm thar tuinn
Gu ’n till na cairdean a rinn ar fagail,

’S gu ’n dean sinn abhachd nuair theid ainn cruinn.

Bidh meinean luchdmhor an sin ’g am fuasgladh,
Bidh beairteas buan duinn an tir mo ghraidh;
Chan fhaicear smuairean air neach a ghluaiseas
Air feadh nam bruachan as uaine blath;

Bith solas inntinn gu pailt ag cinntinn,

’S gu linn nan linntean chan thaic sinn sas

An Tir nam Beanntan, an gaol tha teann duinn,
O ’m faighear neoinean ’s a’ ghleann a’ fas.

ORAN DO DHONNCHADH MAC GILL-IOSA, AM

PHIOBAN CIUIL

LE CALUM MAC GILL-I0SA.

AIR FONN—Mile marbhphaisg ort, a shaoghail.

Thainig sgeul oirnn o chionn bliadhna,
Sgeul a riaraich mi neo-throm,

Sgeul bha taitneach leis gach Gaidheal
A chaidh arach anns an fhonns’;
Donnchadh Taillear bho an Bhraighe,
Fear mo ghraidh as aille com,

A bhith deanamh phiob am Mira;
Beannachd air a laimh nach lom!

Beannachd air a laimh neo-chearbaich

A tha ainmeil air gach gniomh,

’S air an eanchainn anns ’n do chinnich
Moéran grinnis ’s am bi sgiamh!

’N a chuid obair cha bhi faillinn,

Ach gu dealbhach, laidir, dion—

’S beag an t-ioghnadh ’s gu ’n robh chairdean
Eolach, talantach o chian.

Gu 'n deach arach ’n tus a laithean

Ann am Braighe Mhargairi

Measg nan Gaidheal choibhneil, bhaidheil,
’S pailt a chairdean ann ri 'n inns’.

’S mor an spéis thug e do ’n ait sin,

’S ann thuirt e Di-mairt rium fhin,

“Chan eil cnoc no glac no card ann

Nach thaigh ’n diugh uam cairdeas cridh’.”

Thuirt e rium, “An aimsir m’ dige,

Anna gach coisir a bhiodh cruinn,

’S 1 bu doigh dhuinn a bhith ’n comhnuidh
Gabhail oranan le loinn,

MIRA, FEAR A THA DEANAMH

Caith’ na h-uine cridheil, sunndach,

’S greis a’ danns’ air urlar ruim,

’S an deoch-slainte dol mu ’n cuairt oirnn
Chuireadh smuairean as ar cuimhn’.

“’S ged a thig mi 'n diugh air chuairt ann
Bidh mi truagh nuair thig mi nall,

Bidh mi smaointinn air na h-uairean
Solasach a fhuair mi ann.

Measg nan uaislean a bha suairce,

’S pairt dhiubh ’n diugh ’s an uaigh air chall,
’S am beagan a dh’ thuirich buan dhiubh

An déidh fas 'nan gluasad mall.

’S mor an onair do na Gaidheil

A tha tamh an Albainn Nuadh
Donnchadh Taillear bhith ’s an tir leo
Cumail ciuil an sinnsreadh buan.

’S tric a dh’ uraich fuaim nam pioban
Caileachd nam fear rioghail suas—
Clann nan Gaidheal o na fraochan,
Fir mo ghaoill-sa, laoich nam buadh.

’S tric a chualas anns na blaraibh

An ceol ard as aille fuaim,

Thogadh inntinn luchd nam breacan

"N am dhaibh gleac ri feachd le gruaim;
’S anns an Dun bhiodh triath na duthcha,
Sunndach, muirneach, le ’n cuid tuath,
’S ceol an t-sionnseir ag cur suinnd orr’
’G iomairt dluth air urlar luath.

’S 1omadh fear an eolas ard

A mhol am Mabou do chuid phiob;

Aig an <eng>Exhibition<gai> fhuair thu
Moran cliu mar chuala mi;

Bha do chruitean-ciuil ro aluinn,

’S bha bhuil ann mu ’n d’ thag thu ’n tir,
Reic thu ris an uasal Sam te,

’S reic thu té no dha *m Marg’ ri.

Chan ’eil Gaidheal anns an aite

So nach failtich thu le fonn,

Fhir tha baidheil, coibhneil, cairdeil,

’S t” ainm ro ard an drasd thar thonn.
Donnchadh Taillear, tha mi ’g raitinn,

’S furanach a nadur leam,

Beul an t-seannachais nach biodh cearbach,
’S nach coisinn dha fearg no diumb.

Chan ’eil gin a fhuair ort eolas

Nach bi dednach tigh’nn ad dhail,

Fhir tha oileanach, gun mhorchuis,

Chan ’eil bosd no ledom ad chail;

’S ged nach b’ aithne dhomhs’ "nam 06ig’ thu,
Chuala mi gu leor o chach,

’S na chaidh innseadh dhomh mu d’ chiatachd,
’S mi nach diochuimhnich gu brath.

’S iomadh sgeula mu d” dheagh bheusan
Ris an d’ eisd mi ré mo 13,

’S dh’ thag sin deonach mi air d’ thaicinn
Fada mu ’n do theachd an trath;

Thainig thu nall thar a’ Chaolais,

’S gur mise a dh’ thaodas a radh,

’S iomadh fear am Braigh’ na h-Aibhne
Bha toirt cliu dha d’ choibhneas blath.

’S math thig deise dh” aodach riomhach
Air do phearsa dhirich, lain,

Fhir a tha gun chearb le firinn

’S a ni phiob is milse ran;

’S e bhith ’g éisdeachd nuallan té dhiubh
Chuir m’ inntinn air ghleus gu dan,

’S thir a chuir na spangan dluth oirr’,

’S e mo dhurachd thu bhith slan.

ORAN.
LE CALUM MAC GILL-I0SA.

Rinn am bard an t-oran a leanas ann an Cheticamp, far an robh e ag cumail sgoile, anns a’
bhliadhna 1875.

Hoirinn ho hi ri ri o,
Hoirinn ho hiriri o,
Hoirinn ho hi ri ri o,
’S 1 mo dhuthaich a dh’ thag mi.

O’n a tha mi fo smuairean

Gun charaid mu ’n cuairt dhomh,
’S theudar fiachainn ri duanag

A chur suas air an ait so.

Ged tha ’n acarsaid ciuin leam,

’S a cuid shoithichean ’s siuil riuth’,
’S iomadh ni tha mi ’g ionndrainn
Ris an tionndadh mo nadur.

Ann an comunn cha chluinn mi
Orain bhlasd’ agus fuinn orr’;
’S ged is tric a’ dol cruinn iad,
Cha bhruidhnear a’ Ghaidhlig.

Ach Fraingis nach b’ eol dhombh,

’S nuair a labhras iad cOmhla,

Cha tuig ach fear edlach

Gur a comhradh th’ aig pairt dhiubh.

Chan ’eil moéran gu m’ mhiann ann,
Chan ’eil seorsa de dh’ ian ann,
Ach faoileagan fiadhaich

Bhios a’ sgiathadh thar saile.

Ann am maduinn ghil, shamhraidh,
Cha chluinn mi guth smeoraich,
No lon dubh air barr mheoirean
Toirt ciuil dhuinn mar b’ abhaist.

Coille charraigeach, gun chroinn innt’,
Agus roinn bharr a buinn dhi;

Craobh bheithe, no uinnsinn,

Cha chuinnhneach leam fas ann.

Chan ’eil measan air mheoirean,
No cnomhan air calltuinn

Mar bu lionmhor ’s na beanntan
Air am b’ eolach a bha mi.

Nuair a choinnicheas rium gruagach,

’S a labhras mi sugrach,

’S ann a fhreagras i mugach,

<eng>“Bon jour,”’<gai> no <eng>“Belle soiree”.<gai>

Ged tha ’n acarsaid briagha

Gur e dh’ thagadh gu m” mhiann i
Bhith stigh air a fiaradh

Gu criochan a’ Bhraighe.

Nuair bhiodh trioblaid air m’ inntinn,
Gur e bheireadh dhomh faighinn

Dol a Bhraighe na h-Aibhne,

’S fuireach oidhche no dha ann.

Far am faighte na fiurain

A bhiodh aighearach ionnsaicht’,
Treun, fuasgailteach, cliuiteach,
Fearail, flughantach, failteach.

Far an lionmhor tha gruagaichean
Siobhalta, suairce,

Cuimir, finealt’, neo-ghruamach,
Glan, cuaileanach, baidheil.

Far an tugadh na h-ubhlan
Air na craobhan bhith lubadh,
’S far am fasadh gach fluran
Bu chubhraidh an garradh.

Gu bheil iomhaigh glé uaine

Air na paircean mu ’n cuairt ann,
Far an cuirear siol buadhmhor,
’S far am buainear buntata.

Nuair a chruinnicheas an oigridh
Far an d’ araicheadh 0g mi,
Cuirear fiodhull an ordugh,
’S togar bron gu ceol gaire.

Dh’ éireadh m’ intinn gu solas,
Rachadh mighean air fogradh
Nuair a chruinnicheadh an comhlan
A sheinn oranan Gaidhlig.

Soraidh bhuamsa le suairceas

Do ’n tir sin, ’s do ’n t-sluagh sin,
’S e bhith fad’ bhuap ’s an uair so
Fo smuairean a dh’ fhag mi.

FEIN-LABHAIRT AN T-SEANN DUINE.
LE CALUM MAC GILL-I0SA.

Séist—

Air faillirinn, illirin, uilirinn, o ho ro hi,
Tha mo chridhe neo-shunndach,

’S gur a moér tha mi ’g ionndrainn gach ni.

Nuair a bha mi 'nam oige,

Chan e mi-ghean no bron bhiodh am cheann,
’S ann a bhithinn gu sunndach,

Direadh bhealach nan stiican 'nam dheann;
Gu’n robh m’ inntinn ’san uair sin

Mar an duilleag as uaine th’ air crann,

Ach rinn reodhadh na truaighe

Mise leagail a nuas gu bhith fann.

B’ e sin laithean mo sholais

Nuair a bha mi air comhnard nam beann;
"N am an fheasgair gu 'm b’ aill leam

Dhol a choimhead air Mairi do ’n Ghleann;
’S tric a rainig mi ’n cailin

"N déidh obair an lath’ thoirt gu ceann;

’S dh’ fhogradh sealladh de ’n ribhinn
Uam gach airtneal, gach sgios agus greann.

Gu ’n robh m’ inntinn glé aotrom

Ged bha beairteas an t-saoghail orm gann;
Bhiodh mo chridhe lan €ibhneis

Nuair a choinnichinn an té ud ’s a’ Ghleann:
Gruagach 0g an fhuilt aluinn,

Bhachlaich, dhualaich an caradh mu ceann;
Aig ’n robh nadur gun mhi-run,

’S meoir bu ghrinne rinn sgriobhadh le peann.

Bhiodh 1 ’'m smaointinn an comhnuidh,

’S gur e h-ainm bheireadh solas do m’ chridh’:
Nuair a chruinnicheadh an oigridh

Cha bhiodh aighear ’s a’ chomhlan gun i;

Bha snuadh fior ghlan na h-oig’ oirr’

’S a da ghruaidh mar na rosan; ’s a Righ!
Latha fhuair mi air laimh i,

Cha robh buaidh bh’ air Diana g a dith.

Gu ’n robh mise ’s an uair sin

Glé fhoghainteach, fuasgailte, treun;

Leagainn coille lath’ fuaraidh,

’S gu ’m biodh gillean air ghluasad fo m’ réim;
Dheanainn treabhadh is bualadh,

’S cha bhiodh maille an gluasad mo cheum;

’S chuireadh Mairi dhonn, dhualach

H-uile ni ’s am biodh buannachd gu feum.

Gu ’m bu mhath thu air fuaigheal,

’S air gach ni air an gluaiseadh tu lamh,

Bhiodh do rum gu glan, sguaibte,

Cha do chleachd thusa, luaidh, a bhith °d thamh;



[TD 12]

Bha thu siobhalt’, glan, uasal,

Mar an eal’ thig an uachdar o’n t-snamh;
’S e thu, nise, dhol bhuaithe

Dh’ thag mise ’s an uair so fo phramh.

Ann an airde mo laithean

Air gach banais, gach bal agus féill,
Gheibhinn coibhneas nan cairdean,

’S chuirte furan is failt’ orm fhéin;

’S e bhith cridheil bu ghnath leinn,

’G 0l ghlaineachan lan air a chéil’,

Danns’ gu sunndach air mhire

Nuair a chluichte dhuinn fiodhull nan teud.

Ach o’n thromaich an aois orm

Dh’ fhas mo chridhe ’s mo smaointinnean fann,
Cha téid mi do chuideachd,

Cha chuirear do ’n chuideachd mi ann.

’S ann tha fiabhras is 10inidh

"N déidh teannachadh comhla 'n am chom;
Tha mo chuimhn’ air fas tuathal,

’S chan ’eil ceum ann am ghluasad ach trom.

Dh’ fhalbh spionnadh mo laithean,

Dh’ fhalbh mo shugradh, mo mhanran ’s mo cheol,
Theirig conaltradh chairdean,

’S thainig trioblaidean craiteach *n am fheoil;
Chan ’eil spéirid am Mairi,

Dh’ fhalbh a h-éibhneas, a h-ailleachd ’s a treoir,
Thainig stoirm air mo gharradh

A thug dhomhsa ceann-fath air-son deoir.

Thainig maill® air mo 1€irsinn;

Chan fhaicear ’s cha leughar leam ni,

Cha tog piob nam port siubhlach,

Cha tog fiodhull mér shunnd air mo chridh’;
Ged a dh’ éirinn ’s a’ mhaduinn

Cha bhi sugradh air m’ aigne; ’s cha bhi
Moran treoir ann am fhonnsa,

’S bidh mi dednach air bobhla de ’n ti!

Dh’ fhalbh samhradh mo laithean

Bha gu gorm-lusach, aileanach, uain’;

Thainig geamhradh ’n a aite,

’S shearg gach duilleach a b’ aill” gu robh snuadh
Chruinnich neoil air na speuran,

Chuir a’ ghealach ’s na reultan fo ghruaim;
Chaidh mo ghrian gheal a mhuchadh,

Mar gu ’m bait i air chulaibh a’ chuain.

Ach ged tha mi fior dhubhach

O’n a chaidh mi o shiubhal ’s o luaths,

Tha mi 'n dochas mu ’n triall mi

Gu ’n coisinn mi ’n rioghachd tha shuas.

’S mairg ni méran mu ’n t-saoghal

Chumas neach ann am baoghal gun bhuaidh,
’S nach ’eil solas ri fhaotainn

A mhaireas an taobh so de ’n uaigh.

AN LITIR GHAIDHLIG.
LE CALUM MAC GILL-I0SA.
AIR FONN—O ciamar dh’ fhaodas mi bhith beo.

Fhuair mi litir nuas bho Dhomhnall

A thug solas inntinn dhomh,

Air a sgriobhadh anns a’ Ghaidhlig,
Chainnt a b’ thearr le ’r sinnsiribh;

’S tric a labhradh 1 ’s na blaraibh

Leis na sar-laoich dhioghaltach;

Bhiodh an naimhdean an cruaidh chas ac’,
’S iad gach la ’g an ciosnachadh.

’S e sin cainnt as glaine gearradh,

’S fallain, pailt le firinn 1;

Cha bhi gainn’ oirr’ ann am briathran—
Tigh’nn o bhial gur cinnteach i;

’S 1 thogadh misneach nan sonn

’S a chuireadh fonn gu stri orra;

Chan ioghnadh leam ged a bhiodh bhuaidh oirr’;
Fhuaradh ann an Eden i!

Gur a blasda dol a sheanachas

Aig fir armach, bhriathrach i;

’N am a’ chruadail bhith ri sheasambh,
’S toileach threagradh ciadan i.

Aig cath fuileach Allt a’ Bhonnaich
Fhuair i sonas miorbhuileach;

’S eadar an Eiphit ’s an Olaind

Cha robh mod nach striochdadh dhi.

Gur a math air stiuradh luinge

Air chuan guineach, iorgalta,
Ghaidhlig ghasda, earbsach, smachdail,
Togail acair’ b’ thiachail i;

Ag cur riof an siuil ri stoirm,

Chan fhaighte cearb no fiaradh innt’,
Ach fior laidir, deas an gabhadh,

Os cionn gair nan siantaidhean.

Gu ’'m bu chedlmhor leam bhith ’g éisdeachd
Maduinn chéitein, ghrianaich, ghil,

Cailin 0g a’ seinn ’s a’ bhuaile,

’S fuaim ’s a’ chuaich gu dian aice,

Ceol a cinn bhiodh beadrach, binn,

’S an t-oran grinn ’g a riarachadh,

An cainnt bhlasda bhinn nam buadh,

’S e dh’ thogradh bhuainn gach cianalas.

Gur a bochd ri radh ’s an am so

Mu’n chainnt a tha cho luachmhor leinn,

Gu bheil spailpearan de ’n oigridh

Dh’ thogradh as an cluasan 1,

Leis nach fiu, tre mheud am proise,

Teang’ am beoil a ghluasad innt’,

Bho’n tha beagan de dhroch Bheurl” ac’

"N am beachd fhéin ’s daoin-uaisle th’ annt’.

ORAN A’ BHATA
LE CALUM MAC GILL-IOSA.

Air do 'n bhard agus do bhean a bhrathar a bhith ri port gu dol a dh’ Eilean Mhargairi, thug iad
leo le danadas bata Alasdair Fhearchair, duine coir, gasda a bha fuireach goirid do 'n Chamus.
Ma bha Calum ri port gu faighinn am mach, ’s ann a bha ¢ da rireadh ri port gu faighinn a stigh,
a chionn thainig stoirm a chum air an Eilean fad seachduin e. Eadar mise agus sibhse, bha rud
beag de ’n eagal air Calum, oir ged bu dhuine gasda Alasdair, bha fios nach biodh e toilichte mu
’n bhata. Ach ’s miosa 'n t-eagal na 'n cogadh. Nuair thainig am bard gu tir bha “Oran a’ Bhata”
deante aig Alasdair, ma ’s fior an naidheachd, oir fhuair e brath mu ’n bhata bho fhaoileig a
thainig leis an stoirm bho’n Eilean. Bha Moér Dhomhnaill, bana-choimhearsnach choir do
Alasdair, anabarrach deonach air “Oran a’ Bhata” fhaotainn. Air do ’n bhard so a chluinntinn
chuir e an t-oran chuice agus “Moladh Moire” comhla ris. Chord a’ chuis cho math ri Moéir ’s gu
’n do chuir i “Fios-freagairt Moéire” air ais gu Calum. Sin mar a chuala sinne co dhiubh.

Ho6 mo bhata laghach, ’s tt mo bhata grinn,

Ho mo bhata laghach, ’s ti mo bhata grinn,

Hu ho r6 mo bhata, ’s ti mo bhata grinn,
Bheireadh mi 4 cunnart ged bhiodh muir ’n a glinn.

Gur dona rinn Calum agus Ann’ ud thall,

Dhol ’g a d’ thoirt bho ’n chladach gun m’ tharraid ’san am,
A’ seoladh leat do 'n Eilean, am measg chreag is mheall,
Choimhead air an cairdean a tha tamhach ann.

Ach ma ni iad dolaidh air mo “Mhalaidh” ruaidh

’S fhearr dhaibh gun tigh’nn dachaidh, ’s fuireach fada bhuams’;
Cha dean or a dhioladh dhomh na ’s fiach mo luaidh,

’S nach deachaidh a h-ailleachd chur gu sail’ bho Chluaidh.

Gur boidheach fo seol i dol an ordugh stri,

Mar an eala gluasad air na stuadhan <eng>free,<gai>
A’ sgoltadh nan tonn uaine sios m’a guaillibh; ’s 1
Fhreagaradh neo-chearbach ann an seirbheis righ.

Nuair thig gaoth m’ a sliasaid dol air fiaradh thonn

Air a h-uile surdaig chi thu null fo bonn

Gu ’m bi frasan dluth a tigh’nn m’a h-urlar donn,

’S gur e bhith ’g a seoladh dh’ thagadh ogail m’ thonn.

Ged a bhithinn anmoch air a’ Bhanc’ ud thall

Cha b’ eagal le “Mailidh” gu rachadh mo chall;

’S ged bhiodh Neptune saoithreach cur m’a taobh nan steall
Dheanainn caladh bhuannachd le gluasad neo-mhall.

Tha mo “Mhailidh” ealamh gu dol do Mharg’ri,

Nuair a gheibh sinn cumhradh ann de thlur ’s de thi;
’S ged bhiodh gaoth m’ a guaillibh thig i nuas gun stri,
’S ged a ghabhainn drama sud chan aithnich i.

Gur e dh’ fhag mi craiteach thu bhith ’n drasda bhuam,
’S nach thaigh mi gu iasgach le mo lion do ’n chuan;
Cach a’ deanambh fortain, saoil nach ’eil sin cruaidh,

’S mise ’n so fo mhighean 'nam shineadh air bruaich.

Fhaoilinn sin tha sgiathadh air t’fhiaradh thar thonn,
"M fac thu ’n diugh mo bhata, bheil i "n aite lom;

No bheil i air leth-taobh agus creag fo bonn

Ann an cunnart sgaoileidh ma thig gaoth bhios trom?

“Chunnaic mise 'n comunn a’ togail bho thir

Le do bhata boidheach, b’ 0g a choisinn gill,

Direadh nan tonn craosach bh’ air gach taobh *nam mill
"N am do ’n oidhche dunadh dol a null ’n a still.

“’S mur deachaidh mo mhealladh bha maraich’ neo-chli

Dol a null ’s an eithear gu Eilean Mhargairi;

Chuala mis’ am Beurl’ bhith ’g eigheach <eng> “heavy sea,”

“Port your helm,” “starboard "<gai> agus <eng> “hard-a-lee. "<gai>

’S chunnaic mi ’n diugh “Mailidh” air a tarruinn suas
Ann an aite sabhailt’ nach ruig aird nan stuadh,

’S thig i nall am maireach le siuil ard gu luath

Mur tig stoirm bhios gabhaidh as an Aird a Tuath.

MOLADH MOIRE.
LE CALUM MAC GILL-I0SA.

Fhir a shiubhlas an rod, thoir mo shoraidh gu Moir,
Nighean ghasda gun mhorchuis ceum i;

’S gur e manran a beoil thogadh m” inntinn mar cheol,
Cha laigh smalan air coisridh ’n téid i;

Cridhe fialaidh neo-ghann ris gach fear a bhios fann,
’S gu bheil mis’ ann am bann nach tréig mi;

Mur tig dosgainn am choir, gu ’n diol mi do Mhoir
Aon fhéisd thug i dhomhs’, an creutair.

Chuirinn failt” ort a Mhor, ’s chuirinn fear air do thoir

Do ’m biodh fearann an coir nach tréigeadh,

Deagh Mhac Dhomhnaill nam beann, bu mhath lamh ann an crann,
Le chuid each nach biodh fann air réidhlean;

Fear a choisinneadh buaidh ann an réiseamaid sluaigh,

Curaidh foghainteach, uasal, beurra;

Bhiodh gun ghiorag le lann dol a sgoltadh nan ceann,

’S a bhiodh coibhneil an am bhiodh feum air.

’S thad o0 'm b’ aithne dhomh Mor, nighean cheanalta, choir,
Tha gu failteachail, beothail, gleusda;

S tearc ri thaotainn mu’n cuairt, eadar deas agus tuath,

Te cho aighearach, uallach, éibhinn;

Cha laigh gruaman gu brath air a h-inntinn tha lan

Dhe na gibhtean thug Nadur fhéin dhi;

’S gu ma fad’ ise slan measg a cairdean a’ tamh,

Cumail cridhealais ard am Beurl’ riu.

B’e mo dhurachd do ’n té buaile shamhraidh lan spréidh,
O ’n cluinnte tric geum ’san anmoch,;

’S mu dhol fodha do ’n ghréin, chite Mor as an déidh,
No ’gam bleoghan le gleus neo-chearbach;

Gu ’m biodh bainne ri 0l, ’s gruth is uachdar air Moir,
Agus cais’ ann an torr bhiodh tarbhach,

’S cha bu churam dhomh thin nuair a thighinn air sgriob
Nach biodh roinn de gach ni dhomh ’n tairgse.

<eng>Many fellows, | know, are quite ready to go,<gai>

A choimhead, hollo, air Sarah;

Le cho cridheil ’s tha i <eng>she will keep them in glee,<gai>

’S bidh na gillean a’ stri m” a déidhinn;

<eng>Some of them that are shy,<gai> ’s iad a’ fiachainn cho <eng>sly<gai>
Ri faighinn car nigh le séithear,

Ach cha ghabh ise h-aon de na fir a tha faoin,

’S e fear-fearainn le maoin do 'n géill 1!

(Air-son, “Fios-freagairt Moire,” faic taobh-duilleig, <eng>page<gai> 70).

CUMHA.
LE CALUM MAC GILL-IOSA.

Do Niall Mac Ghill-Eathain a mhuinntir Strath Latharna, ann an Siorramachd Inbhir Nis, an
Ceap Breatuinn. Bha e ’na dhuine eireachdail ann an coltas, siobhalta ann an gniomh, agus ro-
thaitneach anns gach doigh. Chuir a bhas mulad moér air gach aon do ’m b’ aithne e, gu
sonraichte le e bhith air aobharachadh le sgiorradh, a chas a bhristeadh le tuiteam & carbad anns
an robh e fhéin agus companach ag gabhail cuairt air feasgar boidheach, samhraidh.

Thug am post’ chugainn sgeul

Nach robh taitneach leam fhéin bhith fior;
’S iomad fear agus té

Bheir e osann nach réidh bho ’n cliabh;
Gur e ’n diubhail as géir’

Air Strath Latharn’ a dh’ éirich riamh,
Bas an oganaich thréin,

Bha ro-thaitneach an beus ’s an gniomh.

Neill Dhonnchaidh ’ic Tain Bhain,

Bu tu ’n t-0ganach aluinn, grinn;

’S iomad cridhe bhios crait’

Cho ro-thrathail ’s a dh’ thag thu sinn;
Bidh gach sean agus o0g

Fhuair edlas do chomhraidh bhinn

Fo throm mhulad ’s fo bhron,

Gu ’n deach thusa ’s a’ chomhdach linn.

Fhir a’ chridhe bha blath,

Fhir bu choibhneile manran bedil;
Fhir bha misneachail, ard,

’S a bha measail air gradh is ceol;
Fhir thug t’inntinn a ghnath

Do gach grinneas a b’ aluinn’ seol,
’S e do phasgadh ’s na clair

Chuir fo mhulad na dh’ fhag thu beo.

Tha do chairdean gu léir

Fo throm mhulad ad dhéidh ’s fo sprochd;
Iad a” meorachadh geur

Air do ghniomharran treun gun lochd;
Ged a thilleas gach treud

Air an ceumannan fhéin an nochd,

Cha tig ulaidh nan ceud

Tha ’n a laighe leis fhéin ’s a’ chnoc.

Bu mhér maise do ’n ait

Fear do choltais bhith tarmunn ann;

Bu chliu cinneadh gu brath

Fear do shuairceis bhith ’n clar an dream;
Ged bha Leathanaich ard’

Ann am Muile nan sar, ’s nam beann,
Cha d’ thug Eachann do ’n bhlar

Fear a b’ fhearr na thu thairneadh lann.

Bha thu ’d dhuine gu d’ chul,

Bha thu °d shaighdear ’s gach cuis gun fthiamh;
’S 0’n a b’ aithne dhomh thu

Cha robh mearachd no lub "nad ghniomh;

"N am coinneachadh ’s a’ bhuth

"N tric a dh’ 0l sinn le sunnt am fion,

’S beag a shaoilinn gur tu

Bhiodh cho 0g anns an uir ag crion’.

Gur i smaointinn gun bhuaidh

Thug air thurus thu suas an Gleann;

Air do thilleadh an nuas

Fhuair thu ciorram ’s b’ e 'n truaighe bh’ ann.
Ged bu smiorail gach uair

Agus ealamh thu ’n cruadal teann,

Chaill thu ’n cothrom bu dual,

’S chuir sin acaid ro-bhuan ad fheoil.

Chuir sin aiceid ad chom

A thog fiabhras ro-throm ’n a dhéidh;
Cha robh dotair ’s an thonn,

No fear-sgil ann air bonn gu d’ 1éigh;

Dh’ thag sud muladach, trom,
lomadh caraid bha sealltainn geur
Gu ’n robh ’n Uine teachd teann
Anns an ruigeadh tu ceann do réis.

Ged is duinte tha *m bial

Bhiodh a’ labhairt le rian gach 1a,

Ged tha ’n t-suil sin gun lias

’S an robh sealladh bha ciatach, blath,

Ged tha ’n cridhe bha fial

Anns an duslach gu dian ag cnambh,

’S ann an cuimhne nan ciad

Bhios gach coibhneas bha ’n Niall a’ tamh.

Ged a leanainn gach la

Air do chliu chur an Gaidhlig sios,
Gheibhinn moran ri radh

Mu do shubhailcean ard bha ’m riar;
Bheir sin dochas le agh

Do gach neach a chuir failt’ ort riamh,
Gu bheil t” anam aig tamh

Ann an rioghachd nan gras gu sior.

NIGH’N DONN A’ CHUIL REIDH.

LE CALUM MAC GILL-IOSA.

AIR FONN—<eng>Willie’s on the Stormy Sea.<gai>

E ho 16, mo nigh’n donn,

E ho hu, nigh’n donn,

E ho r6 mo nigh’n donn a’ chuil réidh
’Ribhinn 0g a bha rium

Raoir ag comhradh gu ciuin,

Tha mo chridhe ’n diugh trom as do dhéidh.

’S & do chomhradh, a ruin,

Cainnt as ceolmhoire leam

Na guth smeoraich an dluth choill nan craobh,

No bog thorman nan allt

Tigh’nn o airigh nan gleann

’S mi ’s 2> mhoch mhaduinn shamhraidh ri ’n taobh.

Tha do nadur, a luaidh,

Coibhneil, cairdeil, gun ghruaim,

Gur e d’ ailleachd thug buaidh air gach t¢;

Dh’ éireadh m’ aigne le sunnd

Nuair a choinnicheadh tu rium,

’S chuirinn failt” air nigh’n donn a’ chuil réidh.

Gur a guirme do shuil

Leam na ’n dealt air an driuchd,

Nuair a dhearcas tu ruin orm gu caombh;

Gu bheil maise mar noin

Chuireadh sgaoileadh air bron

Ann ad chruth, ’s b’ ¢ mo dheoin bhith ri d’ thaobh.

Tha gnuis aluinn gun ghruaim,

Tha gun ailgheas, lan stuaim,

’S pearsa dhireach, dheas, uallach am falbh,
Air am boidhche thig gun

Anns an fhasan as uir’

Aig an ribhinn as cuirteile dealbh.

Tha do chairdeas glé dhluth

Ris na h-aileagain ur

Bhiodh ’s na blair feadh nan duthchannan thall;
’S tric a bhuannaich iad cuis

Ann am fabhor a’ Phrionns’,

’S cha bhiodh onair an duthcha air chall.

Nuair a chit’ iad air sliabh,

Bu ro-bhoidheach an triall,

’S gu ’m bu shuaicheantas riamh dhaibh ’s gach am
Long, is leoghann, is craobh,

’S an lamh-dhearg air an taobh,

Bradan tarragheal, is fraoch glas nam beann.

Na ’m biodh beairteas dhomh buan,

Rachainn sgriob thar a’ chuain

Do ’n Roinn Eorp leat, a luaidh nan deagh bheus;
’S ann an duthaich nan sonn

Bhiodh daoin-uaisle le fonn

Ag cur failt> air nigh’n donn a’ chuil réidh.

’S math thig faineachan oir,

Air na meoir sin as boidhch’,

’S a bhios tric ann an seomar ri gleus;
Tha do ghruaidh mar an ros,

Chan ’eil uaill ann ad nos,

’S gur leat seusar gach seol agus beus.

’S iomadh cliu th” air do ghnaths,

A nigh’n donn na suil bhlath,

Tha do shnuadh ann an aillead mar ghréin,
Mar an fluran a’ fas

Ann an gleann ’s am biodh blaths,

No mar Bhenus an airde nan speur.

Gur e coibhneas do chainnt

A chuir bruaillean am cheann,

’S chan ’eil fuasgladh ach gann dhomh fo ’n ghrein;
Chan ’eil léigh do mo chradh

Air an t-saoghal so mhain,

A nigh’n donn nan sul blath, ach thu fhéin.

ORAN

do CHRUINNEACHADH GAIDHEALACH a bha an INBHIR NIS, CEAP BREATOIN.
LE CALUM MAC GILL-IOSA.

Séist—

’S e Comunn mo ruin do ’n deachaidh mi null,

’S gu 'n d’ ghabh iad le sunnt na h-Orain ann.

’S e Comunn mo ghraidh do ’n deachaidh mi trath,
Air oidhche Di-mairt, ’s gu 'n d’ chord e rium.

Bha lain Mac Gill-Eathain ’n a shuidhe ’s a’ chathair,
’S e cumail an tighe an ordugh dhuinn.

Thog m’ inntinn gu aighear, ’s mi direadh na staidir,
Nuair chuala mi caithream aig oigearan.

Mi g ¢isdeachd a’chiuil bha shuas os mo chionn,
’S e choisneadh gach clit ’s na Mor Bheannaibh.

An ceol sin a bha aig muinntir mo ghraidh,
A ghleidheadh, ’s na blair, an coirichean.

Piob-mhor nan dos réidh aig lain air ghleus,
Gu ’n d’ thog i gach éislean comhla dhiom.

Chaidh ceathrar a dhanns’ gu fileant’ ’s an am,
Nuair chual iad an ceol a’ toiseachadh.

’S 1 canain nan laoch do *m bu shuaicheantas fraoch
A labhair gach aon ’s a’ chombhlan sin.

’S 1 Ghaidhlig ghlan, réidh, nach diobair mi théin,
’S gur taitneach o bheul nan oighean i.

O, faodaidh na Goill bhith laighe ’s a’ choill
Mu ’n toir mise oidhche comhla riu.

Ma bhios e 'n am chomas ’s ann theid mi do ’n Chomunn,
Bho ’n gheibh sinn gach sonas is solas ann.

CUMHA

do dh’ AONGHAS MAC GILL-IOSA, marsanta, a dh’ eug am <eng>PORT HOOD<gai> anns
a’ bhliadhna 1885.

LE CALUM MAC GILL-I0SA.

Di-domhnaich thainig sgeul chugainn
Dh’ thag ¢isleanach gach cridh’,
Chuir mulad air na dh’ éisd ris

Tuille éibhneis oirnn cha bhi,

O’n chuala sinn gu 'n d’ eug am fear
Bha sunndach, fearail, treubhach, glan,
Bha fialaidh ris na feumanaich,

’S bha beusach anns gach ni.

Nuair fhuair mi ’n toiseach eolas air,
’S gu’m b’ 0g mi anns an am,

Bu mhiannach leam bhith comhla ris
An fhear bu bhoidhche ceann;

’S cha b’ iosal ann an seoltachd e,

’S bu mhuirneach e 'n a sheomar
Far am b’ edlach mi air dram.

Gur duilich leamsa ’n drasta

Fear mo ghraidh a bhith ’s a’ chill,
An t-stil bu choibhneil sealladh leam,
’S a’ ghnuis, bu smiorail i,

An lamh o ’m faighte failteachas,

An cridh’ o *m faighte cairdealachd,
’S am beul o ’n tigeadh manran

A bhith ’n diugh fo ’n chlar, gun chli.

Gur iomadh gin ’s an duthaich
Bhios ag ionndrainn an fhir fhial;
Gach aon a th’ ann bha eodlach air
Ag gal le bron gu dian;

Gur tric a thadhail cairdean,

Is fir-shiubhail as gach aite air,

’S bu doigh dha bhith cur failt’ orra
Le muirn, is gradh, is ciall.

Bu doigh do dh’ fhear mo ghraidh a bhith
Cur failt’ orra le fonn;

Gu ciallach, fialaidh, pairteach riu

’S gach rian o laimh neo-lom;

Bhiodh branndaidh ’s fion air bord aige
’S gach am, ’s gun dith air lon aige;
Bhiodh solas cridh’ le ceol aige

’S a’ choisridh nach biodh trom.

Gu ’n cluinnteadh ceodl nan teudan tric

’G an gleusadh ann ad rum,

’S bu mhiann leat a bhith ’g éisdeachd ris
Le éibhneas agus sunnd;

Chan fhacas riamh fo ghruaman thu,

Bha t’innitnn glan, neo-smuaireanach,

Bu triath bha fiachail, uasal thu,

Nach fhaigheadh fuath no diomh.

Bu tu fear fonnmhor, furanach,

Sar churaidh nan each seang;

Bu bhoidheach ann ad dhiallaid thu,
Gun fhiaradh ann an eang;

Gu ’n gleidhteadh réis gun churam leat,
’S gu ’'m b’ aighearach an sugradh leat
A bhith cur chaich gu ’n dubhlan

Leis an turn a bhiodh gun mheang.

Bu dannsair air an urlar thu

Bha subailt ann an ceum;

Bu diunlaoch ann an duthaich thu
A leanadh cuis gu feum;

’S gur e do bhas 'n ad 0g laithean
A dh’ inntir moran broin chugainn,
’S a chuir gu sgaoil air solas oirnn
Mar bhadan ceo ri gréin.

Gu bheil an t-ait ’s am b’ abhaist duinn
Bhith abhachdach ’s gach am,

’S am biodhmaid fonnmbhor, briathrachail
’N am riarachadh nan dram,



[TD 27]

’N a fhardaich lom air fhagail,

’S chan ’eil fear theid steach an drasd an sin
Nach cuimhnich air na laithean ud

Le cridhe craiteach, trom.

Chan ioghnadh cairdean dluth dhuit
A bhith tarsach mu do bhas;

Gu ’n d’ thuit ’n a lios am fluran sin
Bu bhoidheach, cubhraidh fas;

Ach guidheamaid gu durachdach

Le creideamh glan ’n ar n-urnuighean
Gu ’n deachaidh t’anam urachadh

Le Righ nan Dul ’s nan Gras.

ORAN LEANNANACHD.

LE CALUM MAC GILL-IOSA.

AIR FONN—'S e mo Chaochladh mor a thainig.

’S 1 Bhliadhn’ Ur so dh’ uraich bron dombh,

’S i Bhliadhn’ Ur so dh’ thag gun sunnd mi,
Dh’ fhalbh mo run a b’ urail comhradh.

’S 1 Bhliadhn’ Ur, so dh’ uraich bron dombh.

’S 1 Bhliadhn” Ur so dh’ thag mi cianail,
Thog i trom 'nam chomsa fiabhras,
Chan ’eil sunnd no fonn gu gniomh orm,
Rinn mo chiallsa triall o’n chorsa.

’S ioma car thig air an t-saoghal

Ann an uine ghearr nach saoil sinn,
Gur e ghrian tha ’n diugh air raointean
A bheir uisge ’s gaoth 4 neoil oirnn.

Dh’ thalbh an cailin donn gun m’ thoighneachd,
Shaoil leam nach b’ e sud a thoill mi;

Bheirinn gun & buth troimh ’n choill dhuit,

’S dheanainn daoimean chur mu d’ mheoirean.

Cheannaichinn earradh dhut de ’n t-sioda
Nach biodh deireasach an riomhadh,

’S bheirinn srann air ceol na fidhle

Gus do mhighean chur air fogradh.

Chunnaic mise 'n uiridh oidhch’ thu
Ann an comunn, ’s math mo chuimhn’ air
’S bha do chridhe blath le coibhneas,
Shaoil leam nach robh foill ad chomhradh.

Bha do ghluasad uallach, ealamh,

Cha robh fuath agam ri d’ ghealladh,

’S do dha shuil bu tlathaidh sealladh
’G amharc orm, ’s a’ mealladh m’ dige.

’S iomadh ailleachd a tha fuaighte

Riut, a graidh, thug barr an uaisle,

Do bheul manrain lan de stuamachd,

’S do dha ghruaidh air snuadh nan rosan.

Cha bhi mearachd, cha bhi faillinn,
Ann ad aodach ort an caradh;

Bidh gach fasan ur as aille

Thig do ’n aite ort an ordugh.

Bidh gach fasan ur is uaisle

Ann an caradh grinn mu d’ ghuaillibh,

’S bidh t’thalt bachlach, cleachdach, dualach
Paisgte suas ’na chuairtean boidheach,

Lamh a’ ghrinneis thu, ’s na fialachd,

Cridhe coibhneil, com na ciatachd,

Meur de’n chraoibh thu ’s nach robh crionach,
Tha thu shiol nach deanadh foirneart.

Tha thu shiol nan curaidh ainmeil,
Ann an cruadal a bhiodh foirmeil;
Gheibhte anns na blaraibh dearbhadh
Tric air fearaghleus nam fear mora.

Bu tu mhaduinn, bu tu *m fluran,

Bu tu ghaoth o’n gharradh chubhraidh,
Ceann na ceille, beul an t-sugraidh,

B’ e mo dhurachd thu bhith comh’ rium.

Fhir a shiubhlas thun an aite

Bheil a’ ghruagach dhonn a’ tamhachd,
Aisig uamsa mile failte

Dh’ ionnsuidh ’n ailleagain as boidhche.

Giulain uamsa mile beannachd

Gu nigh’n donn nam buadh gun mhearachd,
’S innis dhi gur daor an leanachd

Rinn a gaol a cheannach dhomhsa.

CAILIN NA DUTHCHA.
LE CALUM MAC GILL-IOSA.

Séist—

Ho r6, gu ’n teid mi fthin ’s thu théin,
Theid sinne le chéil, gu féill nam maithean.
Ho 16, gu ’n téid mi thin ’s tu théin.

Nigh’n donn nan suil blath,
’S tu bhuannaich mo ghradh
An gleannan nam ba

’S an tamh na h-aighean.

An gleannan mo ruin,
Bidh samhradh air tus
A’ fosgladh caoin ghnuis
Nam fluran meala.

Bidh coireal nan ian

Ann leadarra, dian,

Nuair dh’ éireas a’ ghrian
Auir slaibh nam beannaibh.

’S e dh’ uraicheadh fonn

’S a’ chridh’ tha *'nam chom
Do chomhradh neo-throm,
Nigh’n donn nam meall-shuil.

Tha maise nach géill
Ad aghaidh ghlan fhéin,
Mar aiteal de ’n ghréin
’S an éirigh mhaidne.

A ribhinn nam buadh

As boidhch’ ’san taobh tuath,
Cha choisinn thu fuath;

’S tu luaidh nam fearaibh.

Nuair thogas tu fonn
Auir oran neo-throm,
Thig cruitearan thom
Air lom ’s na crannaibh.



[TD 31]

Guth binn, fallain, réidh,
Mar organ air ghleus,
Aig ribhinn nam beus
As éibhinn caithream.

Ged bha Jenny Lind,
Bhan-cheilearaich, binn,

Gu ’m b’ fhearr leam le cinnt
Guth cinn na h-ainnirs’.

Thug Nadur do m’ luaidh
Gach ailleachd is buaidh,
Le grinneas gun uaill,

’S le suairceas ceanalt’.

Tha coibhneas is tur

A’ dealradh ad ghnuis,

’S gur glaine do shuil

Na ’n driuchd ’s a’ mhaduinn.

Gur aotrom do cheum

A’ tional na spréidh,

’S crodh druimfhionn ad dhéidh
Le geum tigh’nn dhachaidh.

Cha toir thu do lamh

Do bheairteas gu brath;

Gu ’m b’ fhearr leat na ’n t-sraid
Bhith tamh ’s a’ Ghleannan.

Gu ’m fhearr leat na uaill

Le storas a bhuain

Bhith ’g imeachd mu ’n cuairt
Feadh bhruach is bhealach;

Bhith comhnuidh gun bhron,
Gun deireas air 1on

An Gleannan a’ cheo

Le oigear smearail.

CUMHA DO CHALUM AN TAILLEIR AIR DHA DOL AIR SGRIOB DO PHICTOU.
LE CALUM MAC GILL-I0SA.

Is e duine sunndach, cuireideach a bh’ ann an Calum an Tailleir, agus b’ ¢ mhiann a bhith ri
spors am measg na h-oigridh. Mar so, b’ e a bheatha anns gach comhdhail.

Deoch-slaint’ an armuinn shunndaich ud
Bhios fir an ait’ so ’g ionndraichinn,
Gur tric a rinn sinn sugradh ris

Air urlar nan gleann uaine.

Rinn mulad mor oirnn tarmachadh
O’n dh’ thalbh thu as a’ Bhraighe so,
’S e durachd mhath do chairdean
H-uile fabhor a bhith buan dhuit.

’S e durachd na bha eolach ort,

Gu ’n till thu fhathast bed chugainn;
Gur tric a bha do spors ag cur

Aig fogradh ar cuid smuairean.

Gur tric a chite gruileagan

De dh’ fhearaibh cridheil, sunndach, glan,
Is Calum ann an cuil aca

’G a ghiulan air an guaillibh.

Bu mhiannach leis an oigridh

A bhith tric a’ tional comhla riut,

B’ e run an cridhe 'n comhnuidh
Bhith ri goraiche mu ’n cuairt dhuit.

Bu tu ’m fear fonnmhor, abharrach,
Bha lan de stuaim le cairdealachd;
Bu dual dhuit fhéin o d’ pharantan
A bhith ’nad nadur suairce.

Bhiodh fonn neo-throm o m bitheadh tu
Bhiodh sugradh ann is cridhealas,

Bu mhuirneach aig na gillean thu

Ged spioladh iad do chuailean.

’S a’ chomunn 0g, na 'm bitheadh tu,

Gu 'm faighte comhradh suidhichte,

’S cha b’ thear gun chonn am bruidhinn thu
’N am suidhe measg nan uaislean.

Bha pearsa dhireach, liont” agad,

Gun char, gun lub, gun fhiaradh innt’,
Mar bh’ aig na Gaidheil thiachail ud
Bha ’n Alb’ air sliabh nam fuar bheann.

Gu ’'n tigeadh brogan ard-shaileach,
Is triubhas de chloth sar mhath dhuit,
Is cota gearr o ’n taillear

Ann an caradh mu do ghuaillibh.

’S math thigeadh claidheamh staillinn
Air do chrios gu dol an gabhaidhean,
’S gur mairg a bheireadh tamailt dhuit
Nuair dheanadh t’ardan gluasad.

Bu dannsair air an urlar thu

Bha fonnmhor, fearail, subailte,

’S nuair sheinnte na puirt dhubailte
Bu Iuthmhor dol mu ’n cuairt thu.

Bu mharcaich’ air each riomhach thu,

Cha robh do leith’d ’s an sgireachd so;

’S cha deach fear eil’ air “Peabody”

A bheireadh <eng>speed<gai> cho luath as.

Bu bhriagh leam a bhith sealltainn ort
Dol seachad leis air cabhsairean;

Cha bheireadh gaoth a’ gheamhraidh ort,
No ’n dreolan, ma ’s e ’s luaithe.

Ach nise bho’n a thréig thu sinn

Gu 'n d’ thalbh gach spurt is €ibhneas oirnn,
’S gu bheil gach cridhe deurach

Ged is fheudar dhuinn cur suas leis.

MAIRI LURACH.
LE CALUM MAC GILL-I0SA.

Séist—

E ho r6, mo Mhairi lurach,

’S duilich leam gu 'n d’ thag thu *m fonn,
’S muladach mi as do dhéidh-sa,

Tha mo chridhe deurach, trom.

Nuair a chunnaic mi air thus thu,

Bha do nadur muirneach leam;

Fhuair thu buaidh ’s an vair air m’ inntinn
Le do chomhradh cinnteach, ciuin.

Nighean donn a’ chuailein chraobhaich,
Thug mi gaol dhut is mi 0g;

Gur e tuaileasan mo chairdean

Chum sinn gun bhith 'n drasda posd’.

Rinn mo chairdean orm an eucoir,

’S mairg a dh’ €isd ri cainnt am beoil;
Nuair fhuair mise mach an fhirinn,

’S glan bha ’n ribhinn air gach seol.

Tha thu shiol nan daoine smearail,
Cloinn Ghill-Ios’ bha fearail thall;
Moraraich nach soradh gluasad,
A chur ruaig air sluagh nan Gall.

De Chloinn Chatain bha do shinnsear,
Saighdearan bha dileas, treun;

’S tric ’s an araich a bhiodh pairt dhiubh
Cur an namhaid trath bho fheum.

Thog iad fearann ann am Mabou
’S rinn iad aitheachas le gleus,

’S ann an sin a thuair thu t’arach,
A nigh’n donn as aille beus.

Nuair a bha thu leamsa comhnuidh,

Bha mi gorach anns an am

Nach d’ rinn cumhnant riut a dh’ thoghnadh
An eaglais lona thall.

’S ann an diugh is 1éir domh mhearachd,
Dh’ thalbh mo leannan gaolach bhuam;
Ach ged tha thu ’'m Boston riomhach

’S tric a chi mi thu ’s mi “m shuain.

’S tric a chi mi thu ’s mi “m chadal

Ann an caidreamh dileas, buan;

’S trom bhios m’ inntinn 'n am dhomh dusgadh,
Muladach ’g ad ionndrainn bhuam.

Chan ’eil ait an d’ rinn thu gluasad
Mu na bruachan sori d’ la

Nach cuir m’ inntinn fhéin gu luasgan,
Cuimhneachadh nan uair a bha.

Cuimhneachadh nan uairean solais
A bha thusa comh’ rium fhein,

Cur gach inneal grinn an ordugh,
Teagasg dhomhsa comhradh-céin.*

Chan ’eil gin an diugh ’s an t-saoghal
Dh’ aisigeas dhomh aoidh is fonn,
Chuireas fogradh air mo mhighean
Ach mo Mhaili dhileas, dhonn.

Eirigh grian ’s an aird an iar oirnn,
Diridh sruth air fiaradh bheann,

Mu ’'n diochuimhnich mise ’n ainnir
Rinn mo ghradh a mhealladh teann.

Deud ro-chomhnard, gruaidh mar rosan,
’S ro-bhinn leamsa gloir do bheoil,

Da shuil dhonn is glaine sealladh,

Cuis a’ mheallaidh, bean do neoil.

Ainnir dhonn a’ chuailein chraobhaich,
Thug mi gaol dhut is mi 0g,

’S cha toir mise gaol thé eile

Gus an téid mo chur fo 'n fhoid.



* Comhradh-céin, <eng>telegraphy.<gai>

MOLADH A’ CHUIL.
LE CALUM MAC GILL-IOSA.

’S toigh leam, ho ro hu,
Bhith ’s a’ Chul a’ fuireach,
Measg nan daoine coire

Le mo dheoin o ’'n uiridh.
’S toigh leam, ho ro hu,
Bhith ’s a’ Chul a’ fuireach.

’S toigh leam a bhith ’s t-samhradh
Direadh mu chuid alltaibh,
Sobhrach agus neodinean

Pailt gu ledir ’s gach tulaich.

Fear a theid air chuairt ann,
Gheibh e méran suairceis
Measg nan sar dhaoin’-uaisle
Nach bi’n gruaim ri duine.

Chi e obair Naduir

A ni feum d’ a chaileachd,
Measan milis, tlath, is
Coille ’s aille duilleach.

Grian ag éirigh boillsgeil,

’S a’ dealradh mar dhaoimean,
Sgaoileas ceo na h-oidhche
Thar gach roinn is mullach.

Faileadh gaolach, cubhraidh
Feadh nan glac ’s nan stucan,
Eoin a’ seinn gu surdail,

’S boidheach leam an culaidh.

Bidh lon-dubh ri oran

Anns a’ mhaduinn cheothar,
’S guileag aig an smeoraich
Treorachadh a h-ulaidh.

’S miorbhuileach an gleusadh
Bhios aig eoin nan speuran,

’S gur e bhith ’g an éisdeachd
Dh’ fhogras éislean buileach.

Tuathanaich an aonaich,
’S leotha crodh is caoirich,
Pailteas bidh is aodaich
Aig gach aon ri chumail.

Fasaidh fiar as t-samhradh,
Fasaidh coirce ’s eorna,

’S nuair a thig an geamhradh
Cha bhi gann dhiubh duine.

Fear a th’ air an iosal

Ann an trioblaid inntinn,
Dearbh, ma ni e direadh,
Falbhaidh mhighean uile.

Gheibh e urach’ slainte
Feadh nam beanntan arda,
’S anns na tighean tamha
Gheibh e failt’ is furan.

Gheibh e orain Ghaidhlig
Anns gach comunn cairdeil,
’S bidh gach ailleachd naduir
Iomadh 1a *ga chumail.

CRUINNEACHADH SHANDAIDH SHEUMAIS
LE CALUM MAC GILL-IOSA.

Hoirionn h6é o ré hu o,

Hi hiuribh o r6 hug éile.

Fhuair mi cuireadh coibhneil, cairdeil
Dol gu aite Shandaidh Sheumais.

Dol a sheinn nan oran Gaidhlig
Ann an cainnt nam bard bu ghéire.

Orain ghasda bu ghlan tionndadh,
Thogadh sunnd air cuideachd eutrom.

Ann an cainnt nan sonn do ’'m b’ abhaist
A’ bhuaidh-larach le ’n cuid euchdan.

Chuala mi guth ghillean 0g’ ann,
’S ribhinnean boidheacha, gleusda.

Dh’ éisd mi ri guth Eoghain Dhonnchaidh,
Chuala sibh iomradh mu dheidhinn.

’S tric a sheinn e luinneag bhoidheach
"N am bhith drobhaireachd na spréidhe.

’S tric a chum e fir ’nan caithris
Air a’ Mharion ’g a éisdeachd.

’S tric am bruachan gorm’ Bhras d” Oir
Bha mac-talla beo 'n a dhéidh-san.

Chuala mi guth Saireig Dhomhnaill
Mar an smeorach maduinn chéitein.

’Na cuid oran cha bhi faillinn,
Dh’ ionnsaich i Ghaidhlig a leughadh.

Chuala mi guth Ailig 0ig ann,
’S e cho binn ri edin nan speuran.

Gabhaidh e gach oran blasda
Air gniomh is cleachdadh nan treun-fhear.

Orain air na laoich bha ’n Albainn,
’S a choisinn sinn anns an Eipheit.

Bha Cloinn Fhionnghain 0g 0 ’n Léig ann—
Seinnidh iad bardachd gun éislean.

Seinnidh iad bardachd gun mhearachd
Air cliu ard nam fearaibh treuna.

Fhuair iad an gibht sin bho Nadur,
’S iomadh ait’ ’s an dean e feum dhaibh.

Chuala mi oran gun smalan
Tigh’nn o Chalum Mac Gillealain.

Chuala mi Fionnlagh is Domhgain,
Casaidh og is Magaidh Sara.

Gabhail nan oran a b’ aille,
Gun ghin bu taire na chéile.

Leam bu mhiannach iad bhith comh’ rium
N am an cloth chur air a’ chléithe.

Hu ho, cumaibh suas a’ Ghaidhlig,
Ged nach toir sinn tair do ’n Bheurla.

Cumaibh suas a’ Ghaidhlig bhrioghmhor
Chionn gur cainnt ar sinnsridh fhéin i.

O’n ’s 1 cainnt nan curaidh calma
Rachadh dalma ri uchd streupa.

’S 1ad a bhiodh an tus a’ chruadail,
’S iomadh buaidh leo tha ri leughadh.

ORAN AILEIN.
LE CALUM MAC GILL-I0SA.

Séist—

Ailean, tha mi ’n duil,
Aiir a chul thoirt ruinne,
Comh’ ri Aonghas Ban,
Fad an la ri mire.
Ailean, tha mi ’n duil,
Aiir a chul thoirt ruinne.

Dh’ fhalbh e ’n dé do ’n Bhraighe,
’S cha till e gu brath as;
Fidhleireachd is bardachd

"N diugh is thearr na sgillinn.

B’ thearr do dh’ thear bhith comh’ riuth’
Tacan beag ri goraich

Na bhith taobh an stoidhir

Bronach, mar tha mise.

Tha fios gu bheil drudhag
Aca chuireas sunnd orr’,

’S theairrde fear air tuchadh
Subag dhe bhith tighinn.

Fear a bhios car luaineach,

’S mor is theairrd e cuach dhe,
Fograidh e gach smuairean,

’S gheibh e suaimhneas cridhe.

Ged bhios iad ’ga chaineadh,
Olar anns gach ait e;
Ghabhainn fhin an drasd e,
’S gu dé fath bhith bruidhinn.

Nuair gheibh iadsan dram dhe,
Theid Ailean a dhannsa,
Seinnidh Aonghas ceol da—
’S eodlach mi mu ’n dithis.

Chan thiach ach puirt dhubailt’,
Bidh na daoine subailt,

H-uile car is tionndadh

Tigh’nn ri run an cridhe.

’S eagal leam nach till e
Gu anmoch, ’s gu ’'m bi mi
Gun an cupan ti

No rud a ni e milis.

Bidh mi tilleadh diumbach
Gun an ti no ’n siucar,

’S bochd an rud an stiturac
Gu sunnd chur air cridhe.

Ma thig e bho anmoch,

Fhad ’s a bhios e meanmnach,
Gheibh mi leis an airgead
Gach bargan a shireas.

Mur tig e gu maireach

Cha bhi ceann ’na aite,

’S chan thaigh fear na dalach
Moran fabhair idir.

B’ thearr leam fhéin gu 'm posadh
Ailean mar bu choir da,

’S gu 'm faigheadh e comh’ ris
Caileag bhoidheach, chridheil.

Gruagach ghasda, ghleusda,
B’ aithne biadh a gréidheadh,
Sin mo dhurachd fhéin da
Ge b’ e dé their ise.

Ach ma gheibh e ’n té sin,
Cha bhi dad de éis orr’

Fhad ’s a mhaireas teudan,
No ghleusas e 'n fhiodhull.

ORAN DO N MHAC-TALLA.
LE CALUM MAC GILL-I0SA.

Bha Calum ag gabhail fadail nach robh Mac-Talla tighinn cho riaghailteach ’s bu mhath leis,
agus is e arinn e an t-oran a leanas a chur ri chéile.

Séist—

Gu dé chum mo run gun tighinn,

Gu dé chum mo run gun tighinn,

B’ € mo mhiann air gach Di-haoine
Bhith tacan ri d’ thaobh a’ bruidhinn.

Oigeir dhuinn, tha mise "n déidh ort,
B’ 0g thu nuair a thug mi spéis duit,
Ann ad aodann rinn mi leughadh

Na fir ghleusd’ o ’n d’ rinn thu tighinn.

B’ 0g thu nuair a fhuair mi eol ort,

B’ thada leam gu 'n d’ thuair mi coir ort,
Chuir mi fichead de m’ luchd-eolais
Leis na dollair oir ’g ad shireadh.

Gur neo-sgafanta do chomhradh,

’S beag tha ’d chom de dh’ thonn na rolaist;
Moran firinn, beagan boilich,

A gheibh sinn an comhnuidh ’d bhruidhinn.

’S iomadh buaidh tha air an armunn,
Gheibh thu faoilte 'n cuirt na Ban-righ’n
An Ceap Breatuinn a chaidh t’arach—
Tir an aigh, nam magh, ’s nam fireach.

Tir na machair ghlain ’s nan alltaibh,
Tir nan craobh as aille cleoca,

Tir nan ob as boidhche ’s t-samhradh,
O ’n faigh bata-seolaidh iomairt.

Tir nam flur ’s a’ mhaduinn bhraonaich,
Tir nan eun a’ seinn ’s an aonach,

Tir as boidhche th’ air an t-saoghal,

Tir tha fir le maoin a’ sireadh.

Gur beag ioghnaidh thu bhith ’d shlainte
’S na fir oileanta thug gradh dhuit—
Thug Mac Gill-Eathain a lamh dhuit,
lomadh sgoillear ard is filidh.

Chan ’eil curam gu ’n tig crionadh
Air an lasgaire gu siorruidh,

Tha na miltean feadh nan criochan
Gur le cridhe fial g ad shireadh.

’S iomadh fleasgach laidir, luthmhor
Tha ’n a charaid air do chulaibh
Sheasas ro-dhileas an cuis thu,

’S nach leig beud ad ionnsaigh tighinn.

Leis an inbh’eachd ud o’n ghluais thu,
Leis gach fabhar tha riut fuaighte,

’S iad do chompanaich na h-uaislean,

Fhir gun ghruaim, ’s a luaidh nan nighean.

’S iomadh gruagach og tha 'n déidh ort
Eadar Alba agus Eirinn

’S ann an Canada tha ceudan

Ni do leughadh ghleusta, fileant’.

B’ annsa leam na ceol na fidhle

’S a cuid theud an déidh an sineadh
Eolas bhuat mu dhol ar sinnsir,

’S air gach stri 0 ’n d’ rinn iad tilleadh.

Buaidh do ’n fhear a dh’ araich og thu,
’S a sgeadaich maiseach an cloth thu,
’S caraide nan Gaidheal coir e,

’S chan fhaic iad a choir ’s an iomairt.

BAL NA H-AIBHNE DEAS.
LE CALUM MAC GILL-I0SA.

Séist—Bhean an tighe, fag an siola,
’M botul lan a tha mi sireadh,

Dh’ olainn deoch-slainte nan gillean
A dh’ imich Di-luain bhuainn.

Chruinnich, comhlan cridheil, urail,
Fonnmbhor, farumach, glan, cuirteil,
’S gur e dh’ thag mi trom fo churam
An luchd-ciuil bhith bhuapa.

Thainig pairt dhiubh *'m beul na h-oidhche,
Tacan mu ’'n do las sinn coinnlean,

’S na ’'m biodh againn mac Iain Doyle

Gu ’'n deachaidh roinn air ghluasad.

Gu ’n robh feadhainn as gach ait ann,
Fir a Seistico ’s 4 Mabou,

Fir & Siudaic nam beann arda
Bhiodh lamhach ’s a’ chruadal.

Cha robh bhuainn an sin ach fidhleir
Leis an gluaisemaid ’s an righle,

’S e bhith cur earbsa & tri dhiubh
Chuir mi fhin cho luaineach.

Labhair Domhgain le guth ard ruinn,
“O’n a tha luchd-ciuil ’s a’ Bhraighe
Falbhaidh mise leis an lair,

’S thig Peadar Dhaibhidh nuas leam.

“’S nuair a gheibh e cupan ti bhuainn,
Mir de dh’ aran agus im air,

’S a ghlacas e *’m bogha-sith

Gur trom an ni nach gluais leis.”

Labhair fear eile, ’s e ’g éirigh,

“Theid mi dh’ iarraidh Aonghais Pheutain,
’S nuair a ni e tromb a ghleusadh

Eirigh sinn gu luath leis.”

“Nuair bhuaileas e i le chorraig,
Seinnidh e ceol a bhios toilicht’—
’Sud mar Chaidh an Cal a Dholaidh,’
’S dhiult am Bodach Cruach Dhomh.’

“Seinnidh e dhuinn ‘Calum Brogach,’
‘Righlidh Cailleach Eachainn Mhoir,’
Is ‘Nead na Circe Fraoich’ gu h-ordail,
’S cha bhi moran gruaim air.”

Chualas glagaichean ri cronan,
Agus fir ag gabhail oran,
Thainig na fidhleirean comhla,
Gillean oga, uallach.

Nuair sheinn Raonull “Calum Crubach,”
’S a chaidh ceathrair air an urlar,

Rinn mi seasamh air an culaibh,

’S thug mi run do 'n ghluasad.

Fhuair iad ceol, ’s cha robh e cearbach,
Ceol as am biodh dannsair earbsach,
’S e rud bochd a bh’ ann gu dearbh

An Carghus thigh’nn cho luath oirnn.

’S ann bha chaithream anns an rum ud,
Mar nead chonnspach air a spuilleadh,
’S rinn iad feum bha mor dhe ’n urlar
Anns an uine fhuair iad.

CUMHA

do BHEAN DHONNCHAIDH ’IC GILLE-MHAOIL, SIUDAIC BHEAG, a chaochail ’s a’
bhliadhna 1888.

LE CALUM MAC GILL-I0SA.

Tha sac trom air mo chridhe,

’S deoir a’ ruith le mo ghruaidh;
Cha dean lighiche feum dhomh,
Tha mo chreuchdan ro bhuan;
Rinn am bron orm drudhadh
O’n la thursach gun bhuaidh,
Chaidh mo Mhairi chuil aluinn
Chur an caradh ’s an uaigh.

Nuair bu bheo thu ad shlainte,
Bha thu ard ann an spéis;

Bha do phearsa gun fhaillinn,

’S bha do nadur d’a réir,
Coibhneil, carthannach, cairdeil,
Ciuin, baidheil; ’s gach té
Fhuair eolas ri d’ 1a ort

An diugh craiteach ad dhéidh.

Bu tu ’n com ’san robh ’n uaisle,
Agus suairceas neo-ghann;

Cha robh comunn ’s ’n do ghluais thu
Bhiodh fo ghruain is tu ann;

Bha thu shiol nam fear fuasgailt’,
Gaidheil uasal nam Beann

Nach biodh tais an &m cruadail

Dol a bhualadh nan lann.

Ged a chaill thu do chomhradh
Nuair a thoisich am bas

Auir cur ionnsuidh an céill dhut,
Bha do reusan gun sgail;

’S ann bha d’ inntinn gu beachdail,
Agus neartmhor ’s a’ chas

A’ sior urnuigh le dochas

A neart solais nan gras.

B’ 0g mise agus Mairi

Siubhal airigh nan gleann

Ann an eolas ro-ghradhach,

’S ann an cairdeas ro-theann,

’S nuair a ni mi ’n diugh smaointinn
Air a’ ghaol nach robh gann,

Gu ’n tig osna le reusan

Gun i fhéin a bhith ann.

Gun thu ’n diugh a bhith ’n lathair,
Gur e dh’ thag mi gun thonn,

Gun riaghailt, mar bhata

Bhiodh air airde nan tonn,

’S 1 gun ramh no gun stiuir oirr’,
No gun siuil rith’ air bonn,

A’ sior thuiteam ’s na glacan

Gu lan-airtneulach, trom.

Chaidh mo sporan a spuilleadh
Ann an uine bha gearr;

Chaidh mo sholas a mhuchadh;
Loisg mo rum thun a’ bhlair;
Thainig stoirm o na duilean,

’S throis i m’ ubhlan gu lar;
Chaill mi fradharc mo shuilean,
’S chaidh mo churs’ a chur cearr.

Chaidh mo churs’ a chur iomrall;
Chaidh an ailm a thoirt uam;
Chan ’eil acarsaid dluth dhomh,
’S gur a tursach an cuan;

Mo reul-iuil air a smaladh,

’S creagan arda mu’ n cuairt,
Agus dubhlachd a’ gheamhraidh
Tigh’nn le srann agus fuachd.

Ged a théid mi do ’n leabaidh
Chan e 'n cadal mo mhiann

’S mi ri caoidh na rinn m’ fhagail
"N tus an raithe so thriall,

’S ma thig lochd orm air uairibh,
Ann am bruadaran dian,

Chi mi Mairi mar b’ abhaist

Lan ailleachd le ciall.

’S ged bheir m’ aisling dhomh solas
Ann an comhdhail ri m’ luaidh
Tillidh mulad as ur rium

Nuair a dhuisgeas mi suas:

Cha bhi Mairi ri ’faicinn,

O mo chreach, i bhith uam

Ann an cadal nach criochnaich

Gu la ’n diolar dhuinn duais.

Ged a thilleadh an samhradh

Agus eoin do an choill,

Agus flurain do 'n thasach,

Cha tig Mairi gu m’ chloinn,

’S ged bheir tim ann an cuairt oirnn
Méran suaimhneis le loinn,

Cha tig bean a’ chuil aluinn,

’S gur a craiteach sin duinn.

’S e bhith léirsinn do shuilean
"N am dhaibh dunadh fo sgleo

A chuir saighead am chridhe

’S a dh’ thag m’ inntinn an ceo;
’S gur e bhith ’ga do charadh
Ann an claraibh gun deo

A thog acaid trom cléibh dhombh,
Ni nach tréig mi ’s mi beo.

TURAS DO SHIUDAIC.
LE CALUM MAC GILL-IOSA.

Séist—

Hi du, o ho, na ’'m b’ aill leibh e,
Deoch-slaint” an fhir o ’n thill sinn.
Hi hu, o ho, na ’m b’ aill leibh e.

Mu thus na bliadhna thainig oirnn

A ghluais sinn as a’ Bhraighe so
Thoirt sgriob a choimhead aiteachan,
’S chur seachad pairt d” ar mighean.

Gu ’'n d’ fhuair sinn beathach, ’s phaigh sinn i,
O fhior dhuin-uasal araide,

’S nuair chuir sin oirre <eng>harness<gai>
Cha robh h-aicheadh anns an tir seo.

’S nuair rinn sinn béin a charadh oirnn
’S an t-sléighe dhuinn, ’s bu laidir i,
Dol seachad suas am Braighe

Cha robh dad ri radh a dhith oirnn.

Bha ’n t-side fuaraidh, feannt’ againn,
Bha gaoth bho thuath, ’s i reoidht’, againn,
’S gu ’n thadhail sinn an gleann a bh’ ann
A shealltainn air an ribhinn.

’S gu ’'m bu fada slaint’ aig

An fhear ghrinn thug fiar do ’n lair againn,
’S a thug an cuireadh cairdeil dhuinn

Gu pairteachadh ’n a dhinneir.

Ach fhir a theid do ’n aite sin,

Thoir soraidh choibhneil, chairdeil uainn
A dh’ ionnsuidh Maiseag Phadruig,
Agus Seonaid bhan nam miog shuil.

A’ dol a null an airigh bh” ann

Gu ’n d’ choinnich seann lair bhan ruinn
A chuir seachad roinn d’ a laithean

Ann am paircean am Marg’ ri SO.

Bu chuimhneach leinn an lair ud
Bhith aig Calum Mo6r Mac Pharlain,
Oir bha cas cho cam ’s a b’ abhaist di,
’S bha coltas gabhaidh sgith oirr’.

’S gu ’n d’ rinn sinn curs’ neo-fhaillinneach
Air gleann dubh, fada, fasachail,

’S gu ’n d’ fhuair sinn feadhainn chairdeil ann,
’S cha nar leinn bhith ’g a innseadh.

Ged theirinn fhéin gur doigheil iad,

’S gur sunndach, fialaidh, cedlmhor iad,
’S gur direach, glan ’n an comhradh iad
Cha chanainn corr ’s an fhirinn.

Ach ma gheibh lain Mac Phadruig oirnn
Am mach gu 'n robh an lair aig’ ann,
Theid sinne chur gun dail,

A dh’ aindeoin paighidh, anns a’ phriosan.

’S tha daoine ciatach, coire

Thachair ormsa, ’s air lain Dhomhnaill,
’S gur i bhean aig Ruben Hawley

A thug aran eorn’ is ti dhuinn.

Gu ’n d’thug sinn a’ Bhliadhn” Ur oirre
’S an tigh ’s am faighte fiughantachd
Le fear tha fialaidh, muirneach,

’S cha bu sgeul as ur ri inns’ e.

Bu doigh cur seachad oidhche dhuinn
Bhith g 0l gach stuth a dh’ thaighnichte
’N ar suidhe laimh ri maighdeannan,
Lan coibhneis is toil-inntinn.

Bha fir a dh’ 6ladh dram againn,
Bha fir a dheanadh danns’ againn,
Gu luthmhor, fearail, seolta,
Nuair a chual iad ceol na fidhle.

Gu 'n d’ ghluais sinn as an aite sin
Le beagan sneachd air lar againn;

’S e feasgar la-r-na-mhaireach
Thug gu aite Thearlaich ’c Neill sin.

B’ e sud an t-ait a dh’ fhaighnichdinn,

’S gu ’n d’ fhuair sinn moran coibhneis ann,

’S ged dh’ thanamaid, bhiodh <eng>time<gai> againn,
Gu oidhche nan Tri Righrean.

Ach ’s eagal leam roimh Bhealltainn
Gu ’n tig fios gu aite Sheorais

Mu na gillean bha ’s a’ ghleann ud,

’S gu ’m bi ’n ceol air feadh na fidhle!

’S o’n thill sinn sunndach, sabhailte,
Do ’n tir ’s an deach ar n-arachadh,

Gu ’n d’ chuir sinn dhachaidh ’n lair ud
Air a cardadh, ’s air a chireadh!

ORAN DO DHONNCHADH BAN MAC AN T-SAOIR
LE CALUM MAC GILL-IOSA.

Bha comhlan mér cruinn fo sgeith Comunn Gaidhealach Inbhir-Nis, Ceap Breatuinn, anns a’
Mhart, 1924, mar onair do latha breith a’ bhaird ainmeil, Donnchadh Ban Mac an t-Saoir, a
rugadh da chiad bliadhna roimhe sin an Druimliaghart, Gleann Urchaidh. Chaidh beagan uairean
a chur seachad gu toillichte a’ seinn a chuid oran agus ri fearas-chuideachd eile a bha taitneach
leis gach aon a bha an lathair. Rinn agus sheinn am bard an t-Oran a leanas:—

Séist—

Oganaich an or-fhuilt bhuidhe,

Leis an éireadh sealg is sithionn,

’S ann ad ghruaidh a bhiodh an ruthadh
Nuair a bhiodh tu siubhal bheann.

Fhir a rugadh an Druimliaghart,
Bu tu fhéin an Gaidheal ciatach,
’S tha sinn mdran ann ad fhiachan
Air-son briathrachas do bheoil.

Dh’ thag thu againn dileab ghlombhor,
Fhonnmhor, ionraic, bhrigheil, chedlmhor;
’S thuair thu talann a bha sonraicht’,

’S chuir thu 'n ordugh i gun mheang.

Chuir thu sios an Gaidhlig bhlasda

D’ inntinn anns gach seol a chleachd thu:
Ailleachd naduir anns gach aiteal

A gheibh sinn gu pailt ad chainnt.

Ged tha sinn an so an drasda

Ann an Albainn Nuadh a’ tamhachd,

Dh’ aindeoin drip an t-saoghail, ’s anradh,
Cha bhi Donnchadh Ban air chall.



[TD 53]

Theid sinn a Bheinn Dorain comh’ riut
O’n an tric a rinn thu torachd,

Sealg gu dian air fear na croice,

Eilid bhoidheach, agus mang.

Theid sinn sios leat Coire Cheathaich
O’n bu shiubhlach bhiodh na h-aighean;
Bhiodh luchd frithe tric ’g a leantainn
Anns a’ chamhanaich gu trang.

Cha robh eun no flur ’s an aonach

Nach do chuir thu ’n dealbh fo-dhaor dhuinn,
Bhiodh gach sliabh is machair gaolach

Nuair a sgaoileadh tu dhiubh ’n t-sreang.

Gunna dubhghorm ann ad achlais,
Beagan phunnd de dh’ fhudar Ghlaschu,
Peilear teann, is cuifein asgairt,

’S bhiodh tu beairteach aig gach am.

Sealg nam frithean, ’s iasgach buinne,
Thug thu barr thar chaich orr’ uile;

B’ e do mhiann a bhith ’s 2’ mhunadh
Leigeil cuilean ri damh seang.

’S iomadh cuideachd aluinn, uasal,
Bheireadh cuireadh dhut o d’ bhuadhan;
B’ e do dhoigh bhith ’g gabhail dhuanag
Nuair chuirte mu ’n cuairt an dram.

Caithidh sinne nochd na h-uairean
Togail cliu is onair suas dhuit;

Fear nach lean sinn, togaibh uainn e,
’S aobhar gruaim dhuinn e bhith ann.

ORAN AN TAGHAIDH.
LE CALUM MAC GILL-IOSA.

Séist—

Ho diri, ’snahiu 6,

Ho hiri, ’sna hiu o,

Hirir, ’snahiu o,

Gheibh an Dugh’lach mo bhot.

Mac an fhir ’s an robh ’n talann,
’S nach biodh foilleil ’n a nadur,
’S mi gu ’n earbadh mo chas ris;
Thug e barr aig a’ mhod.

Tha mo runs’ air an thiuran,

’S e ro-uasal ’n a ghiulan,

’S iomadh gin tha toirt cliu dhuit,
Toirt na h-ionnsuidh cho 0g.

Tha thu coibhneil 'nad nadur,
Ann ad chom chan ’eil faillinn,
Is tu shiol nam fear laidir
Rachadh dana ’s an toir.

Bho ’n a chaidh thu troimh ’n duthaich
A thoirt foillseachadh ur dhuinn,

’S 1omadh aon nach robh duil ris

A thionndaidh a chot!

Muinntir Sheistico, ’s Mhabou,
Agus Shiudaic ag raitinn

Gur ann dileas do ’n armunn
Bhios an aireamh as mo.

Tha na Frangaich air tionndadh
O’n dh’ thosgail an suilean,

Bidh iad leinn, ’s chan ’eil curam
Nach bi chuis mar is coir.

Bidh fir Hogama chaombh leis,

Bidh an Leig air gach taobh leis,
Bidh Marg’ri leis, ’s chan thaoin sud,
Aite gaolach nam bo.

Bidh gach meinneadair guail leis,
Bidh gach aon tha mu ’n cuairt leis,
Bidh iad deas agus tuath leis,

Na tuathanaich choir.

Bidh na boirionnaich dileas
Anns gach ait aig am bi iad,
Ma’ ri gruagaichean riomhach,
Tri mil” agus corr!

Theid a’ chrois air a’ phaipear

Mu choinneamh sinm Isaac;

’S mi tha cinnteach nach caill sinn
Daoine daimheil Ghlenco.

Latha daingneachadh cuise
Bidh sin aighearrach, sunndach,
’S ceol na pioba cur surd oirnn
Seachad luban Strathlorn.

Ma gheibh sinn ar durachd,

’S gu ’n teid esan do 'n luchairt,
Cha ruig gnothach na duthcha
Leas curam chur oirnn.

A’ BHANAIS CHRIDHEIL.

Moch Di-luain ’s ann, o hi
Rinn sibh gluasad, ho ro,
Ogh’ chan Ruairidh, o hi,
Dol air cuairt gus bhith posd’.

Falbh o 'n Eipheit, o hi,

Gu robh breéid geal, ho ro,
Eich ’'n an éideadh, o hi,

’S iad ’nan leum aig fir 0g.’

Sios am Braighe, o hi,

Bha i gabhaidh, ho ro,

Bha Clann Pharlain, o hi,

’S fear no dha dhiubh mu’n stor.

Losgadh fudair, o hi,
Méran smuide, ho ro,

Fir fo churam, o hi,

’S eich a’ Chuil ri rud mor.

Leum gu ’n iarraidh, o hi,
Air a fiaradh, ho ro,

’S math, a chiallain, o hi,
Gu ’n robh srianan air doigh.

Fhuair iad sabhailt’, o hi,

As a’ ghabhadh, ho ro;

Mar bha ’n dan daibh, o hi,
Thill a’ charaid, ’s iad posd’.

Chruinnich cairdean, o hi,
As gach aite, ho ro,

Toirt an lamh dhaibh, o hi,
H-uile gras bhith ’n an coir.

’M beul na h-oidhche, o hi,
Las iad coinnlean, ho ro,
Shuidh iad loinneil, o hi,
Ann an coibhneas ro-mhor.

Dhanns iad surdail, o hi,

Air an urlar, ho ro,

Chite bruchdadh, o hi,

Troimh gach gnuis, fallus mor!

Ceol ro-uallach, o hi,

Teudan cruadhach, ho ro,
Bioran luaineach, o hi,

’S Aonghas Ruadh air a dhoigh.

Bha gach seud ac’, o hi,

A bha feumail, ho ro,
Rogha feudsa, o hi,

’S an stuth éibhinn air bord.

Chluinnte gledsgan, o hi,
Aig gach seann duin’, ho 10,
Sugh an eorna, o hi,

Dol ’nan ceann, mar bu nos.

SAIGHDEARAN CHEAP BREATUINN.
LE CALUM MAC GILL-IOSA.

’S iad mo ruin, na gillean gasda,

Chaidh air astar uainn thar saile,

Cha bhi duil ri aon diubh thilleadh

Gus an iomain iad na <eng>Germans.<gai>

Cha bhi duil ri aon diubh thilleadh

Gus an iomain iad na <eng>Germans,<gai>
Gillean eireachdail Cheap Breatuinn

Dol a chleasachd ris an namhaid.

Gillean eireachdail Cheap Breatuinn
Dol a chleasachd ris an namhaid,
Gu ’n robh piob ’g a seinn is druma
Togail mulaid, leigeil gaire.

Gu ’n robh piob ’g a seinn is druma,
Togail mulaid, leigeil gaire,

Chan ’eil oidhche, chan ’eil maduinn,
Nach ’eil acain air na dh’ thag iad.

Chan ’eil oidhche, chan ’eil maduinn,
Nach ’eil acain air na dh’ thag iad,

Nollaig mhoér a’ teannadh dluth oirnn,
Chan ’eil sunnd orm mar a b’ abhaist.

Nollaig mhor a’ teannadh dluth oirnn,
Chan ’eil sunnd orm mar a b’ abhaist,
Agus oidhche na Bliadhn’ Uire—
Clann mo ruin, cha bhi iad laimh ruinn.

Agus oidhche na Bliadhn’ Uire,

Clann mo ruin, cha bhi iad laimh ruinn,
’S moér an ionndrainn thar an dunain

Na fir shunndach, mhuirneach, bhaidheil.

’S mor an ionndrainn thar an dunain
Na fir shunndach, mhuirneach, bhaidheil
A bhith ’n diugh taobh thall nan cuantan
Cur na ruaig air sluagh gun aireamh.

A bhith ’n diugh thaobh thall nan cuantan
Cur na ruaig air sluagh gun aireamh;
Anns a’ mhaduinn, 'n 4m dhomh dusgadh,
Bidh mi tursach agus craiteach.

Anns a’ mhaduinn, 'n am dhomh dusgadh,
Bidh mi tursach agus craiteach,

’S trom an sac th’ air mo chulaibh,

’S culaidh churaim dhomh gu brath e.

’S trom an sac th’ air mo chulaibh,

’S culaidh churaim dhomh gu brath e,
Och nan och, gu bheil sinn deurach
O ’n la b’ theudar duibh ar fagail!

CAILIN A’ BHRAIGHE.
LE CALUM MAC GILL-I0SA.

’N dm dhomh dusgadh air maduinn

Ghrianach, chubhraidh, gheal, thaitneach gu leoir,
Agus brata geal ghriogag

Air a sgaoileadh gu min feadh an fheair;

Bha na h-eoin air na geugan

Mu choinneamh a chéile ri ceol,

Agus cailin a’ Bhraighe

A’ seinn luinneagan aluinn le treoir.

Gu 'n do dh’ éisd mi le firinn

Ris a’ cheol a bha direadh gu m’ chluais;

Dh’ éirich m’ aigne o mhighean,

’S dh’ aom mo smaointinnean cianalais bhuam;
Ceol nan teudan cha b’ thiu leam

No na ribheidean ciuil a chur suas,

Laimh ri oran na cailin

A chuala mis’ anns a’ mhaduinn Di-luain.

Chailin donn as glain’ nadur,

Chuirinn furan is failt’ ort gach uair;

Gu bheil coibhneas is firinn

Na maighdinne sgriobht’ ann ad ghruaidh;
Tha do shealltainn ag innseadh

Nach ’eil foill ann ad inntinn do 'n t-sluagh,
Ach gu furanach, failteach,

Cridheil, ceanalta, cairdeil, gun ghruaim.

Troigh aotrom, glé uallach,

Nach dean dealta a ghluasad de ’n thiar;

Ceum cinnteach ’s gach uair aig

A’ chailin dol uasal ri gniomh;

Lamh na banaraich bhuaile

Dol a bhleoghan cruidh guaillfhionn air sliabh;
Cridhe fialaidh na stuamachd,

Sud an t-ionnsachadh fhuair thu o riamh.

Tha do phearsa deas, boidheach,

’S math thig dreas ort an ordugh as uir’;

’S ge b’ e fear ni do bhuannachd,

Gheibh e moéran de ’n uaisl’, tha mi ’n duil.
Tha thu measail ’s gach aite

"N d’ fhuaradh eolas air ailleachd do ghnuis,
’S nuair a chruinnicheas an oigridh

C6 bu mhiannach leo comh’ riu ach thu.

Chaidh do thogail is t’arach

"N tus t* 0ig” anns a’ Bhraighe so théin—
Gu toil-inntinn is manran,

Chan ’eil a leithid a dh’ aite fo 'n ghréin—
Far an lionmhor do chairdean,

Na fir thogarrach, lamharra, threun’,

’S ged tha roinn dhiubh air thagail
Gheibhear fiurain nach taire ’nan déidh.

Tha thu ’n chinneadh nach striochdadh

Ann an cruadal no gniomh dheanadh feum,

Fir nach togadh dad miothlachd

Ach a chuireadh grad sios i gu treun;

’S mér an t-ainm a bha riamh dhiubh

Anns gach aite ’s am fiacht’ iad an streup—
Daoine furanach, fialaidh,

Bh’ air gach taobh as na thriamhaich thu fthéin.

AN TE RUADH ’S AM BODACH.
LE CALUM MAC GILL-IOSA.

Séist—

Thug mi gaol, moéran gaoil,
Thug mi gaol agus gradh;

’S mur a faigh mi an te ruadh,
O, cha dual dhomh bhith slan.

Tha mi ’n duil, a chailin 0g,

Nach ’eil doigh dhombh bhith slan,
Mur a toir thu gealladh dhomhsa
Mo phosadh gun dail.

Tha do chul air dhath an oir,

’S e 'n deagh dhoigh o do laimh,
Bachlach, maiseach, sios na dhuail
Mu do ghuaillibh a’ snambh.

Tha do cheum ro-aotrom leam,
Fanaidh ’n driuchd fo do shail;
Tha thu shiol nan daoine beo

Ghleidheadh geall air leum ard.

’S e cho math ’s a ni thu ’n t-im
Thoilich m’ inntinn-sa trath;

’S ma gheibh mi thu théin ’s a’ chuach,
Bidh mo shuaimhneas ro-lan.

Ged thug mise leam Mac Neill,
’S ann gus m’ inntinn chur cearr;
’S eagal leam gu ’n toir e bhuam
An te ruadh, ’s mise “lan.”

Ma chluinneas na baird mu ’n t-Stri,
Ni iad cinnteach dhomh dan
Airsidh <eng>S. to H. M. G.,
Donald D.<gai> ’s Aonghas Ban.

Cha ghabh mis bodach liath,
Chan ’eil rian agam dha;

Ged a bhiodh a chrodh air éis,
O, chan éirich e trath.

Falbh, a bhodaich, ’s fuirich thall,

’S na bi 'n geall air mo laimh;

’S mor gu’m b’ thearr leam oOigear ciuin
Rachadh liumsa gu bail.

Ged a bhiodh do chrodhs’ air doigh
Leis gach seorsa de bharr,

’S dorra dhut gu bheil do cheann
Cromadh teann air an lar.

Ged a rachadh tu leam fhéin
Latha féille tromh ’n t-sraid,
Fear bhios crubaiche 'n a cheum,
Cha bhi speis agam dha.

Combh’ ri bodach a bhios breoit’,

’S dona se0l a ni gradh;

’S moér gu 'm b’ fhearr a bhith ’s a> Chul
Anns an dluth choill” a’ tamh.

Cha bhi anradh anns a’ Chul

Ged thig duldachd ann trath;

B’ thearr leam sin na dust a’ ghuail,
’S fideag chruaidh shéideas trath.

Orain Le Domhnall MacPharlain

BANAIS A’ CHAMUIS.
LE DOMHNALL MAC PHARLAIN.

Séist—

Gu ’m bu slan do 'n chomunn ghrinn,
’S an tigh mhuirneach a bha cruinn;
Sud an sgeula bu toigh leinn

A bhith cluinntinn iad bhith fallain.

’S ann an Mabou mhor sin shuas
Thainig comhlan grinn a nuas,
Sliochd nan daoine dh’ am bu dual
A bhith tuathanachas fearainn.

Cha robh uaireasbhuidh orr’ riamh
Anns gach tir dh’ an d’ rinn iad triall,
B’ e bhith aighearach am miann,

’S a bhith fialaidh ri fear aineoil.

Fhuair iad coir bhios buan, ’s nach tréig,
Air an 0igh as ciuine beus,

Meur de’n chraoibh a dh’ thas gun bheud,
’S a bha spéiseil anns a’ Chamus.

Cuireadh fialaidh chaidh mu ’n cuairt
Dh’ an do fhreagair sinn gu luath,

A bhith cruinn air oidhche Luain

Ged bhiodh fuachd ann agus frasan.

Chruinnich cairdean bho gach sgir
Eadar Mabou ’s Margairi;

Bha gach cuis an ordugh grinn,

’S bha toil-inntinn ann gun ghainne.

Chruinnich gillean fearail, 0g,

A bha rianail anns gach sedl,

Cha robh misgearachd ’nan coir—
Sud na h-oganaich bha ceanalt’.

Chruinnich nionagan gun mheang,

Ann an riomhadh nach robh ’n taing,
Cridheil, comhraideach bha ’n cainnt,

’S cha robh mealltaireachd 'nan gealladh.

Chaidh an t-suipear chur gu doigh
Leis na mnathan fialaidh, coir—
Gu ’n robh pailteas air a’ bhord
De na seorsachan bu mhath leinn.

Nuair a chualas fuaim nan teud,

Ghluais ar n-inntinnean d’ a réir,

Chaidh an t-urlar chur gu feum—

Righ, gu 'm b’¢éibhinn leam a’ chaithream.

Fhuair sinn aighear, fhuair sinn cedl,
Fhuair sinn abhachd de gach seors’,
Bha gach ni ann mar bu choir,

’S mar a dh’ ordaichinn air banais.

Chaidh an oidhche chur mu ’n cuairt
Leis gach aoidhealachd bu dual,
Bha gach aon againn fo ghruaim
Nuair a chualas gu’'m b’ e lath’ e!

Saoghal buan do ’n charaid ghrinn
Ghluais air thus na cuideachd leinn,
’S mor an toileachadh e dhuinn

A bhith cuimhneachadh ur banais.

MARGAIRI.
LE DOMHNALL MAC PHARLAIN.

Séist—

"M falbh thu leamsa fad’ air astar?

’M falbh thu leams’, a ghraidh mo chridh’?
"M falbh thu leams’, a ribhinn shuairce
Null thar chuan gu Margairi?

Chi thu abhainn mhoér *n a deann-ruith
Bho Loch Ainslidh troimh na glinn,
’S bailtean aoibheil air gach taobh dhi
’G altruim dhaoine faoilidh, grinn.

Gheibhear bradan anns gach linne
Leis na gillean nach ’eil cli,

Tasg as aille thig bho 'n t-saile,

’S miadh ro-ard air anns gach tir.

Chi thu tearnadh le na bruachan

An crodh guaill-fhionn bho na glinn,
Agus grugaichean ’g an cuallach,
Gabhail dhuanag, o cho binn.

Gheibhear bainne blath na buaile
Dheanadh buan an duine tinn,

’S gainne ime, cais’, no uachdair,
O cha chualas ann ri m’ linn.

Fasaidh graiseach de gach seors’ ann,
Coirc’ is eorn’ air bheagan stri,
Cruinneachd aluinn, is buntata,

’S cha bhi faillinn oirnn no dith.

Gheibhear measan ann as t-samhradh,
Sud an t-annlan ’s am bheil brigh,
Iomadh seors’ air feadh nan gleann diubh,
’S chan ’eil cainnt agam gu 'n inns’.

Cluinnear eoin a’ seinn air gheugaibh,
Ag cur éibhneis anns gach cridh’,
Pailteas fhluran air gach taobh ann,
Sgaoileadh tuis bhios cubhraidh leinn.

Chi thu uaislean as gach rioghachd
Gabhail ioghnaidh feadh na tir,

Cuid ag iasgach nam breac ballabhreac,
’S cuid a’ sealgaireachd nam frith.

Fhreagair i am briathran ceutach,
“Chan ’eil reusan tuilleadh inns’,
Creididh mi na thu thu ’s raitinn,
’S ni mi tamhachd am Marg’ri.”

ATH-SHEALLADH.

LATHA NA BLIADHN’ UIRE, 1927.
LE DOMHNALL MAC PHARLAIN.

Tha Bliadhn’ Ur a nis air tighinn,

’S gur a mithich dhuinne dusgadh
Agus meorachadh car tacain,

Ciamar chaith sinn ar cuid uine;

Ré na bliadhna th’ air dol seachad,

"N robh ar cleachdainean ’s ar giulain
Criosdail, carthannach an comhnuidh,
A’ toirt solais do ar Cruithear?

"N robh sinn dileas do ar n-uachd’ rain,
No cur suarach an cuid riaghlaidh?

"N robh ainn uaibhreach, borb ’n ar nadur,
’S a toirt sarachadh do ’r n-iochdrain?

"N robh sinn cuimhneach mu ar dleasnas,
Cuibhte ’s leisg is daonnan striochdte

Do gach trioblaid agus anradh

Bha toirt tair duinn feadh na bliadhna?

"N robh sinn faicleach mu ar briathran,

No cur sios gu tric air cacha?

"N robh sinn frionasach, gun thaigh’dinn,

’S air bheag coibhneis ri ar nabuidh?

Nuair bha e trom fo éislean

No an éiginn le cion slainte,

’N d’ rinn ainn diochuimhn’ air na facail,
“Biadh do ’n acrach, ’s deoch do ’n phaiteach™?

’N robh sinn measarra an comhnuidh
Air 2’ bhord an tigh na feusda:

"N tug sinn gaol do mhac-na-braiche,
No ’n do sheachainn sinn a’ bhéist ud?

’N tug sinn faireachadh do ’n oigridh
"N liuthad doigh ’s an dean e beud orr’,
’S mar a leagas ¢ "nan sineadh

Iad ’s an dig gun chomas éirigh?

Fearg is diumb, an d’ rinn sinn altrum,
No ’n do smachdaich sinn air tus iad?
Nuair a dh’ iarr ar namhaid réite,

’N robh sinn reusanta no dur ris?

"N robh sinn cleachdte ris an fhirinn
Bhith ’g a h-innseadh mar is cubhaidh,
Ann am briathran ciuine, socrach,
Saor o bhrosgal agus culchainnt?

"N robh sinn math gu deanamh urnuigh
Ri ar Cruithear, moch is anmoch?

No an robh sinn mar bu trice

As ar gliocas fhéin ag earbsa?

"N tug sinn ionnsaigh air ar fiachan
Chumail sios, no ’n d’ rinn sinn dearmad
Air a’ chosnaich fhaicinn paighte

Mar is gnath a réir a’ bhargain?

Ghabh sinn sealladh nis le curam

Air an uine dh’ fhalbh gun thios duinn,
’S chunnaic sinn gur iomadh aite

Rinn sinn aithntean Dhé a bhristeadh.
’S coir duinn nise teachd le durachd,
’S ar cuid uine chaith na ’s glice

Los nach meataich gairm a’ bhais sinn
Ge b’ e ait’ no am an tig e.

FIOS-FREAGAIRT MOIRE.
LE DOMHNALL MAC PHARLAIN.

Fhuair mi litir a nuas as a’ Bhraighe ud shuas,

Air a dunadh glan suas, ’s air a céireadh;
Lamh-sgriobhaidh a’ Bhaird air a bathais chitin, bhain,
Agus, eudail, gu 'n d’ fhailtich mi fhéin i.

Ged bhithinn an cas aig fiabhras an sas

Gu 'm b’ fhearr i na plasd’ air m’ éislean;

’S le firinn, ’s an am, gu 'm b’ thearr dhomh na dram
Nuair a chaidh an da rann a leughadh.

Bat’ Alasdair choir, dhomhsa b’ aithne glé og,

’S tric a sheol 1 bho chors’ a’ Pheutain,

Le sgriobair glan, ur, bu mhath lamh air an stiuir,

’S a chuid ghillean gu luthmhor, éibhinn;

’S math a dh’ aithnichinn i nuair a thoisicheadh stri,

I air thoiseach mu mhile, ’n creutair;

’S i gu cuinnleanach, grinn, dol bharr thonnan ’n a still,
Cha bhiodh airtneal no sgios ’n a creubhaig.

Oran molaidh do Mhoir! tha e doigheil gu leor,

Gu 'n do lion e le bosd ’s le sunnd mi;

Dh’ thalbh gach trioblaid is bron, theich gach aiceid is 10in’,
Thainig spiorad na h-oig’ as ur orm.

Saoil ’n do thuig mise riamh gu ’n robh mi cho briagh’,

No idir cho fiachail, clititeach,

Gus an d’ innis thu fhéin domh ’n ad litir an dé

Barail dhaoin’ air mo bheus ’san duthaich.

Ach ’s e dolaidh rinn thu, tha mi cinnteach co-dhiubh,
Nuair a chuir thu ’g am ionnsuidh ’n t-oran;

Thainig morchuis ‘nam cheann, biodh mi taireil ’s gach am,
’S cha taobh mi ach gann Mac Dhomhnaill.

Gur e thogas mo shuil nise baran no ditc

Do ’m bi fearann is maoin an ordugh;

<eng>Plenty money, you know, on excursions to go,<gai>
Nuair bhios cach ’s iad <eng>at home<gai> gu bronach.

Soraidh leat, thir mo ghraidh, gu *'m bu fad’ thusa slan
Agus pailteas de bharr mu ’n cuairt ort;

Gu ’'n robh fiodhull nan teud agad daonnan air ghleus,
Agus piob nan dos réidh mu d’ ghuaillibh.

Mu ’n tig a’ Bhliadhn’ Ur, theid mise <eng>for sure,<gai>
A dh’ éisdeachd do chiuil is dhuanag;

’S gu ’n danns sinn na “Flurs” le mireag gu ’n cul,

’S chi thu daiseachan ur ’s an uair sin.

(Air-son “Moladh Moire” faic taobh-duilleig, <eng>page<gai> 17)



[TD 72]
AN NIGHEAN BHEAG AIG MA.
LE DOMHNALL MAC PHARLAIN.

Séist—

Ho ro nighean bheag mo ruin,
Nighean bheag a th’ air mo ghluin;
Ho ro nighean bheag mo ruin,

Mo dhurachd thu bhith sona dheth.

Riamh o ’n chunnaic mi do ghnuis
Gu ’n do atharraich mo churs’;
Thainig neart chugam as ur,

’S gu ’n caith mi 'n uine toilichte.

Ged a bha na gillean ann—

Seumas, Domhnall, Calum, EQin,
Gus an d’ thainig thu "nan ceann

Gu ’n robh mi, Sheonaid, dorranach.

Ni na gillean iomadh fuaim
Feadh an tighe dol mu ’n cuairt,
Ach bidh tusa, chiall ’s a luaidh,
Gu coibhneil, suairce, conaltrach.

Ged a bhithinn fann no sgith,
Bheir e togail air mo chridh’
Nuair a gheibh mi thusa strith
Ri deannamh ni air choireigin.

Ni thu cocaireachd gu réidh,

Ni thu bonnach beag dhuit fhéin,
Anns a’ phinnt gu ’n dean thu feusd
Gu seolta, gleusda, corragach.

Bidh do phoca luma-lan,

Leis gach ni a gheibh do lamh—
Stiallan buidhe, gorm, is ban,

Gu 'm bi e sgaint’ le 'n coireachdain.

Cha bhi putan dubh no dearg,

Cha bhi griogag mhin no gharbh,
Oisinn sgathain, pios do dhealbh,
Nach bi thu sealg gu cothromach.

Bidh am meuran tric ad dhorn,
Siosar beag, gur leat air choir,
"N t-snathad bheag ’s an t-snathad mhor,
Gheibh thu an comhnuidh cothrom orr’.

Gur a toigh leat frogan ur,
Prine-broillich, is cir-chuil,
Brogan riomhach as a’ bhuth,

’S gur coingeis thu de chosgas iad.

Theid am falt a chireadh suas

Anns gach fasan thig mu ’n cuairt

"N dé gu h-ard, an diugh mu ’n chluais,
Is bioran cruaidh is drochuair ann.

An dara uair ag cumail stoir,

Far am bi gach seud as boidhch’,
Baintighearnan le siod’ is srol,

Is iomadh seorsa crocaraidh.

Chan ’eil piatan, cu no cat,
Isean, laoighean nach ’eil leat,
’S ma theid aon dhiubh a chur as
Bith bualadh bhas is dorran ann.

ORAN DO °N PHAIPEIR GHAIDHLIG, “MAC-TALLA.”
LE DOMHNALL MAC PHARLAIN.

So dhut dollar, fhir mo chridhe,

Tha e dligheach dhuit ’s an am;

’S gu ’m bu fada beo a’ Ghaidhlig
Anns gach cearna, bhos is thall.
Buaidh is piseach air Mac-Talla:
Miann gach caraid e bhith ann,

Gu bhith seinn na Gaidhlig luachmhor
Mar bu dual do Shiol nam Beann.

Gu bhith seinn na Gaidhlig aosda

Bh’ aig na daoine fearail, treun

A chaidh arach feadh nan garbh chrioch
’S gu “m bu dealbhach i bho 'm beul.
Bha i ’n cleachdadh, ’s gu ’m bu bhlasd’ i
Aig na gaisgich bha ’s an Fhéinn;

’S a réir seanachais, anns a’ Gharadh

Gu 'm bu chanain i do dh’ Eubh!

Air feadh duthchannan Roinn Eorpa

Bha i edlach ann bho chian;

’S mu ’n deach Caesar null do Bhreatunn
Bha i ’n cleachdadh aig gach triath;

’S nuair a rinn na Gaidheil gluasad

Thar a’ chuain gu tigh’nn an lar

Thug iad leo an canain priseil

Bha mar dhileab aca riamh.

Tha fir fhoghluimte ag innseadh
(Léinn gur firinn e, ’s cha bhreug)
Gu bheil storas innt’ an tasgaidh,
Agus pailteas dhe nach tréig;

Nach ’eil 1 an taing, no ’n eismeil
Cainnt na h-Eadailt, no na Gréig,
Cainnt na Frainge no na Gearmailt—
Tha i earbsach aisde fhéin.

Tha i finealta, gun éislean;

Tha i speiseil ciuin, gun mheang;
Miann gach ribhinn 1, ’s chan ioghnadh,
Labhras siobhalta, gun sgraing.

Thug na giomanaich i ’n roghainn

Ann am faoghaid nan damh seang;

’S nuair a dh’ éireas fearg no tuasaid
Gur i bhuanaicheas gun taing.

Tha i deas gu dol a sheanachas,
Modhail, earbsach anns gach cuis;
Tha i beurra, fallain, fuasgailt’,

’S tric a bhuannaich i ’s a’ chuirt.
Stidradh luinge ri la stoirmeil,
Bha i ainmeil air bho thus,
Soilleir, laidir, deas, gun fhaillinn,
"N am bhith bairlinneachadh criu.

’S beag an t-ioghnadh sinn bhith ’n cliu oirr’,
Gur h-i dh’ ionnsaich sinn ’n ar cloinn,

’S ¢6 nach tugadh meas is gradh dhi,

Rinn ar mathair a toirt dhuinn.

A chainnt liobharra, ghlan, uasal,

Gu bheil buaidh ort agus loinn,

’S ¢6 a leigeadh tu air diochuimhn’

Ach an siachaire gun sgoinn.

A chainnt ullamh, ealamh, iasgaidh,
"N 4m a dh’ iarrrar thu gu feum;

A chainnt iomraiteach, gun mhorchuis,
Mhilis, oranach, ghlan, réidh;

A chainnt fhuranach, gun fhaillinn,
Thug mi gradh dhut agus spéis;

Gu ’'m bu fada beo ’s gach tir thu
Agus miltean ort an deidh.

CUMHA.

LE DOMHNALL MAC PHARLAIN.
Séist—

Hu a hd, tha mi fo leann-dubh,
Hoirionn hé, ’s mi trom gu direadh,

Hu a ho, tha mi fo leann-dubh.

Marbhphaisg ort, a Bhais gun trocair’,
’S tu dh’ thag bronach mi is diblidh.

Tha mo chridhe briste, bruite,
’S tric bho m’ shuil na deoir a’ ruidhleadh.

Cumha pheathraichean is bhraithrean,
Sin an drasda fath mo mhighean.

Dh’ aindeoin gleadhraich mhor an t-saoghail
Tha sibh daonnan ann am inntinn.

Nis cha chluinnear anns an fhardaich
Mar a b’ abhaist ceol na fidhle.

Gu ’n do fhroiseadh dreach a’ gharraidh,
Far am b’ abhaist flurs bhith cinntinn.

’Leasbuig donn an leadain dualaich,
’S e bu luaithe chaidh ’s a’ chill dhiubh.

Bha e modhail, fearail, dealbhach,
Cha robh fearg no cearb ri inns’ air.

Mu ’n do ruith ach beagan mhiosan,
Bas Catriona rinn ar ciobadh.

Dh’ thag i companach fo bhron dhe,
’S paisdean oga, boidheach’, siobhalt’.

Dh’ thalbh oirnn Alasdair 'na dhéidh sin,
Dh’ thag e deurach sinn, ’s cha b’ ioghnadh.

Bha e coibhneil, grinn is cairdeil,
Inntinn ard, is nadur direach.

Chaidh lain 0g thoirt bhuainn am bliadhna,
’S e dh’ thag cianail sinn da-rireadh.

Bha e turail, ciuin, neo-phroiseil,
Bha e sporsail, gun dad miomhoidh.

’N deuchainn dheireannach ri aireambh,
Chaochail Mairi bhaidheil, dhileas.

’S buille thorm e do a céile,
’S tha chlann deurach bho nach till i.

Tha am mathair tric ’g an caoineadh,
Chan e ’n aois a thug fo chis .

Tha an athair trom fo sprochd dhe,
’S moér an nochd leis na tha dhith air.

Nuair a bha sinn uile comhla,
Righ, bu sholasach bha m’ inntinn.

Fhrois gach conaltradh is abhachd,
Bhiodh ’g ar taladh, is toil-inntinn.

Cha do smaointich riamh am 0ige
Ciod am bron a thig ri tim oirnn.

Guidheam sonas anns na h-Ardaibh
Aig na cairdean bhith gu dilinn.

Gloir is moladh, cliu gu siorruidh
Do an Triath a thug a’ chis dhinn.

TOMBACA IAIN.

LE DOMHNALL MAC PHARLAIN.
Séist—

Tombaca na smuid a thogadh mo shunnd,
’S a chuireadh air chul gach oinnsealachd;

Tombaca na smuid a thogadh mo shunnd.

"N tombaca th’ aig lain, ’s e 1¢ighseadh mo chridhe
Nuair rachadh fo *m chiobail-sa gomag dhe.

Chan fhaighinn cho blasda an diugh air a’ mharcaid,
Gu leigheas gach aiceid, ’s e 'm <eng>boy<gai> e.

A phronnadh gu min, ’s a charadh ’s a’ phiob,
Gur aluinn leam fhin an ceo thig as.

Ged bhiodhte ’g am thachdadh le tuchadh is casdaich
Gu’n I¢éighiseadh <eng>blast<gai> de mo sgornansa.

Gun smog dhe ’s a’ mhaduinn, ’s 4m éirigh 4 leabaidh,
Gu deimhinn chan fhaicear na brogan leam.

Gu ’n caill mi mo fhradharc, mo thuigse ’s mo mheomhair
Mur bi e ri thaighinn ’s na storaichean.

Gur truagh bhios a’ chlann ’s an té tha *nan ceann,
’S nach gabh anns an am sin cordadh rium.

Nuair lionainn T. D. gu doigheil dhomh fhin
Cha bhitheadh an Righ cho solasach.

Chan thairich mi sgios, ’s cha ghearain mi ni,
Ma thachras pios bhith 'm phoca dhe.

’S ann theid mi gu luath am baile mu ’n cuairt
Gu h-ioraltach, duanach, oranach.

Na cailleachan as glice, gu bheil iad am meas air,
’S gur toigh leotha <eng>pinch<gai> 'nan sronan dhe.

Gur suarach an ni luchd-riaghlaidh na tir
Bhith maoidheadh air cis a dhortadh air.



(Air-son Freagairt do dh’ Oran an Tombaca faic taobh-duilleig, <eng>page<gai> 131).

FREAGAIRT DO LITIR FLORAIDH.
LE DOMHNALL MAC PHARLAIN.

Fhuair sinn litir bho Nic losaig

Thug toil-inntinn mhor gu 1éir dhuinn,
Air a sgriobhadh ann an Gaidhlig,
Leinn is aluinn bhith g a leughadh;
Ged a bhitheamaid fo phramh dhe,
Air bheag cail an diugh gu éirigh,

Dh’ thoghnadh sealltainn air an litir,
’S ann an tiotadh bhith’maid gleusda.

Gur a duilich leam a raitinn

Gu bheil Gaidheil ann tha tréigsinn—

Cainnt am mathar, O mo naire!

C’ ait an tarr iad as bho ’r 1éirsinn?

Cha bhi faighneachd orr’ an Comunn,

No an coinneamh air la feille,

Cha bhi déidh orr’ aig na h-uaislean,

’S measg na tuath chan fhaighear feum daibh.

Cha bhuin Floraidh do an t-sluagh sin
Tha cur suarach cainnt an sinnsear;

’S ann tha ise de an bhuidhinn

Tha ’ga bruidhinn is ’ga sgriobhadh,
Leis an toil a bhith ’g a leughadh,

A’ chainnt bheusach, cheutach, rioghail,
Cainnt nan sgeulachdan ’s nan oran,
Thogas bron ’s a dh’ thogras mighean.

’S mor an call do 'n Chomunn Ghaidhlig
Thu bhi ’n drasda fad’ air falbh bhuainn
Tha do dhurachd dhuinn mar b’ abhaist,
Gur a trath a rinn thu dhearbhadh;

Chuir thu cuideachadh d’ ar n-ionnsaigh
Chumas cuimhne fad’ air t” ainm-Ssa;
Moran taing dhut bho an Chomunn,
Chuir thu comaine gu dearbh orr’.

CUMHA

MAR GU 'M B’ ANN LE MATHAIR.
LE DOMHNALL MAC PHARLAIN.

Och mo chreach is mo léireadh,

Gur ann agam tha sgeul an dubh bhroin,
Is gach aon ni rium éisdeachd,

Dhaibh gu ’n innis mi reusan mo dheoir;
Chuir mi Mairi dhonn, cheutach,

Ann an ciste ’s an 1éine fo ’n thod,

Dh’ fhag sin aiceid 'n am chré-sa,

Is cha dean i mo thréigsinn ri m’ bheo.

Bho’n a chunnaic mi og thu,

Cha robh lochd ann ad choir-sa ri inns’;
Bha thu siobhalt’ ad chomhradh,

Bha thu iriosal, seolt’ anns gach ni;

Bha thu faighidneach, baidheil,

Cha robh ardan no tair riut a’ stri;

Dh’ aindeoin miobhaigh is anraidh,

Gu ’m biodh tlachd ortsa, Mhairi, is sith.

Ann an toiseach do laithean,

Nuair a bha thu ’n ad phaisde glé og,

Rinn thu cuideachadh trath leam,

Thug sin misneach is cail dhomh na ’s leoir;
Bhiodh tu daonnan ri m’ ghuallain,

Ort chan fhacas riamh gruaman no sgleo,
Ach gu furanach, guanach,

Ciuin, aighearrach, uasal, gun bhosd.

Bha thu iasgaidh, lan curaim,

Bhiodh do lamhsa ri turn ’s am biodh feum;
Bha thu ionnsaichte, turail,

Dol ri gniomh gu’m bu shunndach do cheum;

Bidh mi nise ’g ad ionndrainn,

Bho mo shuil gur a siubhlach an deur;
Cha tog aighear no ionmhas,

Cha tog idir fuaim ciuil mi gu gleus.

Deanamh grinneis le snathaid

Air aodaichean aluinn o ’n bhuth,

Gu ’m bu tearc iad ri 'n aireamh

Na bheireadh ort barr, tha mi ’n duil;
Feadh an tighe ’s gach aite,

Chi mi obair do laimhe gu dluth,

Bheir am chuimhne gun tamh thu,

’S a dh’ thagas mi craiteach, gun sunnd.

Bha thu iochdmhor, lan cairdeis,

Bha thu measail ’s gach aite mu 'n cuairt;
Leat bu mhiann a bhith baidheil

Ris gach aon a bhiodh anrach no truagh;
Bha thu beannaicht’ ad nadur,

Cha robh gearain no caineadh riut fuaight’,
O, cha b’ aithne dhomh t’thaillinn

Fhad’ ’s a bha thu an lathair an t-sluaigh.

Gu bheil t’athair glé dheurach,

’S beag ioghnadh a cheum a bhith mall,

Anns a’ chill taobh a chéile,

Gu bheil siathnar dhe ’n treud, is b’ ¢ ’n call;
Tha do pheathraichean bronach,

Agus d’ aon bhrathair 0g anns an am,

Iad a nise 'nan onrachd

A’ sior chuimhneach’ an comhnuidh na bh’ ann.

’S mor an ionndrainn a th’ oirrne

Bho ’n a dh’ thalbh iad Di-domhnaich do ’'n chill,
Le mo Mhairi dhonn bhoidheach,

Ise chaoidh ris a’ chomhlan cha till;

Ach bho’n ’s ftheudar dhuinn striochdadh

Do ’n Ti sinn tha riaghladh gach ni,

Guidheam sonas gu siorruidh

A bhith agad bho sgiath an Ard Righ.

LUADH CHALUIM.

LE DOMHNALL MAC PHARLAIN.

AIR FONN—Ho ro gu 'n togainn air hugan fhathast.

Cuireadh mor Di-luain a fhuair sinn
Dhol gu luadh a dh’ aite Chaluim.

Nionagan is gillean 0g ann,
’S daoine posda le 'n cuid mhnathan.

Nuair a shuidh iad aig a’ chléithe,
O gu 'm b’ éibhinn leam a’ chaithream.

Cloth g a shadadh is ’g a shuaineadh,
’S dol mu ’n cuairt gu luath aig lamhan.

Cumail tim ri orain Ghaidhlig
Sheinn na baird an Tir nam Beannaibh.

Sheinn iad orain na cleith-luaidhe,
’S chluinnt’ am fuaim ceann shuas a’ bhaile.

Slan gu ’n robh na mnathan coire
Chuir a’ chloimh gu doigh cho ealamh.

Peigi Eoghain, ’s Peigi Dhughaill,
Chuir iad surd air null mu Shamhain.

Gur a miadhail bhios an t-aodach
Am nam faoilleach is na gaillinn.

Cha bhi cnatan, cha bhi loinidh
Air an oigridh bhios ’g a chaitheamh.

’S thad’ bhios cuimhne ’s an taobh tuath so
Air an luadh bha ’n aite Chaluim.

Sud a’ chuideachd a bha ciatach,
’S ¢ nach miannaicheadh bhith ma’ riu!

ORAN DO CHAILEIG BHIG.

LE DOMHNALL MAC PHARLAIN.
AIR FONN—Dean Cadalan Samhach.

Tha Casaidh ’na ribhinn
Tha finealta, suairc’,

A gruaidhean mar chaorann,
’S a h-aogasg gun ghruaim;
A falt buidhe, sinte,

Gu riomhach mu cluais;
Gur boidheach a dh’ thas i
An ailleachd, ’s an snuadh.

Nuair sheinneas am fidhleir
Ceol binn air an teud

Gur aotrom ’san uair sin

A ghluaiseas a ceum;

Gur seanagarra, comhnard,
Ro-bhoidheach bho beul

A sheinneas i ’n t-Oran
Bheir solas dhomh fhéin.

Nuair theid i ’n tigh-sgoile
Air thoiseach bhios i;

Gu ’n ionnsaich i1 leughadh,
No Beurla gun stri;
Ro-eolach, deas, beachdail
Mu eachdraidh gach tir;
Neo-leomach a duais

Nuair a bhuainicheas i.

Nuair bhios 1 'na meudachd
Bidh miadh air mo run,
Gach iosal is uasal

Cur suas air a cliu;

A nadur ’s a beusan

Gun bheud no gun lub;

’S a talantan ainmeil,
Neo-chearbach ’s gach cuis.

Ged thigeadh gu proiseil
Gach oigear ’s an tir

A dh’ iarraidh ort eolais
Le seoltachd ro-bhinn,
Cha taobh thusa on diubh
Le maoin no le ni,

Air aoibhneas as airde

A mhain tha do chridh’.

Na maighdeannan-crabhaidh,
Gu ’n tarr iad thu bhuainn—
Sin comhnuidh as fhearr leat
’San aite mu ’n cuairt;

Bidh sibh daonnan ag urnuigh
Gu durachdach, buan,

Toirt urram do ’n t-Slanuigh’r
Am Parras, tha shuas.

OIGHEAN PHADAINEIRIUM.

LE DOMHNALL MAC PHARLAIN.
AIR FONN—Faithill ho ro, faithill o.

Gur mise tha trom airtnealach

’S a’ mhaduinn an 4m éirigh

Ag cuimhneachach an comhnuidh
Air oighean Phadaineirium.

Ag cuimhneachach an comhnuidh
Air oighean Phadaneirium;

Tha m’ inntinn trom is smalanach
Bho ’'n dhealaich mi an dé riu.

Tha m’ inntinn trom is smalanach
Bho’n dhealaich mi an dé riu;

Gu ’n mheall iad mi le ’'n comhradh,
’S bu doigheil tigh’nn o m beul e.

Gu ’n d’ mheall iad mi le n comhradh,
’S bu doigheil tigh’nn o "m beul e;

Gu ’n d’ lion iad mi le ’n cridhealas,
Le ’'m mireagaich, ’s le 'n ceutaibh.

Gu ’'n d’ lion iad mi le ’n cridhealas,
Le ’m mireagaich, ’s le 'n ceutaibh;
lad coibhneil, banail, siobhalta,

’S gur riomhach leam an éideadh.

lad coibhneil, banail, siobhalta,
’S gur riomhach leam an éideadh;
Gur aotrom air an urlar iad

An dm a’ chiuil a ghleusadh.

Gur aotrom air an urlar iad

An 4m a’ chiuil a ghleusadh;

Gu bheil gach aon ’s a’ chomhlan
A’ tabhairt moran spéis daibh.

Gu bheil gach aon ’s a’ chomhlan
A’ tabhairt moran spéis daibh;
Gilleasbuig agus l0seph
Ro-dheonach a bhith réidh riu.

Gilleasbuig agus loseph
Ro-dheonach a bhith réidh riu;
Peadal agus Alasdair,

’S gur aighearrach le chéil’ iad.

Peadal agus Alasdair,

’S gur aighearrach le chéil’ iad;
Ach bidh mo roghainn agamsa
Le barantas o ’n chléir oirr’.

Ach bidh mo roghainn agamsa

Le barantas o ’n chléir oirr’;

’S cha bhi mi tuilleadh airtnealach
’S a’ mhaduinn an 4m éirigh.

A’ CHAILIN LUACHMHOR.
LE DOMHNALL MAC PHARLAIN.
AIR FONN—Seinn an duan so.

Fath mo smuaintean, hug i ri hu o,
A’ chailin luachmhor, hug 6 ro hi,
Tha fuireach shuas ud air aird nam bruachan,
’S gur lionmhor uasal a th’ air a ti.

Fhuair mi eolas an iomadh aite

Ach bean do ghraidh-sa chan fhaca mi;
Té do ghluasaid ’s do naduir shuairce,
O! ¢’ ait an cualas an d’ fhuaradh i!



[TD 87]

’S beag ioghnadh leamsa na tha an déidh ort,
’S na bheil toirt spéis dhut an iomadh doigh,
Tha modhail ionnsaicht’, lan tuir is ciuine,

’S glan, cridheil, sunndach, mo run geal, og.

Pearsa dhireach, dheas, chuimir, dhealbhach,

Fo shioda balla-bhreac ’s an thasan ur;

Ceum aotrom, comhnard, nach lub am fedirnean,
Is miann gach oigear do shealladh sul.

Tha do bhriathransa blasda, doigheil,

Gun mheang, gun ghoraich, an ordugh réidh;

Do ghuth mar smeorach a’ seinn ’s an Og-mhios,
’S tu gabhail orain as boidhche séist.

Ged bha thu cuairt feadh nan Staidean Aonaicht’,
Cha t’ thug sin smaointean bha faoin ud cheann,
Thu soitheamh, ciallach, ro-chiuin am briathran,
Mar chleachd thu riamh mu ’n do thriall thu ann.

’S meur de’n chraoibh thu nach faoidte reubadh,
’S a chinnich glé mhath ’s an duthaich thall;

’S a’ chuid di bhuannaich taobh bhos nan cuantan,
Gu ’n d’ chinn i suas mar bu dualach ann.

Chan e diomhanas chleachd mo runsa,

Ach snas is curam le tur ’g a rian,

Ro mhoch gu eirigh, gu dol ri feum thu,

’S gu ’n dearbhainn fhéin nach ’eil éis ad ghniomh.

Gur buidh’ do 'n Oigear a gheibh do lamhsa,

’S do ’n toir thu gradh os cionn chaich gu Iéir,

O, biodh e coibhneil, lan tuir is faigh’dinn,

Gun ghiomh, gun thoill ann, ’s ’n a shaighdear treun.

’S ge b’ e aite ’s am bi do chomhnuidh,
Biodh pailteas storais is solais buan;

O, guidheam slainte dhut fad do laithean,
’S nuair thig am bas dol gu Parras shuas.



[TD 88]
COMUNN GAIDHLIG INBIR-NIS.
LE DOMHNALL MAC PHARLAIN.

Séist—

Hoirionno ho hiriri o,
Hoirionno horiririo,
Hoirionn o ho hi ri U o,

C6 nach ionnsaich a’ Ghaidhlig.

Thainig naidheachd an dé oirnn,
’S gur a taitneach an sgeul i,
Comunn Gaidhlig air éigheach
Aig fir ghleusda ’s an ait so.

Inbhir-Nis nam fear treubhach
Chuir an toiseach mu dhéidhinn;
’S mor an onair daibh théin e
Bhith cho spéiseil mu 'n canain.

Nuair a chruinnicheas an comhlan,
Fir, is mnathan, is oigridh,

Cuirear mighean air fogradh

Le ’n cuid oran math Gaidhlig.

Cluinnear ceol air a’ phiob ann,
Cluinnear gleusadh air fidhlean,
Cluinnear medirean nan nionag
Ag cluich binn air piano.

Gheibh sinn edlas bhios cinnteach
Mu eachdraidh ar sinnsear

Is mu ’n chainnt sin bha priseil
Am measg righrean is bhardaibh.

Gheibh sinn sgeulachdan éibhinn
Mu laochraidh na Féinne,

’S iomadh gaisgeach glan, ceutach
Rinn euchdan ’s na blaraibh

A’ chainnt urramach, aosda,
C0 nach deanadh rith’ faoilte;
Aig ar mathraichean gaolach
Bhiodh i daonnan ’g ar taladh.

A’ chainnt bhlasda, ghlan, uasal,

A’ chainnt bheairteach, gun truailleadh,
A’ chainnt smachdail an cruaidh-chas,
Cumaibh suas i gu bratha.

CUMHA

do BHEAN IOSEIPH MHIC DHUGHAILL a chaochail am Margairi anns a’ bhliadhna 1890,
mar gu ’'n deanadh a companach e.

LE DOMHNALL MAC PHARLAIN.

AIR FONN—Eirinn gu brath.

O ’s truagh mar a tha mi air m’ thagail 'n am onrachd,

Mo chridh’ air a ledonadh ro-mhor anns an am;

Gu ’n d’ fhalbh a’ bhean bheusach, mo chéile glan, boidheach
’S e fagail fo 'n fhoid a thog bron domh nach gann.

Gur cianail mo smaointean, chan fhaod mi bhith gleusda;

Cha dean mi car doigheil, air fogradh chaidh m’ éibhneas;
Tha m’ inntinn ro-chraiteach, is sgail air mo reusan;

Ochoin, fath mo dheuran, gur 1éir dhomh mo chall.

Nuair thuair mi air laimh thu bha m’ inntinn lan solais,
Bha maise na h-oige glé bhoidheach ad ghruaidh;

Do lochd, cha bu 1éir domh, ’s bha mi ann an dochas
Nach tigeadh an toireachd cho 0g ort bho ’n uaigh.

Mar bhata gun chombaist, gun stiuir, no gun aodach,
Am mach feadh a’ chuain ghlais le stoirm air a saodach’,
An duirchead na h-oidhche air roinn nan tonn craosach,
Tha mise cho faoin sin as t’aonais ’san uairs’.

Bha thu deas, direach, dealbhach, gun chearb dh’ fhaoidte luaidh riut,
Do chul buidhe, cuachach ’na dhualan mu ’n chir;

Do shlios mar an fhaoileann a thaobhas na stuadhan,

Bha t’iomhaidh is t’uaisle toirt buaidh anns an tir.

Do nadur bu réidh leam ’s do bheusan bu loinneil;

Bha t’inntinn gun ardan, glan, aillidh mar dhaoimean;

Do lamh bha ro-fhialaidh, ’s do bhriathran gun fhoill annt’;

Mar sgathan a’ soillseachadh coibhneas do chridh’.

Bu shunndach do cheum ’s tu gun éislean an gluasad,
Gu sgiobalta cuanta cur seomair air doigh;

Gu furanach, aoidheil, ’s gu faoilteachail, fuasgailt,
Bhiodh thusa, a luaidh, dol mu ’n cuairt aig a’ bhord.
Ri gniomh bha thu seolta, ro-ghleusd’ agus turail,

La geamhraidh no Maigh chite trath dol ri surd thu;
Gur tearc a bhiodh faillinn an aros mo ruin-sa;

Lan gliocais bha thu agus curaim gach 10.

Gur duilich do phaisdean an drasda ’g ad ionndrainn,

Do ghuthsa cha chluinn iadsan anmoch no trath;

An comhnuidh a’ smaointinn gu ’n till thu ’g an ionnsaigh,
Bhith g éisdeachd am bruidhne ’g am chlaoidh-sa gun tamh.
Dh’ fhalbh maise mo gharraidh, am fluran bu nosar’,

’S a’ chitiin mhaduinn chéitein rinn éirigh gun fthotus;

Tha ’n fhardach gun sunnd domh, gun aighear no solas
Bho’n smaladh an lochran bu bhoidhche na cach.

Gur diomhain, a ghraidh, dhomh an drasda bhith tursach,
’S gur goirid gu 'n duinear an tiine dhomh théin;

Ach guidheam an t-Ard Righ bhith fabhar mo chuis-sa

Le grasan ’g am stiuradh gu ionmhas nach géill.

Nuair bha thusa lathair bu ghnath leat bhith diadhaidh;
Gach subhailc a b’ aille co-fhas riut gu lionmhor;

’S o ’n fthuaradh ’s a’ gharradh gu grasmhor ri gniomh thu
Bidh gloir dhut ’s an t-siorrachd ’g a dioladh ’n a dhéidh.

ORAN MAR GU 'M B’ ANN LE IAIN OG.
LE DOMHNALL MAC PHARLAIN.

Séist—

Nighean donn an t-sugraidh,

’S mo chaileag laghach, shunndach;
Nighean donn an t-sugraidh

Tha muirneach anns a’ bhaile so.

Gur i mo run Nic Dhomhnaill

A chunnaic mi Di-domhnaich,
Cha robh a h-aon ’s a’ chomhlan
Cho boidheach rith’ am bharail-sa.

Tha i cridheil, suinndach;

Tha i modhail, ionnsaicht’,

’S chan ’cil aon ’san duthaich
’N am shuileansa cho math rithe.

Do na Staidean Aonaicht’

Ged rachainn-sa air faondradh,
Gu ’m bi mi tric a’ smaointinn
Air caomhag nam meall-shuilean.

Na biodh ortsa curam,

Oir sgriobhadh mi ’g ad ionnsaigh,
Is tillidh mi ri vine

Do dhuthaich ar n-athraichean.

Bheir mi dhachaidh car dhut
Nach toir fear eile barr air,
Is theid sinn leis a Mhabou,
A dh’ Ar’saig, ’s a Halifacs.

’S mor a tha de spéis dhiot

’Sa h-uile taobh an téid thu,

’S beag ioghnaidh mi bhith deurach
An latha b’ fheudar dealachadh.

ORAN MAR GU M B’ ANN LE ALASDAIR DONN.
LE DOMHNALL MAC PHARLAIN.

AIR FONN—S i nighean mo ghaoil-sa nighean donn 0g.

A ribhinn nam blath shul
Tha fuireach am Mabou,
Gu 'n d’ thug mise gradh dhuit
Nach fhag mi ri m’ bheo.

Gur boidheach a dh’ thas thu

O d’ mhullach gu d’ shailtean,

’S gu ’n deanadh e slainte dhomh
Manran do bheoil.

Ach ’s ann anns a’ Chamus
Tha cairdean a’ fanachd,

’S tha fios ’am gur math leo
A’ chaileag 'nan coir.

A ribhinn dheas, loinneil,
Ma thig thu do ’n Eilean,
Cha bhi ortsa deireas

Gu deimhinn ri d’ bheo.

Gach ni mar is aill leinn—
Tha iasgach an t-sail’ ann,
Tha cruinneachd a’ fas ann,
’S buntata gu ledir.

Ait eile cho fallain

Ri Eilean na Mara,
Chan ’eil e ri fhaighinn
An talamh nam beo.

Tha coibhneas is cairdeas,
Tha ceol agus abhachd,
Tha furan is failte

An dan dhuit le coir.

NIGHEAN DONN.

LE DOMHNALL MAC PHARLAIN.
Séist—

Hug hoirionn ho ro bha ho,

Nighean donn, bhoidheach;

Hug hoirionn ho ro bha ho.

Gur a mithich dhomh gluasad
Agus cuairt thoirt air oran.

Los gu seinn mi do bhuadhan
Bho’n a fhuair mi ort eolas.

Tha thu modhail, ciuin, solbhalt’.
Tha thu riomhach, neo-phroiseil.

Tha thu iriosal, stuama,
Smiorail, fuasgailteach, seolta.

Inntinn shoilleir gun fhoill innt’,
’S tha thu coibhneil an comhnuidh.

’S do chomhradh glan, suairce,
Chuir na h-uaislean an toir ort.

Tha do phearsa deas, direach,
Cuimir, fintealt’, grinn, beothail.

Falt dualach, trom, cuachach,
Mu d’ ghuaillean an ordugh.

Gur a binn leam bhith t’¢isdeachd
Nuair a ghleusas tu ’n t-Organ.

Meur a chuireas an sgriobhadh
Cainnt bhrioghail an ordugh.

Deanamh fuaigheal le snathaid,
Chan ’eil faillinn ad eolas.

Leat bu mhiannach ’s a’ Chéitean
Tional spréidhe thar lointean.

Bhith ’g an iomain do ’n bhuaile,
Seinn dhuanagan boidheach.

ORAN DO DH’ FHEAR AN TIGH-SHOLUIS.
LE DOMHNALL MAC PHARLAIN.
AIR FONN—Irinn, airinn, u ho ré.

Soraidh bhuamsa le deagh bhrigh
Null do dh’ Eilean beag Mhargairi,
Aite tamhachd fir mo chridh’

Aig bheil an inntinn aighearrach.

O ’n tha theisteanas gle ard
Thagh an Riaghladh e thar chaich,
Thug gach aon da cridhe blath,
Oir cha robh namhaid aige-san.

Nuair bhios soithichean a’ chuain
Oidhche dhorch’ an éiginn chruaidh,
Togaidh Aonghas solus suas

A dh’ thogras gruaim a’ mharaiche.

Cha bhi meang no éis ’n a dhriachd;
Cha bhi faillinn bheag ’n a ghniomh,;
Gnothach ceart ’s e sin a mhiann

’S chan e bhith ’g iarraidh fathamais.

Fhuair mi litir nall an de,

Righ, gu "'m b’ éibhinn leam an sgeul,

Gu robh ’n t-slaint’ aca gu léir,

’S nach d’ thainig beud ’n an caraibh-san.

Fhuair mi orain bhuaith’ tha grinn,
Orain fhonnmhor, chedlmhor, bhinn,
Cuid diubh mu na “Cnuic ’s na Glinn,’
Is gu bheil inntinn fhathast annt’.

b

Air an deilbh le dreach is loinn
Tha chuid oran cordadh ruinn;

Tha iad muirneach le luchd seinn,
Is faighneachd aig gach banais orr’.

Bho’n a chaidh e thar a’ Chaoil,
Gu bheil ionndrainn air an laoch;
’S tric a chuir e bron gu taobh,

’S a chuir e faoin air smalanachd.

A bhan-chompanach ’s a luaidh,
Tha ro-mheasail aig an t-sluagh,
Cridhe fialaidh, inntinn shuairc’,
’S 1 lan gach uvair de charthannachd.

Nuair thig side bhoidheach, chiuin,
Fhreagarrach mu mheadhoin <eng>June,<gai>
Gu ’n teid mise sgriob a null

Chuir seachad tine maille riuth’.

(Air-son Freagairt o Fhear an Tigh-Sholuis, faic taobh duilleig, <eng>page<gai> 132).

TE A’ CHUAILEIN BHUIDHE.
LE DOMHNALL MAC PHARLAIN.

Tha an t-oran so air a dheanamh mar gu ’m b’ ann le gille 0g do ribhinn air an d’ fhuair e deagh
eolas air di falbh 4 cearn araid de ’n duthaich so, vair no uvaireigin, gu ruige Boston.

Séist—

Cadal cha dean mi,

Sugradh cha dean mise,
Nochd cha chaidil mi,
Cuimhneachadh air t’fhuran.

Gu bheil mi fo phramh,

’S air bheag cail do chuideachd,
Bho ’n a dh’ thalbh Di-luain,
Té a’ chuailein bhuidhe.

Do an bhaile mhor,

Far ’m bheil moran iomairt,
Chaidh mo run air chuairt,
Dh’ thag sin buan mo mhulad.

’S ioma nionag shuairc

’S an taobh tuath so fuireach,
Dh’ aindeoin ’s na their cach
Thug i barr orr’ uile.

Fhuair i meas nach tréig
Agus spéis gach duine,

Ged bhiodh gruaim air cach
Gheibht’ oirr’ failt’ is furan.

Tha i baidheil, grinn,
’S 1 cho binn ri cuthaig,
Tha i coibhneil, tlath,
Agus ard an urram.

Air an urlar réidh

Tha a ceum ro-ullamh
Freagairt do an cheol

Bhios na meoir ag cluich dhi.

Ann an dreach ’s an sgiamh,
Ann am miod ’s an cuma,

’S mor a tha de loinn

Air a’ mhaighdinn luraich.

Anns an riomhadh ur

Thig & buthan Lunnainn,
Coiseachd suas an t-sraid,
Cha bhi faillinn cum’ oirr’.

’S mi nach iarradh or,

No aon storas diomain,
Ach am bothan blath

Le mo ghradh a’ fuireach.

Bho’n a dh’ fthalbh i ’n dé,
Tha mi deurach uimpe,

’S beag tha thios an drasd
Co6 ri m’ ghradh a’ bruidhinn.

Bord a’ bhata-smuuid’,

Tha mo run an diugh air,
Mis’ an spag a’ chroinn,

Is nach cluinn i guth bhuam.

Och nan och, cha téid
Mis’ air chéilidh tuilleadh,
Meorachadh gun tamh
Mar a bha mi ’n uiridh.

Thusa tilleadh slan

Do ’n tir aird do ’m buin thu,
Toilichte le d’ chuairt,

Gur e duan gach duine.

Bho nach dean e feum

Dhombh bhith deurach tuilleadh
Chan chan mi an corr

Mu ’n dean DOomhnall cumbha.

ORAN DO 'N MHOSGLADH.
LE DOMHNALL MAC PHARLAIN.

Séist—

An d’ thidir, no ’n d’ tharaich,
No ’n cuala sibh

D¢ dh’ éirich do 'n phaipear
Bha luachmhor leinn;

Am miosachan moltach,

Gu ’'m b’ ainm da am Mosgladh,
Gu bheil sinn fo sprochd dhe
Nach d’ fhuair sinn e.

Tha corr is tri miosan

Nach d’ thuair sinne sgial air,

Ma thréig e na criochans’,

Gur truagh sinn dhe;

Gach ni mar bu mhath leinn

Nuair bha esan ma’ ruinn,

’S cha robh an <eng>depression<gai>
Cur gruaman oirnn.

Bha esan gle dhileas

Do dhuthaich ar sinnsear,
Bu tric rinn e innseadh
Gach buaidh a bh’ orr’;

’S a’ tabhairt dhuinn sgeula
Mu eachdraidh na Féinne,
’S gach tapadh is euchdan
Bha dualach dhaibh.

Gun d’ thug e dhuinn cunntas
Air eachdraidh nan Stiubhart,
Mairi, ’s am Prionnsa,

’S an cruaidh-chasan;

Floiri Nic Dhomhnaill

’S na gaisgich bha comh’ rith
Toirt fasgadh do ’n fhogarrach
Uasal ud.

Na sgialachdan fiachail,

’S na h-uirsgeulan ciatach,
Na h-orain bu bhriagha

Leinn cluas thoirt dhaibh,
Cha chluinn sinn iad tuilleadh
Ma theirig an curaidh

A dh’ fhogradh gach mulad
Is truaighe bhuainn.

Ma thilleas e ’n taobh so,

Gu ’m paigh sinn a shaothair,
Gu ’n dean sinn ris faoilte
Gach uair thig e;

Cha bhi e am faillinn

Ma sheasas na Gaidheil

Gu curranta, cairdeil

Ri ghualainn-san.

NIGHEAN DHONN OG.
MAR GU M B’ ANN LE EOGHAN.
LE DOMHNALL MAC PHARLAIN.

Séist—

’S 1 nighean mo ghaoil

An nighean dhonn 0g;

Na "m biodh tu ri m’ thaobh
Cha bhithinn fo bhron

’S 1 nighean mo ghaoil

An nighean dhonn, og.

Air slainte Nic Coinnich

Bha ’n d¢ anns a’ choinneamh,
An ribhinn dheas, loinneil,

’S mo raghainn ’s gach doigh.

A bhanaltruim chiatach
Tha iriosal, ciallach,

Gu bheil ort am bliadhna
Na ciadan an toir.

A ribhinn dheas, lurach,

Ro-ard ann an urram,

’S gun mheang ann ad chumadh
O d’ mhullach gu d’ bhroig.

O ’n thug mi thin gradh dhut,
Cha leig mi le cach thu,

’S ann gheibh mi am fainne
Gun dail leis an or.

Bha Domhnall is Seumas
Glé mhuladach, deurach,
Nuair chaidh sinn le chéile
An dé air an rod.

As deaghaidh “Phrionns’ Tearlach,”
Each cumadail, laidir,

Each aigeannach, sar-mhath,

Gun fhaillinn ’n a choir.

Do chomhradh bu mhiann leam,
Do mhanran a lion mi,

"Nam chuimhne gu siorruidh
Bidh briathran do bheail.

Clann Choinnich bha ainmeil
An eachdraidh na h-Albann,
Air thoiseach na h-armailt
Bhiodh stoirm aig na seoid.

Luchd cinnidh do mhathar,
Chan iadsan bu taire,

Clann Domhnaill mo ghraidh-sa
Do ’m b’ abhaist bhith mor.

Ciad soraidh an drasda

Le ribhinn nam blath shuil,
Bho ’n rinn thu ar fagail
Gu ’n d’ ardaich ar bron.

ORAN DO RUAIRIDH MAC DHUGHAILL, MARSANTA AM <eng>PORT HOOD.<gai>
LE DOMHNALL MAC PHARLAIN.

Soraidh bhuamsa null gu Ruairidh,

An sar dhuin’-uasal as grinne nadur,

An deagh fhear-duthcha, tha measail, cliuiteach,
Ro-mhath ’n a ghiulan, ’s e fiughail, cairdeil.

’S glan da rireadh an stoc 0 'n d’ chinn thu,

Cha robh ’san tir so na bheireadh barr orr’,

Clann Mhic Dhughaill bho thall am Muideart,

’S ann daibh bu duthchas bhith ’n tis nam blaraibh.

Dh’eug do pharantan nuair a b’ 0g thu,
Sud mar dh’ ordaich Righ nan Gras e,
Ach ortsa bhuilich E méran ghibhtean,
Tur is gliocas le misneach Gaidheil.

Ged a b’ 0g iad, an corr dhe ’n teaghlach,
Le moran coibhneis rinn thusa sgath dhaibh
Le snas is dichioll, ’s bhith daonnan dileas,
Cha robh dith oirbh fad ur laithean.

Thainig deuchainnean trom’ ad ionnsuidh,

Rinn thu ’n giulan le faigh’dinn sar-mhath;

Na mnathan ciatach bha coibhneil, fialaidh,

’S ro-mhath gu riaghladh, thug Dia leis trath iad.

Ged dh’ éireas flurain nuair thig an samhradh,

’S ged sheinneas eoin anns na coilltean laimh ruinn,
Cha toir iad solas do chridhe bruite,

Tha tric ag ionndrainn ’s ag caoidh na dh’ fhag e.

Tha do theaghlach nis cruinn mu ’n cuairt ort,

’S gu ’n d’ thog thu suas iad le curam gradhach,
Gillean surdail is 0ighean ciuine,

Glan, cridheil, muirneach, ’s iad cliuiteach, baidheil.

Moran solais is toil inntinn

Bhith tric ag cinntinn mu ’n cuairt dhe d’ fthardaich,
Is coibhneas chairdean bhith daonnan dluth dhuit,
Gur e sin durachd Mhic Dhughaill ’Ic Pharlain.

FAILTE.

do CHOMUNN GAIDHEALACH CAITLICEACH CHANADA a bha air a chumail am
parraiste a° BHAIGH AN EAR, CEAP BREATUINN, air an t-seathamh latha deug de’n
Fhoghar, 1933.

LE DOMHNALL MAC PHARLAIN.

Séist—

Irinn airinn U ho-ro,

Irinn airinn U ho-ro,

Irinn airinn U ho-ro,

Gu ’n togainn fonn gu h-aighearrach.

Fhuair mi sgeul a tha leam binn,
"N Comunn Gaidhealach an diugh cruinn,
Comunn air bheil tlachd is loinn,
’S gach cuis dol leinn mar ’s math leinn e.

Fhuair sinn cuireadh farsuinn, fial,
Tigh’nn do 'n Bhagh an Ear am bliadhn’,
Sgireachd anns ’n robh pailteas riamh,

Is daoine ciatach fanachd ann.

Chruinnich iad an diugh gu ’r miann,
Thainig iad o ’n ear ’s 0 'n iar,
Sliochd nan Gaidheal a bha riamh
Lan coibhneis, ciall, is carthannachd.

Chi mi uaislean as gach cearn,

Chi mi iad ag crathadh lamh,

Gach aon a’ faighneachd, “Ciamar tha?
’S bheil an t-slaint’ aig bail” agaibh?”

“Gloir do Dhia,” tha ’n tus ar smaoin,

’S “math ar cinnidh,” duan gach aoin,

’S cha diochuimhnich sinn cliu nan laoch
An tir nan craobh rinn dachaidh dhuinn.

Math ar creideimh, math ar duthch’,
Math nan Gaidheal, tha 'n ar suil,
’S bhith daonnan dileas do Chrun,
’S ag cosnadh cliu do Chanada.

Gheibh sinn oraidean bhios grinn,
Gheibh sinn orain bhlasda, bhinn,
Ceol na piob’ ’s na <eng>violin,<gai>
Gur taitneach leinn am farum ac’.

Cumaidh sinn a” Ghaidhlig suas,

Tha i nadurra gach uair,

Cainnt nan gaisgeach, cainnt nam buadh,
Is cainnt do ’n dual bhith maireannach.

Chlann nan Gaidheal Albainn Nuadh,
Togaibh ard ur bratach suas,
Seasaibh dileas gual’ ri gual’,

’S e sin bu dual do ’r n-athraichean.

AISEIRIGH A MHOSGLADH.

LE DOMHNALL MAC PHARLAIN.

AIR FONN—Ho 70, ho ro, gu 'm b’ éibhinn leam.

Tha 'n Comunn Gaidhealach ’s aoidh orra,
’S am Mosglach tigh’nn as ur chuca;

Cha d’ thug e idir cul riutha

Ged bha na cuisean teann air.

Is ged nach robh an t-slaint’ aige
Car tamuill, mar a b’ abhaist da,
Cha b’ aiceid idir bais a bh’ air

Ged b’ fheudar tamh ’san am ud.

An Gaidheal rioghail, duineil ud,
Mac Cormaic uasal, uarramach,

Gu ’n d’ thug e dhasan cuideachadh
A dh’ thag sinn uile taingeil.

Gur e bhios ann ni tamailteach

Ma leigear tuilleadh faillinn chuig’,
’S an liuthad curaidh Gaidhealach
Air feadh gach ait’ an geall air.

Ged tha 'n <eng>depression<gai> mhosach ud
A’ fagail lom nan sporanan,

Nuair bheir sinn uile dollar dha

Bidh esan sona, saibhir.

AM PASGAN FRAOICH.
LE DOMHNALL MAC PHARLAIN.

Mile beannachd do an laoch ud
Chuir am fraoch ud leis a’ mhail;
Pasgan urail, daithte, cul-dhearg,
’S faile cubhraidh de gach géig.

Ann an Filean Bharraidh dh’ fhas e,
Tir nan Gaidheal nach robh cli;
Gur e suaicheantas na h-Alb’ e,



Bho chionn aimsir anns gach linn.

Chuir Nic Iain, a’ bhean-uasal,
Nall thar chuane gu A. Y.;
Riaraich esan e le suairceas,
’S gu ’m a fada buan a lamh.

AN T-SITHEANN A BHA AIG DOMHNALL
LE DOMHNALL MAC PHARLAIN.

Séist—

Ho na cearcan, hé na cearcan,

HO na cearcan a bh” aig Domhnall;

S ann an sud bha ’n t-sitheann bhlasda,
Air a’ mharcaid gu ’n robh call oirr’.

Bean Mhic Néill a fhuair an ulaidh,

Rinn i sulas a bha mor riuth’,

Chan ’eil t’ eile anns a’ bhaile

’S fhearr dha ’n aithn’ an cur gu doigh dhuinn.

Fhuair i spiosrach agus milsean,

Cha robh dith air stuthan soghmhor,

’S ann an sud bha ’n dinneir luachmhor
Nuair a chuir iad suas air bord i.

Tha na Geancaich tric ag iarraidh
Rogha biadh ’s na tighean-bordaidh,
Ach cha d’ thuair iad riamh cho milis
Ris an t-sitheann a bh’ aig Domhnall.

Rita fhuair an cnaimhean broillich,

Thug sud toileachadh do ’n chorr dhiubh;
Gu ’m biodh piseach agus buaidh oirr’,
Agus ’s dualach leinn gu "m pos i.

Sud na h-eoin a choisinn duaisean
lomadh uair air feadh na Mor-roinn,
lad gun mheang bho spog gu cirean,
Cuimir, finealt’, riomhach, boidheach.

Gu ’m a fada beo is slan iad,
Rinn an arach an deagh ordugh;
Agus ise rinn an ceannach,



Mile beannachd di o Dhomhnaill!

LUCY GRAY.

O BHEURLA WORDSWORTH.

LE DOMHNALL MAC PHARLAIN.

’S tric chuala mi mu Lucy Gray;
’S a’ dol troimh ’n fhasach mhor,
Gu 'm faca mi aig é€irigh grein’
An t-aonaranach 0g.

Cha b’ eol di caraid no fear-graidh,
Oir bha i tamh ’san raon;

Chan fhacas riamh cho grinn a’ fas
Aig fardaichean chloinn-daoin’.

Gu ’m faicear fhathast meann a’ leum,
Is coinean mach air blar,

Ach aodann maiseach Lucy Gray,
Chan fhaicear leinn gu brath.

“Bidh ’n oidhche doirbh le cathadh dluth,
Mo leanabh, ni thu falbh

Le d’ lanntair beag do ’n bhail” a null

Gu d’ mhathair iUl ’s an dorch!”

“Gu toileach falbhaidh mi gun dail,
Chan ’eil an uine gann,

An t-uaireadair gu ’'n d’ bhuail e dha,
’S a’ ghealach os mo chionn.”

Gu 'n d’ ghluais an t-athair aosd” am mach
A dheanamh turn is gleus;

A nighean bheag ’san 4m gu ’n deach

| air a turus fhein.

Gu ’n d’ shiubhail i mar earba chaol;
Bha sneachda falbh bho cois,

"N a thrasan mine aig a’ ghaoith,

’G a thilgeadh thall ’s a bhos.

Gu ’n d’ éirich stoirm ris nach robh duil,
Cha b’ eol di curs’ fa leth;

’S ged dhirich i ri iomadh stuc

Cha d’ rinn 1 ’'m baile dheth.

Na parantan bha 'n oidhch’ ud truagh
’G a h-iarraidh anns gach ait;

Ach comharradh sam bith cha d’ thuair
A dh’ innseadh dhaibh mu ’n phaisd’.

’S a” mhaduinn mhoich, gu h-ard air creig,
Gu ’n d’ sheas iad ann le chéil’;

Bho sin gu ’'m fac’ iad drochaid bheag
Bha goirid dha ’n tigh fhéin.

Air dhaibh tilleadh ’s iad ag glaodh’ich,
“Air Neamh gu ’n coinnich sinn,”

Gu ’n d’ chomharraich a’ mhathair chaombh,
’S an t-sneachda, cumadh buinn.

Bho sin gu ’n d’ lorgaich iad an ceum
Le bruthach cas na ’s leoir,

Is tarsuinn air an droigheann gheur,
Is faisg do ’n challaid mhoir.

A’ dol troimh phairce leathainn, mhoir,
Gu ’n d’ lean iad dluth gach eag’

A rinn a ceum ’s an t-sneachda reot’
Gu ruig an drochaidh bheag.

Gu ’'n d’ lean iad sios bho aird na bruaich
Na lorgan, té mu seach;

Thar bil’ na drochaid, sgeula cruaidh,

Gu 'n deach an lorg am mach!

Tha cuid gu laidir cur an céill

Gu bheil i fhathast beo,

’S gu ’m faicear coltas Lucy Gray
Air feadh an fhasaich mhoir.

| coiseachd talaimh gairbh is min,

"N a déidh cha toir i suil,

Is luinneag thiamhaidh aic’ ’g a seinn
Tha feadarsaich ’s a’ ghaoith.

ORAN DO CHALUM 0OG
LE DOMHNALL MAC PHARLAIN.

Séist—

Ho rd, ho ro, gur deurach sinn,

O’n chualas mar a dh’ éirich dhuit,
’S ann leinn nach ait an sgeula sin
An t-eug a thigh’nn cho dluth dhuit.

Gur truagh, a chiall, mar thachair dhuit,
Do ghille bha cho tapaidh riut:

’S e tuiteam bharr nan sgafallan

A dh’ thag do chasasn bruite.

Am faradh mosach, dosgainneach,
Nach robh air laraich shocaraich,

’S e chuir thu ’n diugh ’s an ospadal,
Aig dotairean g ad rurach.

Na casan a bha dileas dhuit,

’S a dhannsadh aotrom ruidhle leat,
’S a choisich moran mhiltean dhuit,
An diugh gun chli, gun luths annt’.

Na caileagan a b’ aithne dhuit

Air feadh na tir ’s chan ainneambh iad,
An diugh gu deurach, smalanach,
Chionn Calum a bhith ciuirrte.

Ged tha do chreuchdan saraichte,

Cha toir iad gibht na bardachd uat
Nuair thilleas riut an t-slaint” a rith’sd
Gu ’m faigh sinn dain as ur uat.

Ach thig an 1a, ’s chan thad’ chuige,
’S am bi deagh shlainte agadsa

’S theid diochuimhn’ air an tachartas
A dh’ thag do chasan bruite.

ORAIN
LE DOMHNALL MACDHOMHNAILL

AGUS EILE

MOLADH A’ CHLADAICH AGUS DIOMOLADH
DHOMHNALL MAC DHOMHNAILL.

LE DONNCHADH MAC GHIL-FHAOLAIN.

’S ann an so tha 'n sluagh a’ tamh,

Ged thuirt thu “graisg de dh’ iasgairean,”
As aille cruth bho cheann gu sail,

Gur fearail, laidir, easgaidh iad;
Foghluimte air muir ’s air tir,

Gur modhail, rioghail, rianail iad,;

Ma thuair thu coire dhaibh ’nad dhan,
Cha robh do chail ’g a iarraidh ort.

Ma thug thu ’n run sin do an Chul,

’S ann tha mi ’n duil nach b’ thiach se ¢;
Nuair a thig an geamhradh duint’,

Ged ’s math na flurain, crionaidh iad.

’S mor gu 'm b’ fhearr bhith ’n taic an t-sail’,
Far ’m faicte traigh is lionadh leat

Na cumail suil air duilleach dluth

Air feadh nan lub ’s nan leanagan.

Is ma tha ’n t-aite sin gu h-ard

Cho fiarail, fasmhor, fuaranach,

Gu 'm b’ olc e bhith gun fhios do chach
Am barr bhith fas cho buadhmhor ann;
Ach ’s e chunnaic mise fas

A’ chuid a b’ fhearr de 'n luachair ann,
Suibheagan nach abuich trathail,
Dithean ban, is ruadh-ghucag.

Chan ’eil sinne 'n so gun eodin

Ni tamh air chrainn nam miaragan,
Is ged nach ’eil sud ainmeil dhaibh,
Tha ceol neo-ghann ’s a’ bhial aca,

A’

CHUIL.

FREAGAIRT DO

O ’n uchd gu ’n tart thig seirm ro-bhlasd’,
’S cha chuir e mach an cliathaichean

Ged a chuireadh iad ri dan

Air maduinn failt’ ’s a’ chiar ghlomadh.

A bharrachd air na thuirt mi ’n drasd
Tha edin an t-sail’ mu ’n cuairt againn;
Is ged nach ’eil an guth cho tlath,

Tha ’n canain ac’ neo-thuathalach;
Tha sgoil-mhara aig an al

Nach tugadh barr an Cluaidh oirre,

Is nuair a theid iad air an t-snamh,

Gur mear air bharr nan stuadhan iad.

Ma gheibh thu biadh air bharr nan slatan,
Acras, cha b’ e dhioladh e,

Is ged a bhiodh e milis, blasd’

Cha chuir e casg air miananaich;

’S ann bhios an reachd am por nan cnoc
A’ fas fo dhealt nan fiath-bhoinnean

O ’n t-siol tha steach fo fhaobhar chlach,
’S a thig am mach gun chiaran air.

Ach fhir a theid gu cul nam beann,

’S a bhios an geall air ioghaidhean,

Mar tha coltach a bhith ann,

Ma ’s fior ’san am na dh’ innsear dhuinn,
Chi thu coille ghoirid, cham,

Mu ’n cuairt air sgall de chlireadh ann,
’S ma chaidh a threabhadh leis a’ chrann,
Chan ’eil am fonn ’g a innseadh dhuinn.

Ma ’s aithreach leatsa tigh’nn a nall
Gu slios neo-ghann an iosail so,

Is mur a d’ thuair thu solas ann,

Tha gaoid ro-throm ’nad inntinn-Sa;
Chunnaic thu na daoine trang,

Gu call dhaibh cha bhi ’n dichioll sin,
Is bidh na sporain aca trom

Gach uair bhios bonn a dhith orra.

Ma tha ’n t-aite so cho truagh,

’S an aird-a-tuath cho direach air,

’S beag tha churam dhuinn bhith fuar,
Oir ’s pailt an gual ’san tir againn;

Is ged tha cuid de ’n aonach ruadh,
Cha chathadh cuain rinn sgaoileadh air,
Is ann a rinn e caochladh tuair

An deidh a’ bhuain a chaoineachadh.

Thoir mo shoraidh dh’ ionns’ a’ bhaird

A dhuisg an drasd gu briathran mi;

Tha mi ’n dochas anns an Agh

Nach cuir pairt dhiubh miothlachd air;

Ged a theireadh e ri cach

Nach d’ rinn mi dan, ged dh’ thiach mi ris,
Is e mo dhurachd e bhith slan,

’S e thigh’nn gu m’ fhardaich, ’s iasgair mi.

(Air-son “Moladh a’ Chuil agus Diomaladh a’ Chladaich” faic taobh-duilleig, <eng>page<gai>
106).

MOLADH A’ CHUIL AGUS DI-MOLADH A’ CHLADAICH.

LE DOMHNALL MAC DHOMHNAILL (MAC THORMAID), CUL ABHAINN
MHARGAIRI.

B’ ann air mullach beinne bha dachaidh a’ bhaird. Bliadhna bha an sud, ghabh e muinntearas aig
tuathanach a bha fuireach air baile boidheach, réidh, taobh a’ chladaich. Mhothaich e an t-socair
a tha aig an theadhainn a tha fuireach air na comhnardan nach ’eil idir aig muinntir nam beann;
ach a dh’ aindeoin sin uile, bu mhath leis innseadh do ’n t-sluagh nach e aite gun toileachadh a
tha ann an Cul na Beinne.

Ged tha mis’ an so an drasd

A’ tamhachd air na criochan so,
Taobh a’ chladaich, ’n taic an t-sail’,
Far a bheil graisg de dh’ iasgairean,
Cha b’ ann thogadh mi as m’ 0ig’
Ach cul nam morbheann fiachail’ ud,
Far an goireadh riabhag ’s smeorach
Maduinn or-bhuidh’, ghrianachail.

’S ann do ’n Chul thug mise run,

’S gu ’n duraiginn bhith 'n comhnuidh ann,
Far am fas a’ choille dhluth,

Gu slatach, lubach, meoireanach;

| cho dubhghorm, maothbhog, sughmhor,
’S duilleach ur ga comhdachadh;

Faileadh cubhraidh thar gach flur

Th’ air feadh nan 1ub ’s nan sronagan.

Sud an t-aite iochdmhor, grasmhor,
Grianail, gradhach, cluanagach;

E cho cluthmhor, fasgach, blathmhor,
Feurail, fasmhor, fuaranach;

E cho measail, milis, tlath,

Gur lionmhor agh tha fuaighte ris;
Bidh eoin nan speur gu pongail, réidh,
A’ seinn air ghéig mu bhruachagaibh.

O sud an treud as binne gleus,

’S as grinne beus o 'n duanagan,

Leam a b’ ¢ibhinn bhith ’g an éisdeachd
Feasgar ceutach, duatharach;

lad cho giort-gheal, uchdard, foirmeil,
Gobcham, meanbhsgiath, luasganach,
A’ beicearsaich air feadh nan crann,

’S a’ seinn nan rann neo-bhruailleanach.

’S mor am miadachadh d’ a chliu
Am poran ciuin a ghluaiseas ann;

’S culaidh-ioghnaidh le luchd tuir
An cronan ciuil thig bhuapasan;
Nuair bheir binnead an cuid fheadan
Air na creagan cluas thoirt dhaibh,
Gus an toisich iad mu dheireadh

’G am freagairt mar a chual iad e.

’S ann ad ghlacan diomhair fhéin
A dh’ fhas na seudan priseil’, glan;
Tha tur naduir ann gun éis,

Is chan ’eil feum air innleachdan;
Gheibhte biadh air bharr nan slatan,
’S gu ’'m bu bhlasd’ am milsean e;
Gheibhte dion fo sgath nan stacan
Ged bhiodh frasan fioruisg’ ann.

An t-aite as aille tha fo 'n ghréin,

’S e sud an sgeula firinneach;

Ach ma shaoileas sibh gur breug sin,
Ruigibh théin e ’s chi sibh e;

Nuas o mhullach a bheann arda,
Bhraigheachan, is islichean,

Ag cur thairis fo throm bhlath

De ’n bharr as fhearr ’san rioghachd so.

B’ thearr gu ’n d’ thuirich mise thall
Gu ’n tighinn nall do ’n iosal so,

Far a bheil gach solas gann,

’S na daoine th’ ann ’g an ciosnachadh,;
’S ged a bhiodh iad ann cho trang

Ri clann nan Gall le ’n innleachdan,
Cha toir iad as de bharr no taing

Na chumas ach gann ti riutha!

’S ann an so tha ’n t-aite truagh,

’S e ’s suaraich’ tha ’san rioghachd so,
E cho deiseil ris an fhuachd,

’S an aird a tuath cho direach air;
H-uile latha soirbheas fuar

A’ lomadh suas nan clirichean,

’S na bailtean tha ri taobh a’ chuain
Lan sgriodain ruadh is ghriogagan.

(Air-son “Moladh a’ Chladaich,” etc., faic taobh-duilleig, <eng>page<gai> 110.)

ORAN NA MUICE,
LE DOMHNALL MAC DHOMHNAILL.

Thug dithis mhucan le Domhnall, coimhearsnach do ’n bhard, a’ choille chno orra toiseach a’
gheamhraidh. Chaidh aige air té dhiubh a shaodachadh dhachaidh. B’ e an dealachadh bho chéile
a b’ aobhar do n mhuic eile an t-0ran a dhéanamh.

An cuala sibhs’ an t-Oran

A rinn a’ mhuc ’s a’ chno-choill’,
Nuair dh’ fhalbh an té bha comhl’ rith’,
’S e s0 an doigh na labhair i:

“Togaidh mi mo chursa,

Is falbhaidh mi ’s a’ ghnusglaich,
’Gad iarraidh feadh nan cuiltean,

’S mi ’n durachd gu’m faigh mi thu.

“Cha d’ thuair mi uibhir ’s t’fhaileadh
O ’n latha rinn thu m’ thagail

’S na sluic a bha gu h-ard

Os cionn aite Mhaisghstir Mac againn.

“Bha sinn ann dithis bhraithrean,
Gu gnosach, fiaclach, laidir,
’Gar cothachadh ’san fhasach
Gu tus a’ Mhairt an earraich so.

“’S e Domhnall fhuair an taire

’Gar n-iarraidh anns gach aite,

Bha sinn an suamp Chloinn Raghnaill,
’S, a ghraidh, b’ e ’n t-aite falaich e.

“Bha leab’ againn 'n a bhraighe,
Gu ’m foghnadh i do ’n Bhanri’nn,
’S nuair dheanainn fhin a caradh,
A righ, b’ e ’n t-aite ’n caidilinn.

“Gu ’n caidleamaid gu saor ann,
Gun eagal chon no dhaoine,
Gun churam air an t-saoghal,
Gun aodach, gun phlaideachan.

“A’ phlangaid, ’s beag mo spéis di,
Cha fhreagair i dha ’r deudach,
Cha sheas i oidhche fhéin duinn,
Gu ’n teuramaid roimh mhaduinn 1.

“’S e spruis is maidean cruadha

A bh’ againne mar chluasaig,

’S an deigh ’na cnapan fuara

Mu ’r cluasan nuair a chaidleamaid.

“Bu bhraiceas dhuinn air uairibh
Bun rainich, ’s currainn chruadha,
Sinn fodha gu ar guaillean,

’S na cluasan anns a’ chlapadaich.

“’S e crotul agus giogain

Bhiodh againne mar dhinneir,

Is uisge bog nan digean

A bhith’maid fhin ag gabhail leis.

“Bu shuipear dhuinn ’s an &m ud
Cnothan bits’ is calltuinn,

A righ, b’ iad sud an t-annlan

A b’ annsa leinn na maragan!

S tric mi ri smaointinn uaigneach
Gu ’n tachradh ortsa fuathas

De choin ’s de dhaoine suarach
Nach gabhadh truas ri d’ ghearan-sa

“An raoir a rinn mi bruadar,

’S mi ’'m chadal ’s an dun bhuachair,
Gu 'n d’ amais thu ’s an t-Suamp rium,
’S na cluasan dhiot bho ’n ailleagan.

“’S an uair a rinn mi dusgadh,

’S a thuig mi mar bha cuisean,

Gu ’n d’ rinn mi béist de ghnusgail,
’S gu bheil an tuchadh fthathast orm!”

O, sud agaibh an t-oran

A rinn a’ mhuc ’s a’ chno-choill’,

’S 1 fhéin a dh’ ionnsaich dhomhs’ e,
’S bu bhoidheach féin a ghabh i e!

ORAN NAM MAITSEACHAN.
LE DOMHNALL MAC DHOMHNAILL.

Air do ’n bhard, aon latha, tilleadh dhachaidh bharr turuis, agus e sgith, fann, fhuair e gu ’'n
deachaidh na maitseachan a ghoid air, agus nach robh doigh aige air teine thogail no ti a
dheanamh. Bho nach robh creutair eile mu ’n cuairt anns an &m ach mart 0g agus laogh, ’s ann
riuthasan a rinn e a ghearan, mar a leanas:

A mbhartain ’s a laoigh, nach truagh leibh mi caoidh
Nam maitseachan gaoil a fhuair mi,

’S a bh’ agam dhombh théin a’ feitheamh air m’ theum
Gus na robainn a’ bhéist bhuam iad.

Gur e 'n t-umpaidh bha breun, gun churam, gun chéill,
Thug leis iad gu l€ir 'n an cuallach;

Leam is duilich an sgeul, o 'n bha ’n tein’ annta théin
Nach do loisg iad bho speur suas e.

’S mi bha roiceil ’s an am, mu ’n d’ rinn a’ bhéist ud mo chall,
O, ’s mi nach robh ’n taing ’san uair ud;

Im is aran neo-ghann, bainne, ’s gruth ’s e ’n a mheall,

Agus measraichean ann fo 'n uachdar;

Cha robh ni orm gann, bha paipear ’s e thall,

Agus maitseachan ann is fuathas diubh,

Leis an togainn am <eng>blaze<gai> chuireadh cabhag air féisd
An turus nach feumainn fuarag.

’San am thoisich mi cumail tighe le m’ thin

Leam a b’ thasant’ an ni air uairibh,

Toirt fear dhiubh 4 cir, ’s air a cheann bheirinn sgriob,

’S thigeadh lasair bheag, riomhach, uain’ as;

Gheibhinn coire gun strith, ’s dheanainn sgolladh gu grinn,
Bho ’n a b’ fhasan leam fhin an uaisle,

’S gu ’n deanainn an ti, ’s ro-mhath chordadh rium fhin,
Bho 'n ’s i dh’ thogradh gach sgios is uallach.

’S iomadh tlachd is deagh bhuaidh air por beag nan ceann ruadh
A dh’ fhag mise cho truagh mu 'n déidhinn;

lad cho feumail gach uair gus teine chur suas

Air maduinnean fuar’ ’s mi ’g éirigh;

Tha iad math anns an oidhch’ dol a shealltainn air maighd’n

Le faireachadh coibhneil, suairce;

’S tha iad priseil aig cléir, timchioll altair Mhic Dhé

Gu bhith lasadh na céire suas leo.

Ge b’ e rinn an gniomh nar, ged théaruinn e 'n drasd,
Gheibh e ’n duais a tha ’n dan d’ a sheorsa;

Cha sguir e gu brath a’ robainn bho chach,

Gus an glacar an sas an rogair’;

’S ann a chitear e ’n sas, gheibhear ciontach an traill,
Theid a dhiteadh gu bas bronach;

’S 0 ’n bha ’n corr air a laimh, théid an ropa gun dail
Chur daingeann mu bhraighe sgornain!

LEISGEUL.
LE DOMHNALL MAC DHOMHNAILL.

Rinn am bard oran sporsail do choimhearsnach da, rud a chuir farran air an fhear eile agus
cuideachd air piuthar da, air an robh am bard, na 'm b’ thior e fhéin, an geall, ach a nis a thréig e
air tailleamh an orain. A réir an rainn mu dheireadh, bha té eile air bhrath a ghabhadh “aite na te
dh’ fhalbh.” Is e fleasgaich a bh’ annta le cheile.

Ma bhios fear cho amaideach

’S gu ’n dean e mearachd sgéil,
Diteadh an atharraich,

’S a’ fanaid air le bheul,

’S e chuis bu choir d’ a leanailt

Air an thear do 'n d’ thug e 'm beum
A chliu a chur am farsuingeachd,

’S a mhathas bhith g a sheinn.

O, b’ fhurasda sud dhomhsa

Do thear coir a’ chridhe bhlath,

Na ’'m b’ aithne dhomh mo chomhradh
Chur air doigh mar ni na baird,

Gu ’n innsinn sios gu h-ordamail
H-uile doigh mar rinn thu fas

Gu flathail, coibhneil, siobhalta,

Is firinneach ’s gach cas.

Ged rinn mi ’n t-Oran suarach,

Cha b’ ann le fuath no foill,

Ach o’n a bha mi eolach ort,

O ’n bha sinn 0g ’n ar cloinn,

Gu ’n gabhainn dhut ad onar e
Nuair bhiodh tu comhradh rium;
O’n ’s tric a rinn sinn connsachadh,
’S bhiodh spors againn ’s gach am.

Tha mearachdan is faillinnean

Air am fagail dhuinn gu léir;

Chan thaod ainn bhith ’g an aicheadh,
’S sinn gach 1a gan cur an céill,

O thuiteam ar ciad pharantan

’S a’ gharradh ’s an robh ’n spéis,

’S a lean gach linn mar thainig iad,

’S gach al a thig ’nan déidh.

Tha ’n nadurrachd ud agamsa,

’S aig gach anail tha fo ’n ghréin,
Le gealladh laidir daingeann

Nach teid thairis is nach tréig,

Mu fharmad na staid rathail

Leis ’n do mheall an nathair fhéin
Nuair dh’ ith iad meas na craoibhe
Thug do ’n chinne-daonn’ an t-eug.

O, sud mar tha an truaighe

A’ faighinn buaidh thar gach ni,

’S gur duilich leam ri luaidh e

Gu ’n robh fuathas annam fhin.
O’n rinn mi ’n rannaghail shuarach
Nach robh buannachdail ri linn,
Ach an sonas sin nach d’ thuair mi
Nis bhith uam is mi leam fhin.

An cuala sibh sion idir

Bho cho clibisteach, bochd, truagh,
Ri fear bha riamh cho trioblaideach
A’ stri r1 thortan buan

Nuair a bha air bial a ghlacadh

’S ann a b’ thaide bha e bhuaith’
Gun reusan air a mhearachd

Ach a theanga bhith cho luath.

Och, sud mar dh’ éirich dhomhsa,

’S bochd mo dhoigh a nis 'na dhéidh,
Le aithreachas an comhnuidh

’Gam fhior leon ’s nach dean e feum;

O’n a rinn mi ’n rolaist

Bha neo-dhoigheil air a bheus,
Gun fthacal bhith dhe ’n fthirinn ann
Ach rannan cli nam breug.

Ged thuirt mi riut gu taireil

Gu 'n robh do laithean gun fheum,

Gu ’m faodainn fhin ’s a’ chas sin
Breith air laimh an drasd ort fhéin;

Ged shaoil mi anns na trathan sin

Gun dail gu ’n deanainn gleus,

Ach ’s e mo bhial a bhith gun thaitheam
Chuir am fabhor sin uam fhéin.

O, chuideachda, ’s a chairdean,

’S mairg gu brath their facal corr,
Ged a b’ ann am meadhoin fasaich
No bhith ’n aite fad air falbh,

’S gun duin’ idir a bhith laimh riut
Thu ’g a radh, ged b’ ann le spors,
Bidh sud air larna-mhaireach,
Anns gach ait an toir thu sron.

’S e ni mi nis, tha duileam,
Misneach ur a thoirt dhomh fhéin,
Ri teannachadh na ’s dluithe

Ris a’ chumhradh th’ air an fhéill;
’S bho ’n fhuair mi mach an cursa,
Gur a sunndach ann mo cheum,

’S ma gheibh mi mar tha duil ris,
Cha toir mi suil am dhéidh.

Ma chumas Dia mo shlainte rium,

An drasda, mar is coir,

’S ma chinnicheas am buntata dhombh,
Gun thaillinn thigh’nn g’a choir,
Gheibh mi fiacaill aluinn,

Ged phaighinn i le or;

Sparraidh mi gu laidir i

An aite na té dh’ thalbh.

CUMHA.
LE AONGHAS BAN MAC PHARLAIN, BRAIGH MHARGAIRI.

Séist—

H6 gur misde, hé gur misde,

HO6 gur misde leam mar tha chuis,

’S misde leam gu ’n d’ rinn thu gluasad
Null gu tir a’ ghuail a thamhachd.

’S mor am milleadh air an Eipheit
Na fir ghleusda bhith ’g a fagail;

Mac Gill-Eathain, Mac Gill-Fhaolain,
Is Mac Eadhmuinn, thréig an t-aite.

Nuair a rainig mi an clireadh

Anns an robh thu, Né&ill, a’tamhachd,
Fhuair mi ’n fhardach air a dunadh,
Shil mo shuilean, ’s cha bu nar dhomh.

Nuair a chruinnicheadh na h-edlaich
Stigh nad shedomar, mar bu ghnath leo,
Gu 'm biodh cridhealas gu leor ann,

’S gheibhte cedl is orain Ghaidhlig.

Dh’ fhalbh thu bhuainn a Gleann a’ Phiobair’,
Chuir sinn mighean air mo nadur;

’S ann ort théin ’s air do chuid cloinne
Chaidh a shloinneadh, th’ iad ag raitinn.

Seinnidh lain grinn a’ phiob dhut,
Seinnidh Sin’ i, agus Tearlach,
Eachann, Floiri, agus Seumas,
Mary Jane, is May, is Searlot.

"N am biodh fios ac’ anns an tir sin
Air cho grinn ’s a tha do nadur
Thogte paileas a bhiodh daor ann,
’S bheirte dhutsa saor o mhal e.

Bho nach aithne dhomh do bhuadhan
A chur suas ort mar a b’ aill leam,

’S ann a sguireas mi de 'n oran

Le bhith g 0l air do dheoch-slainte.

FIOS-FREAGAIRT DO LITIR AONGHAIS *IC GILL-FHAOLAIN.
LE AILEAN MAC DHOMHNAILL, MARGAIRI AN IAR-DHEAS.

Fhuair mi litir san am

Bho mo charaid a nall,

Ann an canain nan sonn ’s na Féinne,
Canain mhilis nam buadh

Nach leig sinne bhuainn

Gus an cairear ’san uaigh le chéil’ sinn.

Gur i ghluais orm fonn,

’S dh’ éirich m’ aigne le srann,
Nuair rinn mi na bh’ ann a leughadh;
Oir bha iomadach sgeul

Air an innseadh dhomh fhéin

Leis an fhiuran tha fiughail, éibhinn.

Dhomhs’ a b’ aithn’ thu bho d’ oig’,

Tha thu cridheil, lan spors,

Bu tu ’n saighdear, ochoin, nach tréigeadh;
Na’m bitheadh tu ’n cas,

No aig namhaid an sas,

Dheanadh spiorad a’ Ghaidh’l riut éirigh.

Tha thu dh’ thine nan sonn

A bha ’'m Morair nam beann,

A bhiodh gaisgeil an &m dhaibh éirigh;

Dol a chogadh ri namh,

Bhiodh an claidheamh ’nan laimh,

’S iad a sheasadh gun sgath ’s nach géilleadh.

Bu tu oigear nam buadh

Tha deas, siobhalta, suairc’,

’S iomadh ribhinn tha truagh mu d’ dhéidhinn;
Iad ag guidhe ’s gach am

Gu ’m faigh iad thu *'m bann

Le cumhnantan teann na cléire.

Chan e ledbmag gun tur

Anns an cuireadh tu uis

Ach maighdean glé chuirteil, bheusach,
Chuireadh tigh dhuit air doigh,

Agus biadh dhut air bord,

’S gach ni ann an ordugh glé mhath.

’S thu dh’ fhagail do thir,

Abhainn mhaiseach Mharg’ri

Dh’ thag mise, da rireadh, deurach;

Far an tric a bha sinn

Gabhail solais leinn fhin,

Bhiodh ar comhradh le cinnt gle éibhinn.

Nuair a thig am mios Maigh,

’S a thionndas am blaths,

’S a bhios flurain a’ fas fo ’n ghréin ghil,
Theid mise le surd

Do ’n Chamus a null

A choimhead an diulnaich thréin ud.

Bho ’n a tha mise ’s an am

Le tinneas gle fhann,

Is mi cadalach, trom, gun spéirid,

’S nach cinnich leam dan,

Is m’ intinn fo phramh,

Guidheam beannachd gu brath nach tréig dhuit.

ORAN A’ MHATHAIN.
LE AILEAN MAC DHOMHNAILL.

O, gur fann tha mo cheum

Leis cho gann ’s a tha ’n spréidh;
Ma ni mi gluasad ’nan coir

Bidh an toir as mo dhéidh.

Fhuair mi sanas ’san uair

Gu 'n robh 'n Dugh’lach mu ’n cuairt
Leis a’ ghunna ghuineach, ur,

Togail smuid feadh nam bruach.

’S ged a tha mi glé aosd’,

’S mi air banadh mu’n ghnuis,
Na ’m faighinn caora fo m’ spoig
Dh’ thagainn bronach an rud’.

G’ bheil an Dugh’lach lan foill,
Bidh e daonnan ’s a’ choill’,
Thuit mo bhrathair fo laimh,

’S ur a bhas ann am chuimhn’.

Saoil ma théid mi an drasd
Feadh nan aonaichean ard’,
"M faigh mi caora no uan?
O, gur truagh tha mo chas!

Mi fo churam ’san am,

’S mi air chulaibh nam beann,
Gu ’n tig namhaid mu ’n cuairt
Chuireas luaidhe *nam cheann.

Is ma théid mi gu srath

Ni na béisdean mo bhrath,

Bidh gach sealgair nam dhéidh,
’S bheir iad éirig am mach.

Far am b’ abhaist dhombh triall,
Feadh nam paircean so shios,
’S ftheudar fuireach as an drasd
No tha ’m bas ann am bhial.

Chan ’eil innleachdan bais
Air an cuimhnicheadh namh
Nach do chleachdadh ’s an tir
Gus mi fhin chur an sas.

Ann an toiseach mo chuimhn’,
Mu ’n do dh’ thag sinn na tuill,
Bhiodh mo mhathair ag inns’
Mu na nithean ud dhuinn.

Ged tha riaghailtean mor

Ag cur duais air mo spoig,
Gheibh sinn cinntinn gun taing
Feadh gach gleann agus frog.

ORAN DO CHEIT NIC DHOMHNAILL.

LE AONGHAS OG MAC DHOMHNAILL, MARGAIRI
AN IARDHEAS.

AIR FONN-—Och mar tha mi, ’s mi ‘nam aonar.

Buaidh is piseach air an ribhinn

Rinn an deise riomhach dhomhsa,
Gur i 0g-bhean nam meoirean finealt’,
’S gu bheil an ti oirre iomadh oigear.

Gur i sud an deagh bhean-uasal

Ni am fuaigheal gu grinn ’na seomar,

Dh’ thas gu beusach, banail, stuama,

Gur lionmhor buaidh air a’ ghruagaich bhoidhich.

Ged a shiubhladh duine ’n tir so

Measg nan ribhinnean th’ ann ag comhnuidh,
Gur tearc a chitheadh e le cinnt ann

Té cho priseil ris an 0g-bhean.

Cha bhi éis no cearb ad ghniomh-sa,

’S tu cho dianadach, glic an comhnuidh;
Ge b’ e fear a gheibh do lamhsa

Air fad a laithean cha bhi e bronach.

A bhith coibhneil, banail, cairdeil,

Ann ad fhardaich, ’s e sin bu nos dhuit;
Gheibheadh coigreach aite taimh ann,
Moran baidh agus pailteas 10in bhuat.

Gur e ainm na maighdinn uasail

Mar a chuala sibh, Ceit Nic Dhomhnaill;
Chin bho na fiurain bha fearail, stuama,

’S a choisinn buaidh ann an Inbhir Lochaidh.

An t-oigear suairce tha tigh’nn o ’n tuath oirnn,
Ni e do bhuannachd, ’s e sin a dhochas;
Gheibh sinn banais bhios cridheil bhuapa,

’S cha bhi tuasaid no bualadh dhorn ann.

Bidh ann solas is toil-inntinn;

Bidh ann ribhinnean donna, boidheach;
Gu ’m bi caithream bhinn nan teud ann
A’ togail éibhneis air gillean 0ga.

Gun fhios nach faighear cearb nam Ghaidhlig,
Bidh mi ’n drasda a’ sgur de ’n Oran,

Guidhe fallaineachd dhuit is slainte

Fad do laithean, agus storas.

ORAN
LE GILL-EASBUIG MAC DHUGHAILL, MARGAIRI.

Tha e coltach ged a rachadh aig “goirteas cinn” air Gilleasbuig a chumail bharr froilic nach b’
urrainn d’ a a chumail gun bhith a’ bardachd.

Fath mo mhulaid mi bhith fuireach
Mullach nam beann arda,

’S cach air cruinneachadh le cuireadh,
’S iad ri iomadh manran,

’S mi thin leam fhin an so gu tinn

Le goirteas cinn ’g am chradhadh,
Gur beag mo shunnd ri dhol a null
Far bheil iad cruinn a’ fraimeadh.

Chan e cion cuiridh rinn mo chumail

"N diugh 4 measg nan cairdean

Ach leann-dubh a bhith air ghur

’S air tuineachadh am nadur;

Oir fhuair mi cuireadh farsuinn, ciatach,
Fialaidh, mar a b’ abhaist

Bho ’n fhear dhiadhaidh, ghasda, Chriosdail,
Nach ’eil giomh 'na nadur.

Sud an leoghann ghuineach, bhreun,
Na ’n tigeadh feum air ardan,

Nach gabh giorag 'n am na h-iomairt
Roimh roinn bhiorach, stailinn;

An am na sith a tha cho min

Ri sioda bhiodh an lamhainn;

’S tha fiosam thin, na 'n tigeadh stri
Nach ciosnaicht’ iad le namhaid.

’S iomadh nighean bhoidheach, chridheil
Tha ’nan suidhe ’n drasda,

’S iad a’ mire ris na gillean

Mar is minig bha iad;

Iad gu toilicht’ air a’ fhroilic

Cumail conais graidh ris,

Na gillean 0ga tha le dochas

’G iarraidh, “Seall dhomh ’m fainne.”

Bha mis’ uair ’s bu mhor mo spéis

Do thé, no té no dha dhiubh,

Ach bho ’n a chaidh mi nis bho theum

’S ann ’s fheudar domh le m’ naire

Bhith toirt mo chuil ri ait m bi sunnd,

Bho ’n dh’ thalbh mo shurd ’s mo mhanran,
’S bho ’n theann an aois a nall ri m’ thaobh,
’S a chaochail 1 mo nadur.

Nuair a bha mi 'nam ghill’ og,

Bu ghorach mar a bha mi,

"N duil gu’m maireadh neart is oige,
Orain is ceol gaire;

Ach an diugh gur ann is léir domh
Bho ’n a thréig mo shlainte,

Gu bheil gach aon a’ dol a chaochladh,
’S nach teid aon duin’ fhagail.

’S coir domh nise thoirt fa-near

An t-anam chaidh a charadh

Air mo churam gus a ghiulan

Glan a dh’ ionns’ mo Shlanuigh’r;

’S a bhith ’g urnaigh ri mo Chruithear
Ré na h-uine ghearr so,

E Fhéin 'n a Tul-fhear os mo chionn
’G am ghiulan stigh gu Parras.

Ach lain Ruaidh, na biodh ort gruaim,
Ged nach d’ fhuair mi ’n drasda

Dol measg nan uaislean tha gu h-uallach
Ag cur suas an fhraim dhuit;

Ach guidheam piseach, mic, ’s deagh run
A bhith gu dluth *nan nabuidhean

Dhut gach bliadhna gus an triall thu,

’S Dia a bhith ’nad thardaich.

ORAN A’ BHATA.
LE GILLEASBUIG MAC DHUGHAILL.

Gur e mise th’ air mo champadh,
Oidhche Shamhna, ’s mi aig baile,
’S mi ri cumha mo bhata

Tha ’n a chlair aig an abhainn.

’S mi ri cumha mo bhata

Tha ’n a clair aig an abhainn,
Le obair nan garlach,

’S cha do phaigh iad e fhathast.

Le obair nan garlach,

’S cha do phaigh iad e fhathast;
Mur a faigh mi e ri tine

Theid mi null do an bhaile.

Mur a faigh mi e ri vine
Theid mi null do an bhaile;
Theid an siorram air ghluasad,
’S ni e ’n cuartachadh ealamh.

Theid an siorram air ghluasad,

’S ni e ’'n cuartachadh ealamh,

Ni Mac Eachainn an diteadh,

’S theid ’s a’ phriosan an sparradh.

Ni Mac Eachainn an diteadh,

’S theid ’s a’ phriosan an sparradh,
’S mur a diol i1ad a fiach dhomh
Bidh iad an iaruinn ri ’m maireann.

’S mur a diol iad a fiach dhomh
Bidh iad an iaruinn ri ’m maireann,
Chionn gu ’n d’ bhrist iad mo bhata,
’S gu ’n d’ thag iad mi falamh.

Chionn gu 'n d’ bhrist iad mo bhata,
’S gu ’n d’ thag iad mi falamh;

’S iomadh oidhche fthliuch, fhuar,
Chaidh mi suas leat an abhainn.

’S iomadh oidhche fhliuch, fhuar,
Chaidh mi suas leat an abhainn,
Thu a’ snamh dhomh cho aotrom
Ri faoileag na mara.

Thu a’ snamh dhomh cho aotrom
Ri faoileag na mara,

’S a rainig mi cheardach

Aig Domhnall, mo charaid.

’S a rainig mi cheardach

Aig Domhnall, mo charaid,
’S tric a bha ainn aig iasgach
Aig iochdar an fhearainn.

’S tric a bha sinn aig iasgach
Aig iochdar an fhearainn,

Mi fhin agus Padruig,

’N Gille Ban, is Iain Chaluim.

Mi fhin agus Padruig,

"N Gille Ban, is Iain Chaluim,
’S a rinn sinn leat airgiod

A’ marbhadh nam bradan.

’S a rinn sinn leat airgiod

A’ marbhadh nam bradan,

Gur e mis’ tha fo mhighean

’S mi leam thin air an t-Samhainn.

Gur e mis’ tha fo mhighean

’S mi leam fhin air an t-Samhainn,
’S nach faigh mi gu m’ chairdean
A tha tamh thar na h-Abhainn.

’S nach faigh mi gu m’ chairdean
A tha tamh thar na h-Abhainn,

’S iad a ghabhadh mo phairt
Nuair bhiodh cach orm a’ fanaid.

’S iad a ghabhadh mo phairt

Nuair bhiodh cach orm a’ fanaid,

’S truagh nach mise bha laimh ris

An traill rinn an <eng>damage.<gai>

’S truagh nach robh mise laimh ris
An traill rinn an <eng>damage,<gai>
’S bhiodh Murphy ’s Mac Pharlain
Air an smaladh ri talamh.

’S bhiodh Murphy ’s Mac Pharlain
Air an smaladh ri talamh,

Ach ma bhios mi ’nam shlainte

Ni mi bata math fhathast.

CUMHA

do BHEAN IAIN MHIC DHOMHNAILL (Mac Chaiptein Ailean) a chaochail air an 16mh latha
de ’n Earrach, 1899.

LE GILLEASBUIG MAC DHUGHAILL.

Séist—
Hord, rail 6, na
Och nan och, ’s mi fo éislean,

Gu bheil mis’ air mo sgaradh,
A Sheonaid Chaluim, bho 'n dh’ eug thu.

Chan e or, chan e earras,

Cha chrodh, cha ghearrain, ’s chan airneis,
Ged a chaillt’ iad ’san Earrach

A chuir mo ghalar an drasd orm.

Chan e sud tha mi gearan

Ach mo bhanacharaid shar mhath,

Bean chliuiteach lain Ailein,

Seonaid Chaluim ’ic Pharlain.

Mi ’n am shuidh’ air an tulaich,

’S mi ri tuireadh ’san 4m so;

Dh’ thalbh mo shugradh bhuam buileach,
Is thainig mulad nach gann orm.

’S beag an t-ioghnadh do chuideachd
Bhith fo mhulad ’s gach am dheth,

Bho ’n a chuireadh an ulaidh

An ciste chumhainn, ’s b’ e 'n call e.

Fhuair iad losgadh am bliadhna,
Sud an diachainn bha craiteach,
Ceann na céille ’s na riaghailt,
Lambh na fialachd ’s a chairdeis,
Mar sin is cridhe neo-spiocach,
Agus biataiche sar-mhath,

Bhith ’s a’ chadal throm, shiorruidh,
’S goirt a riab sud do chairdean.

Tha do chompanach truagh dhe,
’S a chuailean air banadh,

Bho ’n a chuir e ’san uaigh thu,
Bhean a b’ uaisle gnath’chadh;
Bha e roimhe so uallach

Fhad ’s a ghluaiseadh tu laimh ris,
’S moér a dh’ ardaich e uaisle

’N latha thuair e air laimh thu.

Nuair ghlac e coir bho an chléir ort
’S iomadh eud bha ’san am ris,

Oir b’ ainneamh bean t’ eugais,

Do cheutaibh, ’s do bhaindeachd;
Bha cliu, maise, ’s deagh bheusan
A co-sthreup anns gach am riut,

’S mér an cliu thug a’ chléir ort
Nuair a leugh iad ar call-ne.

Tha do nighneagan deurach,

’S iad fo éislean an comhnuidh,

’S beag an t-loghnadh dhomh fhéin sud
Bho 'n a dh’ eug thusa, Sheonaid;
Laigh smal air an léireinn

Agus thréig an cuis sholais,

Chaill iad iuchair na gléidhteachd
Chum ri chéil’ 1ad gu doigheil.

Bu leat urram na h-uaisle,

’S e do ghluasad bha stolda,

’S ann dhutsa bu dual sin,

’S 0g a thuair thu deagh thoghlum.
’S e do chainnt bhith cho stuama,
’S do bhuadhannan sonraicht’

A chuir islean is uaislean

A’ luaidh air do chomhradh.

Thainig dith air an fhardaich

Far am b’ abhaist dhuit comhnuidh;
Dh’ fhalbh as muirn is ceol gaire,
Thainig anradh is bron ann.

Bho ’n a chriochnaich do laithean
’S a chaireadh fo ’n fhod thu,

C’ ait am faic mi bean t’ ailleachd
Chuireas failte cho coir orm.

Fhad ’s a shiubhlas a’ ghrian,

Dol an iar mar is abhaist,

Bidh cuimhn’ air do ghniomhan,

Do chiall is do mhanran.

Cha leig mis’ thu air diochuimhn’

Gus an triall mi ’n déidh chaiche,

’S bidh mi *m urnuigh ag iarraidh dhuit
Fois na siorrachd am Parras.

AN INNIS AIGH.
LE AONGHAS MAC GILL-FHAOLAIN, EILEAN MHARGAIRI.

Seinn an duan so do ’n Innis Aigh,

An innis uaine as gile traigh;

Bidh sian air uairibh

Ag cath gu cruaidh ris,

Ach ’s e mo luaidh a bhith ann a’ tamh.

C’ ait an traith’ an tig samhradh ciuin?
C’ ait an traith’ a thig blath air craoibh?
C’ ait as boidhche

An seinn an smeorach

Air bharr nan 6gan? *San Innis Aigh.

Rogh’ na h-ianlaith e thar gach ait,

Tha gach sion ann gu *’m miann a ghnath;
Air teachd do ’n t-samhradh

’S e leotha ’s annsa

Nuair thig an t-am a bhith ris an al.

Tiugainn leamsa a thun na traigh

’San ftheasgar chiuin-ghil aig isle lain,

Is chi thu *m boidhchead,

’S an liuthad seorsa

De dh’ edin tha comhnuidh an Innis Aigh.

A’ ghrian ag éirigh ’s a’ mhaduinn chiar,
A’ dearrsadh éibhneis 'n a ceum do ’n Iar,
Le gathan blathmhor,

’S le boillsgeadh aghmhor,

Bidh a ciad failt’ air an Innis Aigh.

An t-iasg as fiachaile, dluth d’ a thraigh,
Is ann m’ a chriochan is miann leis tamh,
Bidh gillean iasgaidh

Le drogha ’s liontan

Moch, moch ’g a iarraidh mu Innis Aigh.

Nuair bhios na cuantan fo luasgadh trom,
’S a’ ghaoth le nuallan a’ ruagadh thonn,
An long a’ diosgan

Fo chruas a diachainn,

Bidh fiath nan ian ann an Innis Aigh.

Ged theid mi cuairt thun an taoibh ud thall,
’S mi 'n duil air uvairibh gu’m fan mi ann,
Tha taladh uaigneach

Le teas nach fuaraich

’G am tharruing buan do an Innis Aigh.

Gearr an uine gu ’n teirig 1a,

Thig an oidhche is iarrar tamh,

Mo chadal buansa

Bidh, O cho suaimhneach,

Mo bhios mo chluasag ’san Innis Aigh.

AN DOMHNALLACH URRAMACH
LE AONGHAS MAC GILL-FHAOLAIN.

Séist—

’S e ’n Domhnallach urramach

An seoladair curanta,

A thainig oirnn thar saile,

’S gu ’m ’b thearr leinn gu 'n d’ thuirich e.

Ged bha ’n t-side reota,

’S an deigh ’s a’ chaol, gu leoir dhi,
Gu ’n d’ thainig thu ’s a’ gheola
Gun seol gus do chuideachadh.

Nuair chuir thu air an t-sail’ i,

’S a shuidh thu le da ramh oirr’,
Bha h-aisinnean a’ ranaich

Nuair thairngneadh tu bhuill” oirre.

Gu ’'n d’ shaoil leam nach do chuartaich
I ’n Rudha nuair a chuala mi
Sloistreadh aig na stuadhan

’G a bualadh nuair a thumadh i.

’S tu fhéin a rinn domh fuasgladh
Nuair bha mi anns a’ chruaidh-chas,
’S a thainig thu le gual dhomh—
Cha ghluaiseadh a h-uile fear.

Gu ’n leig mi fios gu Borden
Mur bhith thu gu ’n do reodh mi,
’S mur cuir e chugad sobhran
Cha bhot mise tuilleadh leis.

Riamh o ’n fhuair mi d’ eolas
Gu ’n robh sinn daonnan cordte,
Ged ’s tric a bhitheamaid comhla
’S a dh’ 6lamaid drudhagan.

Na ’n d’ rinn thu comhl’ rium céilidh,
Bhiodh againn pailteas leughaidh

An Gaidhlig is an Beurla,

Gu ’'n téid mi an urras dhuit.

Nuair theannamaid ri comhradh
Bhiodh againn caithream sporsail,
’S "na dhéidh sin bhitheadh orain
Mar cheol dhuinn, is luinneagan.

Cha leig mi chaoidh air diochuimhn’
Gach coibhneas sheall thu riamh dhombh,
Gus an laigh mo ghrian,

’S an tig crioch air mo thurus-sa.

Gu bheil mi ann an dochas

Nach fada gus am pos thu,

’S gu ’m faigh thu 'n té as boidhche
Tha bed measg nan cruinneagan.

Cha ghabh thu té bhios ledmach,
No idir té bhios ropach,

No té a bhios ’na deoraidh,

Gun treoir gus do chuideachadh.

’S gheibh thu té bhios daicheil,
Bhios leathan, fallain, laidir,

Is ged nach biodh i ard

’S ann as fhearr anns an tubaidh 1.

Té a ni do bhiadh dhuit

Gu h-ullamh, ealamh, iasgaidh,
Nuair thig thu stigh o ’n iasgach,
’S a briathran cur furain ort.

FAILTE NA H-AIMSIR DO D. D.
LE AONGHAS MAC GILL-FHAOLAIN.

Gu 'n robh agad Nollaig chridheil,

Is nuair thig i, a’ Bhliadhn’ Ur

A bhith giulan iomadh beannachd

A ni leanachd riut gu dluth;

Moran cuid a bhith fo ’d riaghladh

’S tu le riaghailt air a cheann,

A’ toirt fuasglaidh do na feumaich
Nuair bhios iad 'nan éiginn teann.

’S coltach sinn ’nar cuairt ’san thasach
Ris an luing air bharr nan stuadh,

Uair ’ga h-iomain anns a’ ghabhadh,
Uair mar eala bhain 'na suain;

Uair ’ga liodairt anns an an-shid’,
Crith air anam na th’ air bord;

Uair a’ siubhal réidh gu caladh,

’S iollach chaithream aig a seoid;
Uair a’ dluth’chadh air na creagan,
Diultadh freagairt thoirt d” a stiuir,
Beinnean beucach bras ag €irigh
Bagairt 1éirsgrios air a’ chriu.
Amhuil sin is mar tha sinne,

Gheibh sinn tilleadh garbh air uair,
Ach ’nar dochas bidh sinn laidir

Gu 'm bi leinn am maireach buaidh.

FREAGAIRT DO DH’ ORAN AN TOMBACA.
LE AONGHAS MAC GILL-FHAOLAIN.
Séist—

Tombaca na smuid, ’g a mholadh as ur,

’S e dh’ thag mi gun sunnd, ’s cha nednach e;

Tombaca na smuid, ’g a mholadh as ur.

Tombaca neo-bhlasda, ged bhiodh agam sac dhe,
Gur mise nach blaiseadh air oirleach dhe.

Na duilleagan sgaiteach, gu teann air am pasgadh,
Gur tric iad cur aiceid ’s na h-oigearan.

Fear cha bhi buidheach, gun phasgan de ’n luibh ud,
Fo fhiaclan buidhe, ’s cha bhoidheach iad.

Cha bhi e ’san thasan gun phiob ’n a phoc-achlais,
’S an spliucan tombaca bhith comhla rith’.

Ged tha cuid anns an duthaich an drasda toirt cliu air
Gur trom tha e spuilleadh am pocannan.

Ma ni mise tachairt ri pairt dhiubh ’s e aca,
Maoidhidh mi racaid ’s an t-Sroin orra.

Tha bodaich na sgrire ro-dheiseil da rireadh,
Gu tairgsinn na pioba do ’n oigridh.

’S tric luchd an tombaca gun bhiadh ’s iad air acras,
Gun aodach, gun chaiseart, gur bronach iad.

’S truagh nach robh cis air braidean tri fillt’,
’S nach faighte lan piob’ ’s a’ mhor-roinn dhe!

Gu 'm faighinnS’ am bas na *m faicinn an traths’
Na cailleachan cur <eng>charge<gai> ’n an sronan dhe.

(Air-son “Tombaca lain” faic taobh duilleig, <eng>page<gai> 72).

FREAGAIRT O FHEAR AN TIGH-SHOLUIS.
LE AONGHAS MAC GILL-FHAOLAIN.

Gu 'n robh piseach air do cheann
Agus soirbheachadh le d’ pheann:
Thug am post’ an diugh dhomh nall
Do litir teann ’na achlais.

Chan e airgead, chan e or,

Chan e pailteas ann an stor

Dh’ thag mo sholas nis cho mor,
Ach t’ oransa, mo charaide.

Ged a bha mi slaodach, trom,

’S mi gun ghean, gun toirt am chom,

Nuair a thog ’s a sheinn mi d’ thonn

Gun d’ fhalbh mo ghreann is m’ athaiseachd.

Rinn thu luaidh air aird’ mo chliu,

Seinn mu m’ mheas, mu m’ chiall, ’s mu m’ thur,
Ach tha teagamh ann co dhiubh

Gu ’n ruig do bhiuthas fhathast orm.

lonndrainn air an laoch, ma ’s fior,
Co6 a chual a leithid riamh!

’S ann thug daoine taing do Dhia
Nuair thriall e as an sealladhsan.

Biodh aig cach an cluichean faoin
Chur an cianalais ma sgaoil,
Seinnidh mise fear mo ghaoil,

An t-oran aoidheil, caithreamach.

Airde m’ thiachan dhut ’san am,

Chan fhiach mise chur an cainnt;

Cha dean briathran inns’ ach fann,

’S cha bhiodh domh ann ach amaideachd.

Guidheam dhut gu *'m faigh thu té
Chumas tigh dhut ordail, réidh,

T¢ a dh’ chuallaicheas dhuit spréidh,
’S ma ’s fheudar e, ni calanas.

Té a sheinneas binn dhut cedl,
Té le comhradh binn a beoil
Chuireas leis a’ ghaoith do bhron
Mar sgaoileas ced na maduinne.

Thig do ’n Eilean, tog do cheum,
Maduinn fhiathail ann am May,

’S bidh thu bhos mu dha-uair-dheug,
Ma dh’ éireas tu ’s a’ chamhanaich!

Is ma thig thu 'm bliadhna nall,
So mo lamh nach bi thu ’n call,
Is gu ’n cuir mi théin riut geall
Gu ’n tig thu d’ dheann an ath bhliadhna.

Gu ’n robh ’n t-slighe dhutsa réidh

Air gach taobh an toir thu ceum,

’S nuair ni ’n t-Eug do chur bho fheum,
Gu ’n teid thu ’d leum do Fhlathanas!

(Air-son “Oran do dh’ Fhear an Tigh-sholuis, faic taobh duilleig, <eng>page<gai> 88).

CUMHA

do IAIN MAC GILL-IOSA, MARGAIRI AN IAR-THUATH, 23 bliadhna dh’ aois, a chaidh a
mharbhadh anns an obair iaruinn an Glaschu Nuadh, an &m a’ Chogaidh Mhoir.

Le BEAN ALASDAIR MHIC GILL-1I0SA, am Braighe na h-Aibhne.

Séist—

Hoirionn ho hi riri o,
Hoirionn ho hi riri o,
Hoirionn ho hi riri o,
Gur a tursach a tha sinn.

’S tim dhomh teannadh ri duanaig

A chur seachad mo smuairein,

Dh’ innseadh beagan mu d’ bhuadhan,
Agus uaisle do naduir.

Thainig sgeula neo-thaitneach

Oirnn a nuas & <eng>New Glagsow,<gai>
Gu ’'n d’ rinn iaruinn do thrapadh,

Chuir am pasgadh a’ bhais thu.

’S ann air maduinn Di-domhnaich
Chaidh sinn coinneamh do thorraidh,
’S 1iomadh diar chaidh a dhortadh

Le luchd-eolas is cairdean.

Gu bheil t’ athair fo smalan

Thu bhith 'n caradh ’san talamh,
An té dh’ araich thu ’d leanabh
Bhith ’na laighe ann laimh riut.

Tha do pheathraichean cianail

’Gad chumbha, ’s tu b’ fhiach e;

Bu mhor an taic aca riamh thu
Deanamh gniomh an deagh bhrathar.

Bha thu iriosal, uasal,

Bha thu faighidneach, suairce,
Chan fhacas riamh gruaim ort,
No an tuasaid ri cacha.

Nuair a bhiodh tu measg dhaoine,

’S e do nadur nach caochladh,

Ged bhiodh pairt diubh fo chaonnaig,
Bhiodh ort aoidh is fiamh gaire.

’S e bhith coimhead do bhoidhchead
Ann an ciste nam bordaibh

Thug an cuimhneachan broin dhuinn
Nach gabh fogradh gu bratha.

Cha dean oran no rannan,

Do thoirt dh’ ionnsuidh na dachaidh;
Guidh’maid solas nan aingeal

Bhith aig t” anam am Parras.

ORAN
LE DONNCHADH MAC GILL-FHAOLAIN, ABHAINN MHARGAIRI.

Chaidh cas a’ bhaird a dhochann gu dona air thailleamh craobh a bha ¢ leagail a dhol gu mi-
fhortanach an sas. Bha co-fhaireachdainn mhdir aig na cairdean is aig na coimhearsnaich ris 'na
thrioblaid. Bha, a rithist, lighichean Tigh-eiridinn Antigonis glé choibhneil ris. Is e am blaths
agus an coibhneas a chaidh a nochdadh dha air gach taobh a dh’ aobharaich an t-Oran.

Gur mise tha fo phramh dhe

O ’n dh’ fhas mi gun spéirid;

’S i chas a chaidh an sas

Rinn mo chradh is mo léireadh;
Bha chraobh a chaill a cursa

Cho dluth as mo dhéidh-sa

’S gu ’n d’ bhuail i mi fo 'n ghluin,
’S tha mi ciuirrte *na dhéidh sin.

Ged rinn i mise chradhadh

Cha b’ aill leatha éirigh;

’S ann a rinn 1 laighe laimh rium

’S mo smaladh fo geugan;

Cha deanadh e bonn stath dhomh
Ged chaininn gu réidh i,

’S ann b’ theudar fuireach samhach
Fo chradh lot na beiste.

Gu ’n d’ leig mi fios gun dail
Gu mo chairdean mu m’ éiginn,
Is thainig iad gu baidheil,

Toirt slaint’ gus 1éigh dhombh;
Nuair chunnaic iad mar bha mi,
’S an cradh a’ toirt céill’ bhuam,
’S ann chuir iad mi gu sabhailt’
Gu fardach nan creuchdan.

Nuair rainig mise ’n t-aite

Gu ’'m b’ aluinn leam fhéin e,

Na lighichean a b’ thearr ann
Toirt barr air a chéile;

Bha fear dhiubh do Chloinn losaig
Thog m’ inntinn bho éislean,

Cha leig mi dhiom gu dilinn

Cho priseil ’s tha bheusan.

Ghluaiseadh e mar mhaighdinn,
’S e coibhneil 'na chomhradh;
Gach neach a’ deanamh faoilte
Ri aodann an comhnuidh;

Tha aigne agus aoidh leam
Ro-chaombhail, neo-ledmach;

’S ged ’s math a ni e ghniomh
Chan ’eil friamhag do bhosd ann.

Cha teid mi idir seachad

Air Mac Phearsain, cha bu choir domh;
Bu duthchas dha o athair

Moran caithannachd is trocair;

’S 1 chraobh ’s nach robh crionach

As na threumaich e ’na dgan,

’S ann coibhneil, ciatach, maiseach,
Bha gach neach a bha dhe sheorsa.

Chan fhag mi gun iomradh air

Mac Fhionghuin as a’ chomhlan,
Gur mi nach cuireadh teagamh ann,
Cha fhreagaireadh sin dhomhsa;
Gur esan com an eireachdais,

Cha bheirear air an do-bheairt;

’S a chridhe fialaidh, soilleir

Nach cuir coire far nach coir dha.

Ach bidh mi fagail beannachd

Air na fearaibh a chum beo mi,

’S mi 'n dochas nach bi fada

Gus am bi gach fear dhiubh posda,
’S gu’m faigh iad fhéin na leannanan
Bu mhath leo a bhith comh’ riu,

’S gu’m bi gach sith is beannachadh
’G an leanailt fhad ’s is beo iad.



